
Кьуру хисуларел мугIрузул цIумал� 

Залму Батировалъ 85 сон тIубаялде

ГЬЕЛЪУЛ ТIАХЬАЗ УРГЪИЗЕ ТIАМУЛА

Залму Батировалъул икъбаллъун дица рикIкIуна гьей Хунзахъ росулъ, 
адабияталъул рахъалъ бечедаб, художествияб рагIул гIасрабазго къимат 
гьабулеб, машгьурал хъвадарухъабигун шагIирзабазул ватIанлъун кколеб 
Хунзахъ районалда гьаюрай йикIин. Рехселин район машгьурлъизабурал 
халкъиял хъвадарухъабазулгун шагIирзабазул цIарал: МухIамад Сулиманов, 
Загьид ХIажиев, ЦIадаса ХIамзат, Расул ХIамзатов, Фазу ГIалиева, ГIабасил 
МухIамад. ШагIир гьечIеб росуго батиларо гьениб. РакIалде рачIуна Бестужев-
Марлинскиясул рагIаби: «Кавказалъухъ валагьидал, шагIирлъун вахъинчIищ 
мун, щайгурелъул гьадигIан зобалазде гIагарлъидал гьевлъун вахъинчIолъи 
буго адаб тей».

Республикаялдаги гьеб тун къватIиехунги рикIкIуней шагIирлъун Залму 
Батирова яхъана къисматалъ еэдун гуреб, жиндирго пагьмуялъги захIмат 
бокьиялъги куцан. Гьелъул буго гIемеррахъазулаб гьунар. ГьечIо гьелъ гIочIода 
чIвачIеб, гьелъул пикру хъинтIичIеб цониги тема: тарих, социалияб гIумру, 
рекIел балъгояб асар загьир гьабулеб лирика. Гьелъ хъвана кIиго мухъалъул, 
ункъмухъилал, анлъмухъилал, микьго мухъалъул асарал ва кIудиял къисабигун 
пьесаби. Гьелъ хъвала бигьаго, эркенго; гъираялда гIенеккула гьелъухъ ва 
цIалула гьелъул асарал. Гьелин абуни, В. Белинскияс абухъе, «чвахун рачIунел 
ва тIадагьал» асарал гуро.

Залму Батировалъул гIумру ккола къанагIатаб мисаллъун, хасго 
гьанжезаманалда, нилъер цIияб тарихалда, ай жиндир творчествоялдалъун 
жамгIияталда гьоркьор моралиял къанунал тIиритIизарулеб ва жинцагоги 
гьезда рекъон кколеб гIумру гьабулеб заманалъул шагIирзабазе. Гьей кколаро 
гьури пулеб рахъалде юссуней флюгер – гьей йиго заманалъул хасият хехго 
бичIчIулей, рентгеналъ гIадин, гьанжесеб гIелалъул жанисеб дунял бихьулей 
ва гьеб загьир гьабулей шагIир. 

    Нухал хисаниги, хисизе лъачIеб, 
    Хасияталъ квалквал гьабулеб буго.
    Хисараб мехалъе ахIизе лъачIеб
    КечIалъ цее ине йиччалей гьечIо.

Залму йиго гьанже заманалъулгун даимаб накъиталда ва гьелъухъа бажарула 
жакъасел гIузрабазе ритIухъаб къимат кьезе. Гьединлъидал, гьелда божула 
инсан хIисабалдаги. Гьелъул асарал цIалулаго, инсанасул пикру буссуна 
жиндирго жанисеб дунялалде, гьес халгьабула шагIиралъ хъвараб жоялдехун 

бугеб жиндирго бербалагьиялъул. Цогидал шагIирзабазул асаразулъго гIадин, 
дир ракI тIаде цIала гьелъул творчествоялъулъги гьарзаго ратулел инсанасул 
пикрияб рахъ, гIумруялъул магIна, рухIиябгун муруватияб рахъалъул 
масъалаби загьирлъулел асараз. Гьел руго философиялъеги, диналъеги, 
художествияб адабияталъеги даимал темаби, хасго жакъа гIадинаб, хиса-басиял 
гIемераб заманалда. ГьабсагIаталда дунялалда лъугьунел руго кьучIдасанго 
пикру хисизабулел, жеги кинабгIаги мухIканлъиги лъаларел социалиялгун 
экономикиял хиса-басиял. Кибе унеб бугеб Россия ва гьелда цадахъго – 
Дагъистанги; щал кколел нилъ, жакъасел дагъистаниял; щиб лъугьунеб бугеб 
нилъер менталитеталъе, нилъер къадруялъегун хаслъиялъе – гьел ва цогидал 
суалазда тIад ургъизе тIамулел руго Залму Батировалъ цIалдолел.  Гьелго 
суалал кьолел руго гьелъ жиндиегоги:

Рохьоб нух къосараб чанги дун гуро,
Чан их унеб бугеб нух балагьулеб?
Чармил гулла щвараб хIинчIги дун гуро,
РещтIине кколеб щоб щай батулареб?         

   
Дагъистаниязул хасият гIуцIана мугIрузул кьварараб тIабигIаталъ, 

къватIисел тушбабигун гьарурал рагъазулъ лъадарана гьеб, ва гьедин куцана 
лъиданиги релълъинчIеб, гIицIго нилъер халкъалъе хасиятаб гIамал. Залму 
Батировалъул рахIат хвезабулеб буго гьеб гIамал хисулеб букIиналъ, захIматаб 
заманалъ гьеб чIван лъолеб букIиналъ. ЗахIмат бокьи, бахIарчилъигун 
къвакIи, жиндир къадру-асс цIуни, мадугьаласе кумекалъе вахъин, гьалбал 
хиралъи, лъай тIалаб гьаби, ритIухълъи – гьеб кинабго хасиятаб буго нилъее. 
Гьединал руго шагIиралъул багьадуразул сипаталги. Гьанже гьел хасиятазул 
къимат мигьлъулеб буго жамгIияталъулъ, тахида руго чидар маданияталда 
къадруяллъун рикIкIунел, батIиял хасиятал: кIигьумерчилъи, цIогьоди, 
вахIщилъи, гьабураб къотIуе хилиплъи, хIилла-макру ургъи, хIелхIеди, «месед-
гIарцуе» лагълъи гьаби:

Бакъан гIарцуй бачун, хьвадизе лъарал, 
Малърал гьечIониги, роржунел руго. 

Жакъасев дагъистанияв лъугьун вуго гIицIго жиндиего лъикIлъи балагьизе, 
ругьунлъулев вуго щвараб жо хапизе, лъугIулеб буго сверухъ ругезул пикру 
тIалаб гьаби. Гьелъие гIиллалъун шагIиралъ рикIкIуна нилъер гIумруялда 
парахалъи гьечIолъи, дагъистаниязул менталитеталъул бихха–хочи лъугьин. 
Гьелъие квербакъула жакъасеб гIумруялъул хIакъикъаталъги: жамгIияталъул 
рикьалаби рукIин, цо чанго чи тIасан ккун бечелъараб заманалда гIемерисел 
язихълъи–мискинлъиялда рукIин, социалияб ритIухълъи гьечIолъи. Гьеб 
бечедазул бечелъиги буго, захIмат–къо бихьун гуреб, бикъа-хъамун щвараб. 
ШагIиралда бихьулеб буго жамгIияталъул хIалуцинги, гIадамазул бухьеназулъ 
жахIда-питна цIикIкIинги, инсан вокьиялдаса инкар гьабулеб букIинги. 

«РекIеда нус къачIеб къо бачIунарин», – абулеб буго Залмуца «Кьижуге, 
кьижуге, некIсияб тIамур» абураб кочIолъ. ХIинкъи загьир гьабун буго «Сордо, 
нахъе унге» абураб асаралдаги: 

Сордо, талихI кьеги, мун нахъе унге,
Метер къоялъукьа хIинкъун йиго дун.

ШагIиралъул ракIунтизабулеб буго гIолеб гIелалъул рухIияб 
хъарцинлъиялъги, хасго рахьдал мацI лъалареб ва мацIалда цадахъго халкъалъул 
маданияб бечелъиялдаса махIрумлъулеб бугеб гIел бихьидалги. Гьеб ккола 
Дагъистаналъул 15-абилеб халкъ – умумузул ирсалдаса инкар гьабураб, 
миллияб бечелъиялдаса махIрумлъараб, гIаммаб тарихалдаса рикIкIалъараб ва 
генетикияб ирс билараб.

                   
МацI кIочене тани, Шамил кIочена,
АхIулгохI билила, МахIмуд лъаларо,
ГIали-хIажи, ЧIанкIа, кици-биценал, 
Халкъалъул асарал рилун лъугIила.

ШагIиралъ къабул гьаруларо нилъер гIумруялда кколел ругел гьел хиса-
басиял, гьел битIараллъунги рикIкIунаро гьелъ. Гьединлъидал гьелъ ахIулел 
руго Дагъистан хвасар гьабизе. «Хвасар гьабе Дагъистан» – гьединаб цIар буго 
гьелъул цо кечIалдаги. Гьениб загьирлъулеб буго шагIиралъул гражданияб 
бахIарчилъи, гьеб хасиятаб буго гьелъул тIолабго поэзиялъе. Гьайгьай, нилъеда 
гьелъул тIахьазулъ ратиларо щибаб ахIвал-хIал хисизабизе яги масъала 
тIубазабизе малъулел нухал. Амма гьезулъ буго нилъ кантIизаризе хIалбихьи, 
мекъаб нух тIасабищиялдаса гьукъизе гъира, хIадурал, кире нилъ унел ругел, 
щиб гьениб нилъеда батилеб ва щиб цадахъ босулеб бугеб абурал суалазе 
жаваб батиялда тIад ургъизе тIами. Халкъалда гьоркьор рилълъанхъарал ва 
жамгIияталда къиматалда рукIарал гIадаталгун гIамалалги рухIияб бечелъиги 
билани, «речIчIаралъуб къалеб» жамгIият хутIуларо. Гьединаб жамгIияталъ 
нилъ рачуна рикьалабазде, цоцазул адаб теялде, вацлъи-гьудуллъи биххиялде. 
Республикаялъеги улкаялъеги кIудияб заралги ккола гьелъул, букIинеселде 
речIчIулеб гIарадаги ккола гьеб. Гьелъие гIиллалъунги кколаро гIицIго 
социалиябгун магIишатияб рахъаз нахъеккей. Гьединлъидал ахIи балеб буго 
Залму Батировалъ, хIаракат гьабулеб буго цIалдолев кантIизавизе. Дагъистаниял 
руго кIудияб культураялъул ирсилал, нилъ, киналго гIадин лъугьун гуреб, 
нилъголъун хутIизеги ккола. Чидар хасияталъе лагълъи гьабичIого, гьезулаб 
босун, нилъераб кIочон рукIинчIого, нилъерго хаслъи кIодо гьабун, гьеб 
цебетIезабизе хIаракат гьабун ругони, нилъ киданиги таризе гьечIо дунялалъул 
тарихалъул къиматаб хъорщодаса – гьеле Залму Батировалъул творчествоялда 
аслияб бакI кколеб пикру. ШагIиралъул «пикрабазул цIурмазулъ» цIалдолесда 
батила рохелги урхъиги, хьулги ракIбуссинги, рекIел парахалъиги бихха-
хочиги ва аслияб жо – Дагъистаналдеги дагъистанияздеги кIудияб божилъиги:



6

Мун хъущтIун аниги, гIодоб ккун гьечIо, 
ГIедегIе, Дагъистан, тIаде борхизе. 
Дагьаб тараниги, тIагъур бортичIо, 
ЧIухIун балагье мун дуниялалъухъ.

Залму йиго КIудияб ВатIанияб рагъул заманалда Балканазда къеркьолел 
рукIарал гIурус партизаназул батальоналъе нухмалъи гьабурав Югославиялъул 
БахIарчи МухIамад Батировасул яс. Рагъул лъималазул цояй, гьелъ жиндир 
творчествоялдалъун жиндир гIумруялъул мисалалдалъун бичIчIизабулеб буго: 
Дагъистаналъул парахалъиялъул ва баракатаб гIумруялъул аслулъун ккола 
Россиялъулгун щулияб бухьен, гьудуллъи букIин. Гьей йиго Дагъистаналъул 
халкъияй шагIир, гьелъ гьеб тасдикъ гьабула жинца хъварал асараздалъун 
гуребги, тIолабго гIумруялдалъунги, халкъалъул бутIалъунги гьелъул 
гьаракьлъунги йикIун, гьелъул анищал, пикраби загьир гьарулаго, гьелъул 
пикрияб рахъ гIуцIизеги гьеб цIубазабизеги хIаракат гьабулаго. 

Гьединлъидал Залму Батировалъул юбилеялъул къоязда дица гьелъие 
гьарула халатаб, талихIаб ва гьунар тIокIаб гIумру.   

МухIу ГIАЛИЕВ,

Дагъистаналъул тIоцевесев президент,

филологиял гIелмабазул доктор

Пашманлъиялъул шал рохелалъ чIвараб,
ЧIаралъубго тараб рагъул лъимерлъи

                                                   КУЧIДУЛ

                        * * *
ГIарац босулаго 
                         меседги билун,
Сонал унел руго   
                          магIарулазул.
Культура хIалаго,
                          адабги кIочон,
Регулел руго гьаз
                           гIумрудул тIамчал.

Нухал гIемер руго,
                             гIумру цо буго,
Цо щвалде щвараб нух
                                   щоларищ нилъей?
Нилъго рекIаралъур 
                                нилъго рещтIунеб
КъагIида кIочене
                            биччалеб сунде?

МегIер лъугIаралъуб
                                кIкIалал рукIунин,
КIкIалахъги гьаз хIалеб
                                      гIала-гъважа щиб?
Ралъад лъугIаралъуб
                                рагIал батулин,
РагIалго лъалареб
                           гьаб гьаглъи кинаб?

ЛъикIлъи берцин бихьи –
                                      гьеб гIакълу буго,
Квешлъи щай, вац, 
                             гьазда берцин бихьулеб?
Рахьгун улбуз кьураб

                                                              мацI кIочене тей -
                                БатIияб гIакълуйищ
                                                                я гIадаллъийищ?



8

   МАГIАРУЛ ЯСАЛЪУЛ КЪИСМАТ
                  
                          Сонет

МагIарул ясалъул пашманаб къисмат,
Рокьи ккарабги гIун, гIадада унеб.
Нечарай ясалъул сабураб гIумру,
Гьелъул къадруялда къулчIизе кIвараб.

ГIолохъанаб гъотIол гIодоре гъарал
ТIамхал щибаб къойил цIалъун рухIарай.
Дурго керемалда бакараб цIадухъ
Хинлъизе ихтияр гIадамаз течIей.

Дур рокьул ихтияр чияхъ букIиналъ,
КIалъазе кIвечIого, гIумру къулчIарай.
Дурго рекIел тIинда баккараб иццул
Лъадада кIал чIвазе намусалъ течIей.

Щиб гьабилеб? Гьеб лъан гIумру аралги
ГIемерал роханин рагIичIо дида.

ЛЪАДУЛ ХВЕЛ

Киданиги гIодичIев, 
ГIодана магIарулав
Лъадул хинал кверазда 
Квачалъ баулеб мехалъ.

МагIу кIанцIун рагIичIеб 
РагIана гьасул гьаракь,
Гьасул ихги рииги 
Хабалъе унеб къоялъ.

Гулла щун, борчIулареб,
Хвалчен тункун, борчIичIеб,
РагIана гьасул гIоди –
ГIажаиблъана дунял.

Эбел холеб мехалъцин
Къан кквезе кIун букIараб
МагIу, чваххун гурони,
Чалиниса биччачIеб.

КIвечIо гьасда гьукъизе
Къварилъиялъул ахIи,
Жиндие рокьи кьурай
ЦIунизе кIолей гьечIин.

Кумекалъе чи гьечIеб
Чиякъаб къо бачIанин,
Бихьинчиясул талихI
ГIуруца унеб бугин.

Расниги бигьаяв рос
Жив гьалъие вукIинчIин,
ТIаса лъугьаянгицин
Гьаризе жив кватIанин.

Кагъат гурони кквечIеб
Квер соролеб хутIанин,
Кверда гьалъул божарав
Жинде балагь рещтIанин.

                            *  *  *
Къояздаса хехго уна гьал сонал
Сахалщинал васал хабалъ лъолаго,
Гьерсида меседил кьили лъолаго,
Улка бикъулезул квер босулаго.

Ралагьулел руго къанщун бералгун,
ГIумруялда лъолел гъваридал ругънахъ.
Щай гьаб бахIарчилъи хIинкъидал малакь?
Щай ургъел гьечIолъи печалда бегун?

Суалал гIемераб, жавабал дагьаб
Дуниял бичIчIизе захIмалъун буго.
ЦIурал чадал рокьун, нилъ рокьичIого,
Аргъан хъвалел чагIи гIемерлъун руго.

                     АНА ХАСЕЛ

Ана хасел, рекIелъ цIаялги ракун,
ЦIорораб гIаздада гьаб гIумруги тун,
ГIодулел улбул тун, бесдал лъимал тун,
ХIетIе-квер камурал гIолохъаби тун.

Ана хасел. Кире унел ругел нилъ?
Кидал бераздаса магIу бакъвалеб?
Иран, Палестина, Донецкалъул ракь,
Бидул гIораз биччун, буччараб дунял.

Ана хасел. Хисун бахъунаро мех,
Халалъулеб буго гьаб рагъул ахIи.
Мехтараб гIадаллъи гIумру квегъулеб
ГIарцуца ццулъараз ракулел цIаял.

Хасел ана. Ихалъ борхана бетIер,
БатIияб цо шуршур гъутIбузул каралълъ.
Гьал гаргалел руго гIадамал гIадин,
ГIодулел руго гьал лъимал кинигин.

Нужей щибан гьазда гаргадана их,
Рохизе мех щванин белъанхъана их,
Ниж гIадамаз руго гIодизарулел
Гьезул гIассилъиялъ чIвалел руго ниж.

90-ЛЕЛ СОНАЛ

ХIатIазул бутIрул гьарун,
БутIрузул хIатIал гьарун,
Гьаб заманаялъ кьурал
Кьибил чIимигIал дарсал.

Цо-цо щурункъверкъ боржун,
Гъудул цIумалилан чIун,
Божизе захIматаб къо
КъотIноб «цурдалъел» хIалеб.

Цо-цояз намус бичун,
Цоязул чилъи билун,
Учузаб жо хиралъун,
Хаслъи билараб заман.

Рес бугес – «чагIи» росун,
Чу бугес  хъулухъ босун,
Басрияб тIингъида тIад
Бегун буго замана.

       НИЛЪ ГЬАБ ХIАЛАЛЪ КИРЕ…

Унел руго, гьудул, гIедегIун сонал,
Хинал улкабазде хIанчIи кинигин,
МугIрул тун, лъутулел лъарал кинигин,
Лъелехь бан, чваххулел гIорал кинигин.

ТIогьол тIанса гIадал расалъабазулъ,
Лъалхъун, балагьизе заман гьечIого.
ГIакъилал мугIрузул рорхалъабаца
Малъулел дарсазухъ гIенеккичIого.

Щай, гьудул, гьанире рачIун рукIарал?
ЛъикIлъи гьабизейищ, квешлъи тезейищ?
ГIарац гьабизейищ, рукъзал разейищ?
ГIумруялъ бажари щай кьун букIараб?

Нилъ кире гьадигIан гIедегIун ругел,
ЧIорогоял хулжал гъеждеги рехун?
ТIагIарал хIанчIазул гIилла лъазейищ?
Ракъварал иццазул гIайиб лъазейищ?

ГIадамалъ букIараб гьуинлъи, вацлъи -
Гьанже билун бугеб – балагьизейищ?
Реццалъе букIараб адабгин хIурмат -
ХIатIаца мерхьунеб – чIезабизейищ?

Васал чIварал улбул гIодулел руго,
ГIедегIуге! БацIцIе чаххулеб магIу.
Кваркьи бекараб хIинчI ахил рагIалда,
Бухье ругъун, гьабе роржадуй кумек.

Дур къадада ярагъ - чIухIдае бараб,
ЧIезе гьаве тушман кIолеб батани.
ГIалхуда хъудулеб цIорораб гьури,
ЦIорон холел ругел хинлъизе раче.

Зобазда перхелеб цIадулаб пири,
ЦIадулъ Палестина – балагье кумек.
Рагъал, бидул гIорал, бухIулеб дунял,
Хвасар гьабе гIумру, гIодор лъе хулжал!

                       ГI У М Р У 

ЦохIо лахIзатищ гьаб чиясул гIумру?
ГIемер кIудиябин дида кканиги.
ЦохIо парайищ гьаб гIолиллъул заман?
ГIищкъу бичIчIилалде боржун лъугIараб.

МагIуги рохелги цоцалъ жубараб
Жугьалъун хутIараб гIолохъанаб их.
Пашманлъиялъул шал рохелалъ чIвараб,
ЧIаралъубго тараб рагъул лъимерлъи.

Мехахъ балагьидал, нухаз свакарал
Таралщинал лъалкIал риларал хекко,
РагIарабщинаб кечI, маргьаби, къисса,
Дихъ чандай хутIараб, чандай тIагIараб?

РачIаралго гIадин, ана соналги,
ХутIана лъималги, цIулал киниги.
Кирего инчIого ч1ана ургъелал,
Гьелги дида цадахъ кIудиял гIуна.

Роржунел хIанчIазухъ урхъарал сонал
Роржанхъулел «дроназ» хIинкъизаруна.
Ссунел гьечIо цIаял, цIикIкIун гурони,
ЦIадулъ Палестина, бухIулеб Иран.

Къисас-къисасилан ахIдолел цоял,
Рекъел-рекъелилан къеркьолел цоял,
Рижулел-рижулел гIисинал лъимал,
Гьел цIунизе гIакълу гIолареб заман.

ЦохIо лахIзатилан кин дица телеб,
ГIумруялъул ахир, дур бидул лъалкIал.
Перхелеб дуниял, гъугъалел зобал,
ЦIияб гIелалъ кьела гьелъие къимат.               
                                               
                 ХУНЗАХЪ ТIАЛЪИ

ГIелмудал канлъиги кучIдузул нурги,
Кибго тIибитIизе битIараб тIалъи.
БегIераб пикруги гIакълудал нурги
ГIадамазе бикьун свакачIеб тIалъи.

Тарихалъул кьалбаз ракь кIобокIараб
Дур кIодолъи дида гьитIинго лъана.
Сахал гIадамазул гIадлу камилаб
Дур канлъиялъул нух ккуна гIелаца.

Анкьго къади цохIо тухумалъ кьураб,
ГIалимзаби гIураб гIагараб тIалъи.
Росу рикIкIун руго гьединал цIарал
ЦIар-цIар ккун щивав чи рехсечIониги.

Дур Ахъбердилавги ХIажимурадги
ХIежалъул рахъалде регIарал руго.
Цо гъеж къотIаниги, хвалчен борхарав
ГIалибег халкъазе загьирав вуго.

БекьечIги цIигьулги цIаруй рехсолеб,
Хундерил боязул бицен къотIичIеб,
ЧIанкIал рогьинегIан сунареб чирахъ,
Гьелъул кунчIи свинчIеб сси бугеб тIалъи.

КIиго цIадасесул асаразул нур
Халкъазе бикьараб бокьулеб тIалъи,
Загьид ХIажиясул хIасратал кучIдуз
Куркьбал рижун, роржун араб расалъи.

Сулимановасул асаразул бакъ
Аваристаналъе загьирлъараб бакI.
ХIалаллъи камилал тIанусдерица, 
Квер борхун, бацIцIалъи цIунараб тIалъи.

             БУКIУНЕБ ЛЪИКI…

БукIунеб лъикI рокъоб ворчIами кьезе
Инсуда радал бер кIутIулеб мехалъ,
Радал кечI ахIулел хIанчIазул бакъназ
Чорхой хассаб рокьи бикьулеб мехалъ.

БукIунеб лъикI рокъоб къватIий иналде
КъачIан лъун лъадуца ретIел батигун.
ХIалтIуде иналде цин кванайилан
Кинабго лъадуца цебе лъолелъул.

БукIунеб лъикI рокъоб – нух битIагиян
Лъадуца хIалтIуде тIовитIулелъул.
Вуссаравго «Дада вачIун вуго!» - ян,
Лъимал кодор кIанцIун рачIунеб мехалъ.

БукIунеб лъикI рокъоб лъадул гьимиялъ
Чорхол свак биххизе гьабулеб мехалъ.
Иргадал кодоре лъималги рачун,
Урхъун, дир гарбида хурхунеб мехалъ.

Гьаб рохел хисулеб месед лъаларо,
Гьаб босизе кIолеб гIарац лъаларо,
Бечедаб мискинлъи инсул рукъалъул,
ГьитIинаб кIодолъи гьаб талихIалъул.

Дудаса хирияб хазина гьечIо,
Мун хисизе кIолеб берцинлъи гьечIо.

                           ЦIУМАЛ

- Кьуру хисуларел мугIрузул цIумал,
Хинал улкабазде кин роржунарел?
МугIрузда хаселги согIаб букIунин
ХIанчIи унелъуре нуж щай унарел?

Нужер куркьбалцоял церего анин,
Нуж гIедегIунгутIи гIадлъулеб бугин,
Гьал гIазул мугIрузда нуж гIунуларищ?
ЦIорораб хасало ракъун холарищ?

- ВатIанги кьуруги хисарабани,
Нижеда цIумалин абилароан,

БахIарчилъиялъе чучлъаралани,
Гъудузул тIелазда гъорлъ рукIинаан.

Ракьалда яхI бугев бихьинчиясда
Нижер цIар ахIула – цIум гьев вугилан.
ГIумру нижер къокъаб букIананиги,
ГIодобги зодобги цIар буго нижер.

        БОКЬУЛА

Бокьула гъутIбузул тIамах гъунеб гIуж,
Цебе бокьулаан гьел тIегьалеб мех.
Гьанже, гъутIби дида релълъараб мехалъ,
Хиралъулеб букIун буго хаслихълъи.

ГIумру ракIалде щун, борчIула магIу,
ГIащикъаб мехалъул цIехола лъалкIал.
ТIутIун гIодор гъунел тIогьилал тIанхаз
Хисулел соназул рехула чIумал.

Цин эбелалъул хоб, цин инсул зани,
Пикрабазе кантIи босун, пархула.
Гьезда гьоркьоб бугеб вацасул хобалъ
Ахир тохлъукьего щолин абула.

Хьулалда мех-мехалъ ракI белъанхъула,
Дидеги балагьун, гьимула заман.
Я бан гIазукь гуреб, щун бакъукь гуреб,
Ракъдал цIороялъ дир квер къан бачуна.

                             КЕЧI

Дица кечI ахIичIо хIалица дихъе,
Керен бухIулелъул, жибго бачIана.
Зулму гьабун, аскIоб чIезе гьабичIо,
РекIелъ бикIаридал, къватIий биччана.

Дир рохелалъулъги къварилъабалъги
Гьеб кидаго дида аскIоб букIана.                       
Рагъдаса дир эмен вуссараб къоялъ,
ТIоцебе гьеб дихъе рещтIун букIана.

Дида лъачIо гьелда кечIин абизе
Куплетал рукIана чвахун рачIунел.

Хадур сонал индал, кIудияй гIедал,
КIудияз абуна гьел кучIдул ругин.

Дихъе кечI бачIана, эмен къанщидал,
Къвал цIун ургъелазул гьиралги раччун.
Дида аскIоб чIана, эбел холелъул,
Чвахун унеб магIил гIор тIобитIизе.

КечI дихъе бачIана кинида лъураб
Лъимералде тIаде къулараб мехалъ.
Къваридал, пашманал, гIумру бигъарал
ГIадамаца асар гьабураб мехалъ.

Дир кочIолъ - халкъалъул чIухIиги ццинги, 
Гьезул рохелалъул рорхалъабиги,
Гьезул камиязул карачелалги,
Гьезул гьунаразул паркъолеб нурги.

КечI – дир бетIералда бакълъун буго мун,
КечI – дир хIатIазда гъоркь ракьлъун буго мун.
Мун дихъе бачIунеб нухда билуге,
Свине гурин канлъи дир пикрабазул.

                  ЩИБ ЖО ГIУМРУ?

ТIубанго гьетIараб тIилищ гьаб гIумру,
ГIумруго щайилан абулеб буго.
Ралъдахъе нух щвечIеб лъарищ гьаб гIумру,
Кьураб-кьураб суал нухда билулеб.

Габани бекьараб хурищ гьаб гIумру,
Хасал гIадамазул гьанта битIизе.
Чамасдак бижараб ахищ гьаб гIумру,
ГIадамал аскIосан хьулги лъун ине.

Бице дунялалде нилъ щай рачIарал,
ГьечIеб ращалъидал лълъар борхизейищ?
ШайтIабаз ахIулеб кечI рагIизейищ,                      
БухIулеб гIумрудал кIкIуй хахизейищ?

ГьетIараб – мокъида, ритIухълъи – гIодоб,
Умумузул магIил ахир киб бугеб?
Багьана гьечIого чIварал васазул
Инсуе ритIухълъи лъица рагьулеб?

Суалазул цIураб, жаваб щолареб
ГIумру бихьизейищ гIалам бижараб?
РитIухълъи цIунизе тIурабщинаб би,
ГIададайищ гIумру умумуз кьураб?

              ГIУМРУДУЛ  ГIОР

ГIумрудул гIор дида инчIо аскIосан,
Дир рекIелъан руго гьелъул свераби.
Кинабго гьелъ кьураб рохалил магIу,
МагIнаги жаниб лъун, гьекъана дица.

ГьитIинаб мехалъцин цо божилъигун
Чваххана рекIелъан гIумруялъул гIор.
Вуссана рагъдаса хирияв эмен,
Гьев хванин бачIараб бихъана кагъат.

ГIолиллъудаги гьеб ана рекIелъан,
РекIелъ бижанщинаб тIегь лъалъалаго.
Дица цониги тIегь хвезе биччачIо,
Хиялазул тIугьдул руго каранда.
 
Гьанжеги рекIелъан унеб буго гIор,
Рохелгун пашманлъи гьениб толаго.
Лъана талихIалъул борхалъи дида,
Лъана ургъелазул гъварилъи дида.

ГIумру унеб гьечIо дида аскIосан,
Гьелъул сухъмахъазда солдат йиго дун.
Гьелъ дихъе бегьана, яргъил бакIалда,
БегIераб, багIараб, гьитIинаб къалам.

ГIумрудал гIор буго рекIелъан унеб,
РекIел зобалазе зикруги бачун.
Кинаб бихьаниги, щиб бачIаниги,
ЧIвачIо гьелъ гIаданлъи, гъанкъичIо намус.

                          ВАТIАН

Дур къаданибги чIун къулгьу гьабизе
Къадараб Европа гIедегIаниги,
Мун къуватгун буго, къадругун буго,
Къиямасеб къо те Европаялъе.

Дол, къанщун бералгун, балагьизе те
Россия бикьулеб макьилъ бихьизе.
Мерцица хIулараб бетIер хъасила,
Макроница берал къапезарила.

Дур васал, кодор ккун автоматалгун,
Окопазда жанир посталда руго,
Гъудул, анищ гьабун, роржанхъизе те,
Дур цIумаз цIунила дур рорхалъаби.

Дудаса гьезие щвезе бугеб жо
Килщикьан баккараб цо буртIин килищ.
Гьебги гIечIонани, я кантIичIони,
Букъун цебе ккураб цо кIудияб зар.

                ХАСЛИХЪЛЪИ

                              I
Балагье, хаслихълъи, мун дир гордухъе
Хасел тIаде щварай дида кIалъазе.
Балагье берцинал тIогьилал бераз
ТIегьдаса буссараб дир гIумруялъухъ.

АхIе дун, хаслихълъи, дуца ахикье,
Ахирияб гIазу диде балелде.
ХIеренго, недегьго гIодоре гъарал
ТIамхал мерхьунаго, гьений хьвадизе.

Гьел тIамхаз абила жидеда гьоркьор
Дурги гIумруялъул кьерал ругилан.
РекIел чагъанаялъ бачина наку,
Чанги арал сонал щвела ракIалде.

                              2
Хаслихълъи ургъалилъ балагьун буго:
Доб рииги ихги дидаги лъалин,
Замана сверидал, гьелги сверулин,
Сверуда чIагоял лъалкIал хутIулин;

Гьороца ахирал тIугьдул ретIидал,
Жиндирги тIабгIалъул сурат хисанин.
ГIазул хIулабаца кьурди гьабидал,
КьабгIун бачун квергун, жиб нахъе инин.

                             СОНЕТ

ГIедерго сверулеб сагIтил хъаравул,
Хъван бараб дур гIаздакь буго дир мегIер.
ГIурдада тIегьарал дир манаршаби
Шапизе хIадурун руго ракьалде.

Дир гIурччинаб гъотIол тIамхал гъенезе,
Мун чанцIул сверараб сагIтил каранде.
Ссиял дир лугбазул узданлъи хвезе,
Дур бегIераб мацIалъ борцанщинаб нух.

Сверулеб, сверулеб сагIтил хъаравул,
Дур свералабаца чIвала берцинлъи.
Сверун свакалареб заманалъул нугI,
МагIуги рохелги бикьула дуца.

КIудияб гьаб гIумру гьитIин гьабизе
ГьитIинаб дур бугеб кIудияб гьунар.

        ДУН ЧIУЖУГIАДАНЛЪУН
                  ЙИЖУН ЯТАНА

Дун чIужугIаданлъун йижун ятана,
Берцинаб загIиплъи карандаги лъун,
Лъадилъун йикIине амру батана,
Сабруялъ угьараб гурдеги ретIун.

Аллагьас бачIана дие эбеллъи,
Улбузул ургъалил гьиралги раччун.
Амру щвана дие зобалаздасан
ХIеренаб дарайдулъ агъазги жемун.

Киналго улбузул ургъел жубараб
Кьуна гIумруялъ дий чанго лахIзатал.
Киналго улбузул рокьи жубараб
АхIана дицаги кинидахъ кучIдул.

Дида гIумруялъул берцинлъиялъул
Эбеллъи батана бищун берцинаб.
Дида дунялалъул ургъел кIочона
РакI-ракIалъ релъулел лъимал рагIидал. 

         ПИКРАБАЗУЛ ЦIУМУР

Пикрабазул цIумур бухулеб буго,
ГIумру ургъалида гIенеккун буго,
ГIарцулъ тIерхьаразда рагIичIониги,
ГIадатаб халкъалда рагIилародай?

Ургъалица гIакIа ахIулеб буго,
ХIалакълъараб лъикIлъи гIодулеб буго,
РухI гьечIел, яхI гьечIел, хьибилги хисун,
ЦIидасан бусада кьижулел руго.

Пикрабаца цIумур бухулеб буго,
ЧIаголъи лъугIараб лъикIлъи борчIизе.
Ургъалица гIакIа ахIулеб буго,
Ургъел гьечIелщинал ригьинаризе.

                          АНИЩ

КIудияб шагьралъун гьечIонаниги,
ГьитIинаб сухъмахълъун хутIизе анищ.
МиккигъветIлъун рохьой йижичIониги,
Махил гъветIлъун нухтIа ятизе анищ.

Дун гьалагаб гIорлъун гьечIонаниги,
ГьитIинаб цо иццлъун хутIизе анищ.
Гвангъараб бакълъун дун паркъичIониги,
ГьитIинабго цIвалъун кунчIизе анищ.

Тезе анищ дица, дун унеб мехалъ,
Салуда тIад гурел, ганчIида лъалкIал.
Дун гьалдолеб цIалъун гьечIонаниги,
Анищ дагьаб хинлъи халкъалъе кьезе.

*  *  *
Хундерил тIалъиялъул
ТIогьиб тана дир рокьи,
Кьурабалъан чваххулел
Чваххелабаз ана гьеб.

Киназего бикь-бикьун,
Кьун бахъана дир рокьи,

Дунго йокьизе тараб
ТIагIунеб батана гьеб.

Дун сундуйго кватIулей
КватIана гьелъиеги.
Дидего регIизе дун
Гьаб гIумруялъ йиччачIо.

МАКЬУ

ГIалам бакIарун буго,
ГIодор чIезе бакI гьечIо,
Чванта кIалъалеб буго,
ГьакIкIан кIалалгун руго.

Гьерсал кенчIолел руго,
Намус белъулеб буго,
Цоял гьимулел руго,
Цоял хьимулел руго.

Зурмил гIатIидаб рахъалъ
Наку бачунеб буго,
«БахIарай» - ан цIарги тун,
ЦIорол ясикIо йиго.

КIалъазе рагIи кьеян
РекьичIел хурзал руго,
Фабрик-завод букIарал
БакIал ахIдолел руго.

ГIеласул гIадлуялъухъ
ГIенеккулев чи гьечIо,
Судияс векьарухъан
Жанив тIамулев вуго.

АскIосан гирун унеб
ГIумрудул гьоко буго,
Къиркъизе гьарулаго,
КъачIачIел «запчасталгун».

Цоял руго: къачIаян,
КъачIачIого рес гьечIин.
Цоял: къиркъилел теян,
Гьелъулъги магIна бугин.

Гьелъул къириялъухъе
Цо талихIалъ йорчIана,
ДитIе цояб бер къинкIун,
Бакъ жанибе бачIана.

               РАЛЪДАЛ РАГIАЛАЛДА
                  ГIОДУЛЕЙ ГIАДАН

Лъица къварид гьаюн, гIодилей йигей
Ралъдал рагIалалда, гьайбатай гIадан?
ГьедигIан берцинай мун гIодулелъул
Цадахъ гIодулареб гьаб дуниял щай?

Мун магIарулайищ? Мун лъарагIайищ?
Лъаларо дида мун яги дур миллат.
Бихьула гьедигIан къваридаб къоялъ
Ралъдаде чучизе ячIун йигеблъи.

Дуда тIасан гвангъун бугеб бакъул нур,
Мех-мехалъ бахчизе, накIкIукье уна,
Дур рекIелъ хутIараб цо гьитIинаб хьул
Хьухьикье, къвалги бан, бачунеб гIадин.

Дур синкъи ракьалда рагIунгутIизе,
Ургъунго хъудула карачелаби.
Дур магIу лъидаго бихьунгутIизе,
Гьурмада речIчIула гьезул тIираби.

ГIодуге, гIолилай, гIумру кидаго
Кьерхун хутIуларин, цо-цо роцIунин,
Жакъа рекIел зобал накIкIул цIуниги,
Мете-метер бакъги щвезе бегьулин.

*  *  *
ХIалтIизе гIедегIичIел
Рагъизе гIедегIула,
ДагIба-рагIи хиралъун,
Халат чIамучI гьабула.

Багьадурлъи бокьиялъ
Гьункьи цIакъаб букIуна,

Къедал, пикру гьабидал,
Мекъи рукIун ратула.

УргъичIого рагъарал
РагъичIониги къолин,
ГIакълу гьечIеб ботIрода
БитIаралъ тIил кьабгIула.

ЦIУДУЛ ВАС
(притча)

        
I

ЦIумалъул вас инсуда
ЦIакъ пахруго кIалъана,
Гьаб жиндир рорженалъе
МугIрул тIогьал гIоларин;

КIудияб дунялалда
Дандекколеб бакI цIехон,
Метер сапар бухьине
Жакъа хIукму гьабунин.

Эмен-цIум ццидахана,
Гозо кьурулъ кIутIана,
Куркьбалги хучизарун,
Васасе суал кьуна:

– Кинаб хIукму букIунеб
Дир изнуги гьечIого?
Дица роржен малъараб,
Дица гIезе гьабураб?

– Эмен, дуца тIадаб жо
ТIубазабун батила,
Киналгоги хIанчIаца
Гьедин хьихьула тIанчIи.

Гьанже, кIудияб гIедал,
Дие гIакълу кIваричIо,
Диего бокьаралъуй
Боржун ине биччан те…

– А, дир вас, тIадвуссунге,
Дун суризе гьавуге,
Малъараб босичIев дуй
Нух битIизе гьабеги.

Инсуде кваркьи хьвагIун,
Ана цIудул тIинчI боржун,
Цо рикIкIадал мугIрузул
Щобазда гьеб рещтIана.

II
Чияр хIанчIазда гьобол
БерчIварабго бихьана,
Гьеб берзуе гIечIел гьел
Гьалда сверун лъугьана.

– Мун щиб цIакъ батIияб хIинчI?
ХIал нижеда релълъинчIеб?
ХIулабиги гозоги
Дур батIиял рихьула.

Нижер ракьалда дуе
ГIумру бокьун батани,
Гозол бегIерлъи къотIе,
ХIулабиги дагь гьаре.

КигIан бокьичIониги,
Гозо къотIизе ккана,
Жидецаго хIанчIаца
ХIулаби тIутIун рана.

Боржунаго чан кколеб
Чорхол къагIида хвана,
Чияда релълъунаго,
Бажари загIиплъана.

Гьалда чияр ракьалда
Рокьи батизе кIвечIо,

Гьаб я гьазда релълъинчIо,
Я жибголъун хутIичIо.

Васас къварид гьавурав
Эмен хекко къанщана…
Бекараб гьалъул гозо
Киназго хочIий хIана.

ХIуларал гьалъул куркьбал
ВатIанилан гIодана,
ГIумру данде билълъинчIеб
Гьелъ хвел тIаса бищана.
          
Гьаб цIум ракIалде щведал,
Дилъги ургъел гIодула,
Нилъераб кIочон толел
ТIанчIазул ургъел чIвала.

КИН ЙИГЕЙ, МАГIАРУЛАЙ?

Кин йигей, магIарулай,                               
МагIна гIумрудал лъачIей?                            
Дуй вокьулев чиясе                                     
Мун йокьулей ятичIей?                               

БитIараб гьетIун гуреб,                               
ГьетIараб битIулареб,                                  
БитIарабищ дуе нух                                      
ГIумрудал сухъмахъазда?                           

ЦIайищ дур гъастIа бугеб,                          
КIкIуйищ беролеб бугеб?                           
Кан бакунги рекIинчIеб,                             
Гъасда квачалей йигищ?                                

Ихдаде гIинтIи гIадин,
ТIегьалеб кинан дур рухI,                                  
ХIуртIачине гьабулев
Гьудулги аскIов вукIун;

Дуда роцIун рихьулел 
Зобал кьерхун рихьулев,
Бураназухъ урхъарав,
ГIазу хIулун хIинкъулев.

Кин йигей, магIарулай,
Кинида аскIой мунго?
Кинийищ кIибикIулеб,
Ургъелищ кIибикIулеб?

КIолеб бугищ хIехьезе
ХIалихьалъи росасул?
КIолеб бугищ йикIине
Къуватайлъун ракьалда?

Дуде нуцIа къарабго,
Чияр нуцIа къирулев
Гьев хIехьезе Аллагьас
Кьураб сабру гIурабищ?    

Дуйго вокьарав гурев,
Мун йокьулев восичIей,
Чиясда гIумру лъазе
ГIазабдай къваригIунеб?                  

Дир лъикIай магIарулай,
МагIуги ххун, хинкI куней,    
Кинаб жанисеб къуват
Рукъ цIунизе бачIунеб?

ГIицIго лъимадуй гIоло
ГъастIа кIкIуй хIехьон чIарай,
Гьеб бесдаллъунгутIизе 
Ургъалил г1ор гьекъолей.

Дир лъикIай магIарулай,
ЯхIалъ рухI кьолей гIадан,
Дуй вокьулев чиясе
Мун йокьулей ятичIей.           

            СОЛДАТАСУЛ  КАГЪАТ

Батила, дир гьудул, гьениб хаслихълъи,
Хан гIадин тIабигIат мутIигI гьабулеб.
ТIугьдузул беразул тIелхал тIупулеб,
ТIогьилал тIанхазул тIанса бессулеб.

Батила, лъороса гьуралги риччан,
Гьундузул гордазда чIинхал речIчIулеб,
ТIохазда басандун, къватIазда кьурдун,
Кьурабазе Бахил бакънал рачунеб.

Дие бокьилаан гьурилъун вахъун,
Гордухъан хирияб хъизан бихьизе.
Вас каранде къазе, къвал дуда базе,
Ургъалил цIун йигей эбел халлъизе.,

Гьорол мацIалъ гордухъ нужгунги кIалъан,
Дирго окопалде тIадвуссун ине,
ЦIияб къо бакъуца бачIараб мехалъ,
Нужер цIаралдасан тушман гъуризе.

Щибаб хIарпалда тIад месед бекьараб,
ЧIобогояб салам босун те жакъа.
КватIиларо рагъуй ахир лъолеб къо,
Къвал нужеда базе дун вуссунеб къо.

           ЭБЕЛАЛЪУЛ  КВЕРАЛ

Сонал цIикIкIанагIан, цIехолеб гьечIищ
Улбузул кверазул хасаб балъголъи?
Дозул ригьалде нилъ гIагарлъанагIан,
ГIоларого гьечIищ дозул берцинлъи?

Балъголъи букIана дозул кверазулъ,
Цо ишан гьабуни, пикру бичIчIулеб.
ХIалкIолъи букIана кверазул килщалъ,
Кващун, лъикIаб-квешаб бичIчIизе кIолеб.

Хаслихъе, хасало, мех цIехечIого,
Лъадалъ рукIаниги, хинлъи цIунарал,
Сунда квал-квадунги, гIемер квалиялъ
Кидаго рукъалъул баркат цIунарал.

Пинкьаца кIвекIарал, кIарчамлъи лъачIел,
КIочон танищ, лъимал, дозул хIеренлъи?
ЧIучIарал, рукIкIарал, къуват дагьлъарал,
РукIарал берцинал черолеб мехалъ.

Баргъичал тIад ххечIел, курхьаби рачIел,
РичIун, гъансиниса хъахIаб шал чIвалел,
Щибаб рузманкъоялъ къунцIун гурони,
Кверазул малъазда релъен бихьичIел.

БотIрода квер лъуни, унти бахъулел
КIочон танищ, лъимал, дозул хIеренлъи?
Гьеб балъголъи лъазе лъимал гIелалде,
Чан гьайбатай эбел арай къаникье…

                                                                  2021 с.

                              СОНЕТ
              
Анищазда къвал бан, къокъунеб гIумру –
Гьелъ лъун толебщинаб пашманаб мугьру.
Ургъелаз рекьулел гIумрудул сонал –
Гьез кьун толелщинал пашманал дарсал.

ГIадамазде божи билараб заман,
ЯхIалъул кьураби кьвагьулеб гIалам,
Мигьлъун унеб бугеб адабалъул нур,
Гьеб хвасар гьабеян бухулеб цIумур.

РекIел рухIги къанцIцIун, бачIараб калам
Дур къваригIун гьечIин белъулеб къалам.
Ургъел гьечIолъиялъ гъоркь лъун бугеб бакI…
ВатIан хириязул лъукъун бугеб ракI.

БачIинадай гьаб мех хисулеб заман?
РагIилародай ракI бохулеб калам?



25

                                          ТАЖУДИН ЧIАНКIА
                              Поэма 
    
                   I            
Радал, гьава къотIун, къокъун рачIарал
Дагьа-макъал накIкIал бакъуца квана.
Керчаб харда тIаде бортараб щубил
Щущарал гаралгун гьеб гаргадана.

ХIанчIазул бакънаца, тIугьдузул махIалъ
Хунзахъ тIалъиялъе рорчIами кьуна.
КьилимегIералда тIасан роржунел
Пахруял цIумаца роржен рагьана.

Сверухъ бихьулебги бихьуларебги
ЧIухалъул пардавалъ пана гьабуна.
Гьуинаб бакъангун чваххулеб Тобот,
Тириго ралъдалъе жубазе ана.
 
Жиб-жиб рагIиялъул магIна кIарчамал
БекьечIдерил агьлу хIалтIуде бана.
ХIалтIи Аллагьасул диналъулъ лъурав
ЧIанкIа Къуръаналде сагьвиллъун ккана.

Гьеб цIалулеб гьаракь къотIноб рагIидал, 
КъватIчIван нухда унел лъалхъарулаан,
Урхъарал беразул магIуги бацIцIун,
Гьардарав гурищан гаргадулаан.

«Абадияб рокъоб алжан щваясул
Гьаркьил берцинлъи», – ян гьел урхъулаан.
ГIумру-гIамалалъул бищунго лъикIаб
ЧIанкIае щун бугин гаргадулаан.

                II
Сордо рогьалиде гIагарлъизегIан
Горда гьесул чирахъ сунеб букIинчIо.
МагIил горо гIадин, гирун бортулеб,
ХIедул гьуинаб махI гьаниб къотIичIо.

Мударисас рокъор лъурал дарсазул
Дос кьибил бахъичIеб хутIулароан,
РекIел гъварилъуда пикру гьабичIеб
РагIи цохIониги батулароан.

Рихьунибгун Инхоб, Жунгуталдаги,
Сугъралъги ЧIанкIаца «чIамуна» гIелму.
Жибго гьекъон унеб лъедасаги лъикI
Лъан букIана гьесда гIелмуялъул кьучIчI.

ЛъикIал гIалимазул гIакъилал бахIсалълъ
ГIахьаллъулаан гьев рекIелаб шавкъгун:
Хъварщиса Загъалав, МухIаммад-ТIагьир 
РукIана ЧIанкIае рекIей гIагарал.

КIудиязе ЧIанкIалъ рекIей гIолаан,
ГIемер кIалъачIого, вуцIцIун чIезе лъай,
КIалъазе ккаралъуб мухIканаб калам,
Киналго рохулеб роцIцIараб пикру.

РукIунаан рекIелъ чанги пикраби:
Берцинаб, дурусаб дуниялалда
ГIадамал щай гьечIел гьелда релълъарал?
Щай гIадамазда гъорлъ жахIдагин квешлъи,
Тушманлъиги бугеб Аллагьас бижун?

Щай лъикIав чиясе талихI кьолареб,
Щай сахав чиясе икъбал щолареб,
Щай ягъзинал чагIи кепалда толел,
Щай талавурчагIи эркенго ругел?

Цинги дос жиндийго жаваб кьолаан:
Гьеб цо Аллагьасда лъанани гIелин.
Дуда дунялалда кIиго жо лъайин –
ХIарамги хIалалги батIа бахъизе.

Цогидалъул жаваб жив-живас кьелин,
Ракьалда гьаб гIумру даимаб гьечIин,
Дуца, ЧIанкIа, дурго рекIел гьундухъе
ЛъикIлъи гуреяб жо къазе тогейин…

   III
ГьитIинабго росдал гьитIинаб мажгит,
Мажгиталъул будун Тажудин ЧIанкIа.
Ригьда как ахIулеб берцинаб минар,
Какде алхинчIого унеб жамагIат.

Мажгиталда аскIоб гьитIинаб мина,
Гьайбатай Гулишат жаний йижараб.
Диналъул къанунал къахIан ккуниги,
ЧIанкIал цо-цо гьелда рещтIунел берал.

Цинги, кереналда рокьиги рещтIун,
Макьу тун, ясалде саринал хъвалев.
«Беразул нур сунеб сипат бихьидал», 
Сабру рекIел тIагIун, гIамал хисулев.

«Халкъ гIажиз гьаюлей гIадан ятидал»,
ГIадлу биххун бугеб берзул балагьи,
«Лугбал инсанилай, сан маргъалулай»
Мадугьалихъ йихьун, билараб хIалхьи.

Гьас, гIищкъу бергьиндал, рокьул асарал
ГIараб тIахьаздасан цIалулел руго,
ГIелмудал гьундузул тIохдасан гьасда
Илагьияб рокьи бихьулеб буго.

Румил асаразда сардал рорчIана,
Гъазалица хъварал тIахьал цIалана,
Саадигин ХIафиз, Хаямил мухъал,
ГIемер цIалун, досда рекIехъе лъана.

Сардиде сверана досие гIумру,
ГIарцул лугбал ругей Гулишатги лъан.
ГIазаблъун къулчIана бачIанщинаб къо,
Къойил гIузруялъе гIищкъуги хIалтIун.

Балъго щурулаан ЧIанкIал кIутIбуца:
– ГIалхуда бижулеб гIамбаралъул тIегь
ТIезе БетIергьанас лъийдай хъван бугеб?
Лъарал рагIалалда чинаридул гъветI,
Чияргундай къисмат, диргундай къадар?

Гьес бетIер борхана, ракIалде ккана
Гулишатил жаваб жинда рагIанин:

– Щай дун тIегь йикIуней, дуда тIогьода
Дир гIадинал берал гIемер рихьунищ?
Щай дун гъветI йикIуней, гъветI цихIингIаги
Дун гIадин гочунеб бихьанищ дуда?

Рагьана ЧIанкIаца циндаго берал –
Цо берцинаб сасин сверухълъиялда.
Гьев тириго вуго тIаде вахъунев,
ТIад ретIелги ретIун, къватIиве ине.

Бакъанил гIуж. Ясал лъадай унеб мех,
Гулишат йихьизе рес щолеб заман.
Гьас нуцIа рагьана, цIидасан къана,
КъватIиве инчIого, гIодов вукIана.

– Пикру гьабизеги, гIакълу щвезеги
ГIечIеб заман бачIо дуца ракьалда.
Мун анцIила микьилъ гIолилав гуро,
ГIазаб дуе кьолеб рокьул гIин кьуре!

Напсалдаги божун, гьалаглъунищ дун,
Гьалагаб рокьуца кьили тIад лъезе!
Иманияб гIакълу мукъсанлъунищ дир,
ГIодовеги виччан, ургъея, ЧIанкIа!

Рокьул гьури пунин гьелчезе ккани,
ХьуцIцIида бижараб муцIи гуро мун!
Гьеб рекIел ахIухъе къватIив кIанцIизе,
Къайи цIунун тараб таращ гуро мун!

Ригьнал шурутIалги росдал гIадатги
Дуда цIакъ лъикI лъалин, гIодове виччай,
Напсгун гьаваялъе пургонги рекIун,
РикIкIаде воржунге, сабруялда чIа.

                   IV
ГIодоб бортичIого букIине гIадин,
КIиябго квералъ ккун буго гьас бетIер.
Каранда женкIолел ЧIанкIал пикрабаз
ЧIамун кьола гIакълу: гIодой виччаян.

ЧIанкIаца кодобе Къуръан босана,
Бисмиллагьги бахъун, тIанчал регана.
Какие гурони вагъаричIого,
Гьелда тIаде къулун, сордо борчIана.
                              
ТIогьилаб хIеренлъи рещтIунеб буго
Щибаб тIамахалде, щибаб тIегьалде,
Цо батIияб шур-шур магъилъ хурдузул,
Хиянатаб роржен зодихъ накIкIазул.

Цого-цо бакъ буго хъахIилаб зодихъ
Ракъвалел тIугьдузе ракI-макI гьабулеб,
Нуж жеги ракьалда цIилъизе ругин,
ЦIияб берцинлъигун тIегьазе ругин;

ГIумрудул гIакъилаб хIукмуялдаса
Я гIадан, я тIегь-хер рорчIизе гьечIин,
Рижулин тIегьазе – тIегьан, речIазе,
ТIаде бачIараб къо чIухIун хIехьезе.

           *  *  *
БачIана цIияб къо цIиркъил бер гIадаб,
ЦIидасан каранда зигардана ракI,
ГIакълуялъ щурана ЧIанкIал гIиналде:
«Рокьул рачел къазе чи къваригIунин».

Гьекъон мехтун вугев чияс кинигин,
ЧIанкIал квераз пикру нахъегIан цуна.
Цебе чIун гьимана ясалъул сурат,
ЦIадутIа хьаг гIадин, гьалдана сабру.

– РекIел гьаваялъул гьороца босун,
Раса унеб буго дир гIищкъуялъул,
ГIакълу щущан ругел дир хиялазе
ТIохил щобцин щолеб гьечIо рещтIине.

Гьалгощинал соназ, Аллагь гурони,
РекIелъе виччачIин, мун кий йикIарай?
ГIолохъанлъиялъул шавкъалъе дица
Цебего гьабураб тавбу киб араб?

Гьанже паризаяб какде вуссиндал,
Дур сипаталъ квалквал гьабулеб буго.
Какил суждаялда Гулишатил цIар
Илбисалъ гIундузде щурулеб буго.

Бараб как щвеладай, щунгъаралъул тIинчI,
РекIел майданалда рещтIун мунги тун?
Тавбу гьабуни щиб, гьабичIони щиб,
Дир къилбаялда мун паркъолеб мехалъ?

Бичун рокьи боссе унги вукIинчIин,
БачIун рекIелъ чIараб гьалда щибилеб?
Гьеб гьукъараб тIехьги батулеб гьечIин,
Дир унтуе дару киб балагьилеб?

Гьеб дур хIалалалда цадахъ хIарамги,
ХIалкIвеладай, ЧIанкIа, гьебгун къеркьезе?
Рокьи кканщиназе кучIдул хъвалаго,
Ккуна гурищ мунго гьелъул гудраца.

Рокьи гьукъараб бакI батулищали
Бегарабщинаб тIехь – хIисаб лъаларо.
Берал дие кьурал канлъуе гурищ,
Ккеладай, дир Аллагь, мунагьалъукье?

Лъадалги, цIадулги, ракьулги гIелму
ГIемерал тIахьазда батана дида.
РекIелъ рокьул хIинчIалъ бакъан бачиндал,
Гьелъий рекъолеб жо дида батичIо.

ТIарикъат бичIчIулев, Аллагь хIакълъарав
ХIакъикье ккеладай рокьи ккунилан?
Цо лъайги гIелмуги гIолеб батичIо
ГIищкъул рекIараб цIа свине гьабизе.

Ракъи хIехьелаан, хвезе чIелаан,
Хиянатаб чедан лъугьинароан.
ЦIорой хIехьелаан, яхI гьабилаан,
КIолеб гьечIо рокьул бухIи хIехьезе.

Пахрулъиялъ чIвала, чIухIиялъ хола,
Дун чIвазе речIчIараб гулла буго гьаб.
ЖахIдаялъ кванала, макруялъ куна,
Дун квине рещтIараб балагь буго гьаб.

Дун гьитIинго диналъ куцан вукIанин,
Кибдай кьватIел ккараб керен унтизе?
Дир мискинаб рокъоб къадал ракьанда
Рокьул гулгуналъухъ вухIулев вугин.

                   V
ХIедучирахъалъул хIеренаб канлъи
ГIелмудул тIанчазде тIинкIулеб буго.
Сардал-къоял рорчIун цIалулел тIахьалълъ
ГIищкъу гьукъараб бакI батулеб гьечIо.

КIикъойиде сонал рахунев дунги,
Диразул бащдабцин гьечIей дой ясги,
КIалъачIогодай лъикI, кIалъанидай лъикI,
Лъазе бокьилаан ясалъул пикру.

Гьеб букIана сардил ахираб суал,
Свине хIедучирахъ гьабулеб гIужалъ,
Рогьалил какиде кьижараб росу
Росдал мажгиталде ахIулеб ригьалъ.

   VI
ГIемер чIучIадана, гIемер къеркьана
ГIакълуги рокьиги дир кереналда.
Дида гьеб гьукъараб къанун батичIо,
Гьелде нуцIа къараб бакI данде чIвачIо.

Дица туснахъалъуб тIамураб рокьи,
ТIутIун ран рахсалгун, къватIий борчIана:
Диналъул цониги гIорхъи течIого,
ГIищкъул дунял жинца рагьизе бугин,
Жиндида ритIухълъи батизе бугин,
Дуниял тирунги, гьеб балагьилин.

Гьури зигардулеб букIана сверухъ,
Кьерхаде къачIалел рукIана зобал.
Цинги цо гьаракьалъ дида абуна:
«Аллагь вугеб рекIелъ рокьи букIуна,
Беразда бетараб гьеб хIурги бацIцIун,
РекIел матIуялъухъ валагье!» – йилан.

   VII
Чание чан къарав чанахъан гIадин,
ЧIанкIа Гулишатий ишан ккун вуго.
Гьей лъадае унеб заманги цIехон,
Гьелда хадув ине хIадурун вуго.

Я хIарамаб хьвади, я сурукъаб хьул –
Цонигияб гьесул пикрабалъ гьечIо.
Аллагьан угьула панаяб хIухьел,
ХIехьезе захIматаб тIатуна асар.

Бокьун буго гьесий цо суал кьезе,
ЦохIо рагIи абун, гьелда кIалъазе.
РикIкIадасан халлъун, хиралъарай яс
Дагьалъ гIагардасан лъикIго йихьизе.

ЦIолеб бугеб гIеретI, цIун бахъиналде
ЧIанкIа иццда жанив лъугьунев вуго.
ЦIечIого гIеретIги гъажалде борхун,
Яс иццдаса къватIий тIурулей йиго.

Лъалхъеян щурана шагIирас гьелда,
ШагIир вуго гьалда жакъа кIалъалев.
Данде жаваб гьечIо, нахъюссунаро,
Гьев – хадуса-хадув, гьай – цее-цее.

ГIажаибго гьасухъ ралагьун руго
АскIосан унелги данде кколелги.
ХIинкъадго чвалхола лълъел цIечIеб гIеретI,
ГIадлу хун бихьула босулеб гали.

– ХIинкъуге, Гулишат, дир рекIел ахIи
ГIадамазда бадиб хъат чIвазе анин,
Дир рекIелъ хIенсолеб рокьул сасуялъ
Сверухъе ругезул кIалал рукъилин.

Яс, гьев цеве чIани, нахъегIан къала…
Нахъвуссун вачIани, цее кIанцIула.
Кинабго бихьулеб буго сверухъе,
Росулъ цоясдаги гIола бихьараб.

Гулишатил бераз гьарулеб буго:
«Гьаб дир нухдаса мун нахъе а», – йилан.
Нечараб багIарлъи, магIид белъараб,
МагIида матIулъун буго кенчIолеб.

– Кинабго кIочарав, гIадат кIочарав,
ГIабдал, дий нух те! – ян кIалъала берал.
– Дида цохIо кIалъай, дун нахъе ина,
Дур хIинкъараб рекIел гьитIинаб бокIнилъ
БакI биччай панаяб дир хIухьелалъе!

Дой кIалъалей гьечIо, хIалуцун бугеб
ХIухьелалъ абунин ккола вокьулин.
ГьебсагIат нахъасан: «ЧIанкIа, лъалхъе», – ян
Абулеб рагIидал дов нахъвуссана…

Росулъа цо херас лъалхъизавуна,
Ясалъги гьелдаса пайда босана…
– Рилълъа хабаралъе нилъ мажгиталде,
Абизе бокьараб жо буго дуда…

– Мун бихьинчи вуго, дуда рекъолеб
Долда рекъолареб кIочон щай толеб?

Мун бихьинчи вуго, дуе бегьараб
Долъий рогьо букIин лъаларищ дуда?

Бихьинчи, дур рокьи ккун батаниги,
МиккигъветI кинигин чIезе ккеларищ?
РекIел пуй-чIваялъул гьорол кутакалъ
Гьелъул гIаркьалаби гIодой гъунарин.

«ДагIние – цIарилан, цIцIей – рогьойилан» –
Сунде абулебан лъаларищ дуда?
Мунгоги гIалимчи, рекъараб бугищ
Мун сабаблъун дой яс кIалухъ яхъизе?

– КIудияв, гIищкъуялъ гIакълу биххидал,
Эхетун ватана ясалда цеве!
– «Рокьул рачел къазе чи къваригIуна,
Балагьи хIехьезе яхI къваригIуна».

   VIII
КIиязулго хабар къокълъизабуна
ГIужда балеб какде ахIулеб какалъ.
РуцIцIун чIун кIиязго каки чурана,
Лъаларо ЧIанкIаца как киндай бараб.

Россал ругез – рокъоб, къоролаз – корохъ,
Киназго гьеб къоялъ бицана ЧIанкIал.
Цояз гIайиб гьабун, цояз ракIгурхIун,
Корохъ чIер барсана сурукъаб харбил.

                    IХ
ЧIанкIа, жиб-жиб гали роцадаги лъун,
Анищазул ахикь сверулев вуго.
Гьесул анищ буго хъизан гIуцIизе,
ГIумрудул гьайбатлъи гьениб батизе.

Хъизан - гIумруялъул аслияб рукIел,
КIиго чи рекъараб берцинаб свери.
Гьеб гIалам бижулеб аслияб кьибил
Бокьун буго ЧIанкIай гьанже гIуцIизе.

Г1одове къулун гьев пикрабалъ вуго:
Гулишат кIалъазе нечананиги,
Долъул бадиб дида хинлъи бихьана.
РекIелъа рекIелъе кьо букIунелъул,
Дир унти долдеги бахун батила…

«Хъизан – умматалъул аслияб рукIел –
Гьекъезе лъимгIанги хIажат буго дий», –
ГIалимчи ЧIанкIаца гьедин абуна,
ШагIир ЧIанкIал кIутIбуз шигIру щурана:

«Росу гьогьомизе, дун паналъизе
ГохIазда рещтIараб тIавус батила.
Сабру лъугIарав дир хIалал рихьизе
ХIурулгIин ятила йитIун Халикъас».

«Сипат хIараияй, хIетI тулпарулай,
ХIайванги херлъила дур хIисаб гьабун.
ГIурусазул пургон, гьорол машина,
МашаАллагь, Бечед, чорхол чIурканлъи!»

                 Х
Анищал щолареб бакI гьесул гьечIо,
Гьуинлъи, гьайбатлъи гьел пикрабазул.
Анищ буго гьесул, гIодовги вукIун,
Жиндирго васасда Къуръан малъизе.

Цойидасан аскIоб хъващи бахъана,
ЧIанкIа, кьурун вуссун, тIаде ворхана –
 РекIараб цIа гIадин кодоб ханжаргун
Гулишатил эмен эхетун вуго.

Лъорил гъотIол тIогьиб тIамах кинигин,
ХIинкъун сородулей цадахъ Гулишат.
Гьумер, матIу гIадин, кенчIолеб гьечIо,
Кьер тIурал кIутIбузда мартI рекIун буго.

Цоцахъ балагьараб согIаб сихIкъотIи,
Кунал рихьалда бан, дал-далун гIумру.
Чи гурхIилеб гIадаб синкъи - ясалъул…
Инсул - ццидал пири пирхулел берал…

Вахъун чIовухъего цIоролев ЧIанкIа,
ЧIарбиде щущалел гьесул пикраби.
РакIалъ Аллагьилан ахIулеб гьаракь,
Кьезе кколеб жаваб согIав инсуе.

– Дун мажгиталъуве, бахъун ханжаргун,
Дуде бугеб цциналъ вачана, ЧIанкIа.

Щиб дуй къваригIараб дир ясалдаса,
Рокьул гьаваялъул барти кьолонищ?

– Бищунго ццидалаб цидулги кколеб
Дир рокьи бергьине бегьуларищ, вац?
Гьаб дуниялалъе Аллагьас кьурал
Асаразда гьоркьоб гьебги бугелъул.

– ГьаракIуниб кIал лъун, КIикIуниб бер лъун,
Дур харбал цереги рагIун рукIана!
Дур хъулухъ букIинчIо лъадае уней
Дир ясалда цеве сангарлъун чIезе!

– Дица цIаланщинаб гIелмуялда гъорлъ
ГIищкъу бегьуларин батичIо дида.
– Дуца цIаланщинаб гIелмуялда гъорлъ
ШаргIияб нух теян батанищ дуда?!

– Дида гIайиб ккана, гIадат биххидал…
Яс дуца гьание щайзе ячарай?
– Гьалъул би дурабгун жубазабизе,
ЖужахIалъул тIинде мунгун йитIизе!

– Гьелда гIайиб гьечIо, гIайибияв - дун,
Дир би хIалаллъаги, хIурматав ХIусен.
Амма кIочон тоге, дур кьибилалъе
Рогьо гьабулеб жо дир рокьулъ гьечIо.

ЦохIо кIалъараб кIал, балагьараб бер…
– ЦохIо къатIраялъги гамачI борлъула,
ЦIадул хIенехI гIола дунял бухIизе!
– Гьедин батанани, къотIе дир бетIер,
КъатIра течIого би хIалаллъаги дуй!

Гьебха дир мурадин, Х1усен вортана,
Лъалиниса ханжар бахъун бачIана;
Инсуца эхеде гьеб борхулаго,
Херасул гьаракьалъ лъалхъизаруна:

– Аллагьасул рокъоб би тIезехъинищ?!
Бахъун гьеб шал рехе инсуда цебе.
Дицаги рехила бухари тIагъур,
ХъахIаб ботIродаса тIасаги бахъун.

«Дади!» – ян хIинкъараб гьаракьги гьабун,
Ясалъ шал рехана инсуда цебе.
Херасул тIагъурги ясалъул шалги
ТIолеб би гьукъизе гIиллалъун ккана.

СукI-сукIун, кьер тIурай яс гIодой ккана,
ГIамбарул надалда хвалил гIетI бана,
Ахирияб хIухьел хIинкъараб гIансил
Сардил зобалазде гIедегIун ана…

   ХI
КIудияб рокьиги кIудияб ццинги
ЦохIого жо букIун буго ракьалда.
Къарасда гурони, заз унтуларо,
Ккарасда гурони, рокьи лъаларо.

ХъантIи, ццин бегьулеб, хъублъи бегьулеб,
Гьаб ракьалда рокьуй батичIеб рукIел.
ХIарамлъи бегьулеб, хIилла бегьулеб,
ХIасрат бегьиларин бахъараб хвалчен.

Дир гIелалъул рокьи гIодоцунелъул,
КватIараб гIищкъуялъ гIадаллъарав дун.
Дир чу бугеб мехалъ, кьили дий щвечIо,
Кьили щвараб мехалъ – чу дир букIинчIо.

Сардиде сверана гьанже дир гIумру,
Щвараб гIоралъ босун гIищкъул тIегьги ун,
Гьаб дуниялалъул пайда гьечIолъи,
Дицаго къулчIидал, бичIчIана дида.

   *  *  *
Къадарго гьечIесде гIищкъуги бергьун,
Бигъараб гъал гIадин хутIулеб гIумру.
Жаваб гьечIеб рокьуй бетIерги къулун,
КъватIазда хутIулеб берзул балагьи.

Чорхол хIал бихьизе битIараб гIадин,
БетIералде балеб гIищкъуялъул цIад,
ЦIерлъун гIарцул лугбал риунищали,
Анищалъ бакулеб хIасраталъул цIа.

Чорхол ияхIалъул хIал холищали,
ХIавузалде къояз рехулев гIадан.
ХIакъаб бихьинчилъи тIатунищали,
Щакал балагьазде гьоркьов кколев чи.

   ХII
Щолареб бокьарал, бокьараб щвечIел,
Щай нуж руцIцIун чIарал, дир рекIел зобал?
ЦIадал щай раларел горогун цадахъ,
ГанчIал щай раларел гарил бакIалда?

Гулишат, мун дие йижун ятичIо,
Пашманаб макьулъун хутIила рокьи.
ХутIила кочIоца бижараб рокьи,
ХутIила рокьиялъ куркьбал гъураб кечI.

«Дудехун гаргазе гIащикъаб дир мацI 
Цабзазда бухьуна мун йихьарабго.
Йихьизе урхъараб ургьиб гьинал ракI 
Жаниб гьалаглъула, гьаракь рагIидал».

Гьанже лъил гьаркьихъе гьеб гьалаглъилеб,
Дун сабаблъун ракьулъ лъунин дир месед?
Лъидедай чучила чара хвараб ракI,
РекIел гьудулзаби рикIкIада ругин?

Кьурулъ гъветI бижулев хIалкIолев Аллагь,
Гьаб рухIелалдаса бергьине гьаве.
КватIараб ихалъ дий кьураб бухIиялъ
Бералги рухIанин, ракIги къвагъанин.

Дун ислам диналде ругьунлъанагIан
РухIалъе эркенлъи бокьун батанин,
Аллагь гуреясе къуличIониги,
Дир къасдалъе хIасрат рещтIун батанин.

Дида кIвечIо рекIел тIинда бижараб
Рокьул гъотIол тIанхал тIутIун рехизе.
Дир гьунар рекъечIо гьелъул кьолбода
КьабгIараб гIоштIоца кьибил къотIизе.

Дида гIищкъул щобда гъветI чIезе кIвечIо,
ЧIун тана рокьул мугь бокьулеб ракьулъ.

Дир рокьуй их щвечIо, рохел гьимичIо,
Цо гьуинаб лахIзат тана гьелъ нахъе.

Дихъе кватIун щвараб гIищкъуялъул их
ГIасрудул ралъдахъе чваххеян абе.
Чорхол гIакълу араб берзул балагьи
Нурлъун тIалъиялда хутIеян абе.

              
   ХIII
РетIараб ретIел гьес тIаса бахъичIо,
БахIсалъ гIахьаллъизе кивего инчIо,
Гулишатил хвелалъ гьев хисун лъуна,
Гьимиги рохелги даим лъугIана.

Макьу, квен кIочана, хIалхьи билана,
Гьав хIужрарокъоса къватIив вахъинчIо.
Къуръаналде гурев, гьав валагьичIо,
Аллагьасда гурев, гьав гаргадичIо.

Напсалда гъазават лъазе гьабуна,
Тавбудул ралъдалъе магIу тIинкIана:
Дир гъалатIалъ чIвараб чирахъалъул нур,
Чорхол сахлъи чIвалеб унтилъун чIана.

Метер – Аллагьасе, жакъа – халкъалъе 
Кьелеб жавабалъул ургъел цIикIкIана.
ЦIадул хIасраталъе цIияб нух лъурав
Нухлуласул сапар бигъун батана.

   ХIV
Регьел гIуралъубе щуб гIолеб гIадин,
Щвана цоги унти ЧIанкIал ботIроде:
ЦохIо йигей яцги вокьулес хъамун,
Щун бугеб гIоралде кIанцIана Тобот.

Цо-цояз абула гьей хъамун инчIин,
Вокьарав чиясда хадуй ун йигин.
Вацасда чIун бугеб къоги кIочон тун,
ХIалалдаса араб иш гьабун бугин.

Рухула накаби ЧIанкIал эбелалъ
ЧIункIбузул яс лагъас хъамун ун йигин.

Гьелъий ургъел гьечIо яс хъамиялъул,
Ургъел буго лагъас хъамун йигилан.

Вац гьелде регIичIин, тIалаб гьабичIин,
ТIахьал гуреял жал гьесда рихьичIин,
Гьесул рокьул кучIдуз дой гIадаллъанин,
Досул гIищкъу долъий балагьлъун кканин.

ЧанцIулин гьей арай Гулишатихъе
ЦIа бакарал кучIдул ЧIанкIал цIализе.
Лъадаялъул чанги бицун батилин
Вац вуссунеб чирахъ долъул гордухъин.

Гьеб хабаралъ ЧIанкIа чIвана тIубанго,
ТIупан тIуна гьесул гьинал рекIеде.
Эбелгун кьаллъана, яцгун барщана,
Хариде щуб гIадин, щущана гIакълу.

              ХV
БегьичIо ЧIанкIае яцалъул рокьи,
Живго рокьул цIаялъ вухIананиги.
ХIехьечIо шагIирас яц хъамун яти,
Гьеб гIадат магIарухъ батананиги.

Гьасулъ кIиго инсан кIалъалев вуго –
КIудияв гIалимчи, цояв – шигIручи,
ГIалимчияс гIищкъу гьукъулеб буго,
ШагIирас тIеренаб нух лъолеб буго.

ШагIирас абула:
– Цо-цоязда кIола кьоял рухIизе,
Кьурул парсахъанги сухъмахъал лъезе.
Дуца сак лъураб кьо долъ эхетана,
Дуца чIараб гъотIол тIегь долъий щвана.

ГIалимчи кIалъала:
– Дойги мекъи йиго, дунги гьаглъана,
Гуребани, гьадин ккезе букIинчIо.
Гвердида гурони, черх бихьичIей яс,
Чанил тIинчI кинигин, шапана ракьде.

Гьелъул хIакъ дидайищ, я инсудайищ?
Яги гьагал росдал гIадатаздайищ?



40

Рокьи гьечIонани, гIумру букIунищ?
ГIумру гьечIонани, рокьи букIунищ?

              ХVI
Пикрудул суалаз сородана черх,
ЧIанкIа боснов ккана, гьев загIиплъана.
Росулъе вачIарав цо даручияс
Дов сахлъизавизе тIаде босана.

                
   * * *
Даручи кIалъана: – Дур ботIрол унти,
Би къватIиб биччани, сахлъизе бугин.
Гьединан сахлъарал гIемерал кканин,
Дуеги дир квераз дару гьабилин.

ЧIанкIа разилъана, гьесул гъажалда
Даручияс чIорто жемулеб буго.
ЦохIо хъвани гIолеб рекIараб нусалъ
Би къватIиб биччазе къачIалев вуго.

– Те, – йилан абуна Тажудиница,
– ХIинкъунищ? – ан гьесда кIалъана тохтир.
– Гуро, – ян щурана гьесда шагIирас, –
Гулишат йокьараб дир бидул къатIра
КъватIибе биччазе дун рази гьечIо!

БичIчIичIин кIалъана гьесда даручи.
Досги жаваб кьуна:
– БичIчIичIеб рокьиги, намус, ияхIги,
ЧIегIераб ракьги тун, ракьулъе унин,
ЦохIо вичIчIунгутIи хутIулин гьаниб,
Хиянатги рекIкIги букIунин гьаниб.

   ХVII
Кьижун буго росу. ЦIолокьа тIаде
РусунакIкIал руго ххарун рачIунел.
Цудунго, какил гIуж тIаде щварабго,
ЧIанкIа тIадаб суннат тIубалев вуго.

Цинги гьас жиндаго абулеб буго:
– ЧIанкIа, рахен гьечIеб гIор букIунаро,



41

ГIагараб росу те, гъалатI кIочене.
Нух гьечIеб мегIерги рагIичIин жеги,
Бухье дуца сапар Мадинаялде.

Гьаб ракь тун къокъине пикру кканиги,
Анищлъун хутIила Хунздерил тIалъи.
Роржанхъулел тела хъахIилал хьухьал,
Дир угьун биччараб хIухьлал лъугьарал.

Ина росдал иццде, дандеса данде
Дида Гулишатил гьумер бихьараб.
Дица ахирияб нухалъ щурила
Пашманаб цо сарин росдал ясалде;

Дир габур халатаб хъахIаб гIансиде,
Дир калам мукъсанаб гIамиркоялде.
Дун сабаблъун свараб доб чирахъалде,
Дица росулъ толеб долъул зоноде.

                ХVIII
                           

           «Я Сибирь, я къоно, къадар хъвачIони,
                            КъваригIун буго дий цояб лъугьине».

                                                                              ЧIанкIа.

ЧIанкIаца къо-мех лъикI гьабулеб буго
Росу рагIалалда хабзалазулгун.
Ахирияб дугIа гьабулеб буго
Хъирул къанабазукь кьижун ругезе.

Цинги Гулишатил хабада аскIоб
Гьасул кIутIбуз буго гьадин щурулеб:
– Дун ина, дун ина, Дагъистанги тун,
Дир бигъараб къисмат хулжинибги лъун.

Дир цадахъ босулеб кIиго жо буго:
Цоябаб – дир Къуръан, цогияб – къисмат, 
Щокъроб жаниб къараб гьаб къварилъиялъ
Гъанкъун рехичIого хутIун вуго дун.

ЧIарбиде шапулей мун йихьаниги,
Щущан инчIого ракI буго кIетIолеб.

Зонода квер лъелищ, квер бихьичIей яс,
Дургун къо-лъикI гьабун, унев вугин дун.
ЦIалун телин къулгьу…
                                       къирбалазул нур,
Къо щун бугин тIаде сапар бухьине.

ТIелин цо харил сум дур хабадаса,
Дирго Къуръаналда гьоркьоб цIунизе.
Босилин дагьаб ракь ВатIаналдаса,
Дунго хвараб мехалъ цадахъ букъизе.

                            *  *  *
Дица течIебани шаргIалъул гIорхъи,
ГIумру, гIинтIи гIадин, бигъинароан.
Напсалъ кьили чIвазе дун чIечIевани,
ЧIегIераб къоги чIун, хутIилароан.

Дунял берцинлъиялъ тохлъун ватана,
Тавбу, дир БетIергьан, астагъфируллагь.
ГIумру гьуинлъиялъ гьаглъизавуна,
Гьеб гъалатIалдаса цIуне, Аллагь, халкъ.

Щолебщинаб балагь, тIолебщинаб би –
ТIолабго, гьеб илбис бергьине тани.
Бичасул хIудудал хвезе тарасул
ТалихI кида-къадги къунеб батила.

Къирула пикрабаз гIумрудул горду.
Залму Батировалъ 85 сон тIубаялде

УНТАРАБ ДУНИЯЛ КАРАНДЕГИ КЪАН…

Унтараб дуниял карандеги къан,
Къирула пикрабаз гIумрудул горду,
Гьелъул ургъелазул гъонодаги чIун,
РачIуна рагIаби, магIу бацIцIине…

Гьел рагIабаздалъун байбихьулеб буго Залмуца жиндирго «ТIасарищарал 
асаразул» лъабго томалъул тIоцебесеб тIехь. БатIайиса хъвазеги рес гьечIо 
унго-унгояй шагIиралъ жиндирго асарал. Щайгурелъул чIужугIадан-
шагIир гьей ккола эбелги, яцги, ясги, лъадиги. Гьезул щиялъул бакIалдасан 
балагьани, жакъасеб дунялалъухъ ракI унтичIого, магIу баккичIого, хутIилеб 
хIал бугищха. Эбелалъ каранде унтараб лъимер къалеб кинигин, унтараб 
дуниял карандеги къан, бацIцIунаго бадисан чвахулеб магIугун, хъвалел руго 
шагIиралъ, къватIире рачIинчIого, жанир рахчизе кIоларел, ралъдал тIиналда 
бахчараб вулкан кинигин, рекIел тIиналдаги рахчун, гьалдолел ругел пикрабиги 
ургъелалги берцинго, магIнаялда, щивасда, хасго магIарул чIужугIаданалда, 
ричIчIулеб гIадатияб магIарул мацIалда къиматал жугьабилъун сокIкIарал 
рагIабаздасан рижарал саринал.

«Дир анищ бугоан цо кечI ахIизе», - ян абураб гьелъул кочIолъ гьелъ гьел 
сариназе рагIи ургъизе хIалае ахIулеб буго гьеб жиндирго рекIелъ бугеб угьиги 
бухIиги.

Дир анищ бугоан цо кечI ахIизе,
Жавгьар-якъуталъул паркъи гIемераб,
Кьер зобазул гIадаб, хинлъи бакъулаб,
Хириял лъиназул тIокIкIин босараб.

Ургъел бугонани, гьеб кIочон толеб,
Тату хун бугони, свак нахъе унеб,
Бадиб хулулаго, магIу бакъвалеб,
Къварилъи бачIани, гьеб бигьалъулеб.

Бищунго хIеренаб, бищун недегьаб,
Бищунго хIасратаб, бищун гIакъилаб,
Киналго халкъазе цIакъго хIажатаб,
Цин рекIелъе ани, гьениб хутIулеб.

Гьадинаб, дагьабниги лъугьа-бахъунеб жоги бичIчIулев, гьелда ракIги 
унтарав чиясул рекIелъ бугеб гьеб унти, бакIаб хIал бигьа гьабизе, хъвачIого 
чIолареб хIасратаб кочIое хвел гьечIеб даимлъи кьезе, дунялалъул рохел, бегье 
дихъе кверан гьарулеб буго гьелъ.

Гьедин хъван руго нилъее Залмуца цоялдаса цоял гъваридал, магIнаял, 
цIалдолезул ургьиреги рекIел тIиналдеги лъугьунел, гьел макьидасаги 
рорчIизарун, гьезулги ракIазулъ цIа буризабулел, къиматал асарал. 

Бечедаб буго шагIиралъул тематика, гьей яккичIеб ралъдал тIинуги, 
мугIрузул тIогьалги, гIатIидаб байданги, гъваридаб кIкIалги хутIун гьечIилан 
кколеб буго, гьелъул асарал цIалулелъул.

Нилъее гьедин бечедаб, гIатIидаб букIаниги гьелъул шигIрияб дунял, Залмуе 
гьел жиндицаго нахъе толел ругел сариназул сиял цIакъго мукъсаналлъун 
рукIин рихьулел руго. Жийго шагIиралда гурого щибха лъалеб, жиндир 
рекIелъ гьалданиги къватIире гьулчизе риччачIел чан пикраби жанир рахчун 
хутIаралали.

Рукъги хIалтIиги цадахъ бачине ккарай чIужугIаданалъул цоялъ цояб 
тезабичIого хутIизе ресги гьечIо. Щибаб заманалда жаниб чIужугIадан-
шагIиралъ тIаса бищизе ккола цояб рахъ гьеб кIиялъулго. 

Чанги гьедин заман гIечIого хъвачIого хутIарал кучIдузда гьелъ гьарулеб 
буго тIаса лъугьаян. 

Дида тIаса лъугьа, дир хIасратаб кечI,
ТIубан дица дуе дунго кьечIелъухъ.
ЗахIматал гIумрудул свералабазда,
Сариназде регIун дун хутIичIелъухъ.

Дида тIаса лъугьа, дие дир лъимал
Нужедаса цIикIкIун рокьун ратидал.
Цо рахъалъ – гъансито, цо рахъалъ – кини,
КечIалдаса дица цебе ккуралъухъ. 

Макьил кверщаликьа черх борчIилалде,
Чан сариналъ тункун йорчIизаюрай.
Эбелалъул борчги лъадул налъиги,
Нужги угьдилел тун, чанцIул борхараб.

БукIаниги, хъвачIогоги чIун гьечIо, гьел рахчун чIезе ресги букIинчIо.

МагIица бижараб жугьа абуна, 
Жаниб ракI бухIидал, пикру бицана.
Умумузул бадиб кьерхараб ургъел
Угьилъун чвахана чанги кагътиде.

Гьедин бадиб кьерхараб ургъел угьилъун кагътиде чвахаралги чанги  
чвахичIого хутIаралги кучIдузул хIисаб гьабулаго,

Дир халкъалда лъабго кечI дир лъаниги,
Дие гьебги гIела мунагь чуризе, – янги абулеб буго гьелъ.

Гьел рагIабазул магIнаялъул гъварилъиялде балагьеха нужго! Цо магIна 
бугеб мухъ нахъе хутIанигицин, мунагьал чурагиянги абун, рехсечIого 
хутIуларелъул гьеб гIакъилаб мухъ тарихалде лъугьинабурасул цIар. 
Лъабго кечI гуребги, чанги тIахьалги риччан, тIасарищарал асаразул лъабго 
томги сайгъат гьабулеб буго Залмуца жиндирго инсул росдаеги, хундерил 
тIалъиялъеги, тIолалго магIарулазеги, тIубараб Дагъистаналъеги. Жеги хадусел 
томал гьаризе хIадурунги руго, Аллагьас хъван батани. Гьеб щибаб, мугIрул 
гIоразул гIедераб чвахиги гучги жубараб кечIалда жанибги хIасратаб рокьиги 
лъун, кьолебги буго нилъехъе къиматаб хазиналъун, жиндир ВатIаналде бугеб 
гIорхъи лъалареб рокьул нугIлъун.

Дир гьечIо дуй кьезе, рокьи гурони,
Я бечедаб кIалгIа, я гIарцул таргьа,
Дица кьела дуе нусазарго цIар,
Дир рекIел бухIиги хIасратги лъураб.

Сверун алжан бугеб дир инсул тIалъи,
Дур тIабигIаталъул дие гьуинлъи.
Баркаталъул цIураб хунздерил росу
Хоб, дур ракьулъ гуреб, бакьан гуро дий.

Гьедин буго гьелъ загьир гьабулеб рекIелъ бахчун бугеб рахIатхвей, щибаб 
бачIараб цIияб къоялъ вахIшиял гIадамаз гьарулел ругел чIвай-хъвеял, ургъулел 
ругел питнаби сабаблъун.

Бидул цIураб цIияб къо

Сордо кIкIалахъ речIчIана,
ГанчIилъ щун, щущан ана.
Щубил дангъураги цIун,
Къоялъ бер-кIал чурана.

Бакъалъ горду рагьана,
ЧIоролаби рорчIана
ЧIухIараб мугIрул бисалъ
Лъарахъа лъим гьекъана.

Гьадин берцинго тIабигIат макьидаса борчIулаго байбихьулеб бугеб 
къоялъулъ шагIиралда бихьулеб буго кIудияб хIинкъи, жакъаги чIвадарухъабаз 
би гIодобе тIеладаянцин гуреб, тIолеб букIин бихьулеб, тIезехъин букIин 
лъалеб, жеги гIемер тIезе букIин бичIчIулеб.

ГIодобе тIураб биялъ
ЦIияб къо байбихьана.
Къасиялде лъаларо
Лъица щив чIвалевали.

Гьел мухъал цIалулаго, бихьулеб буго гьелъул рекIелъе щибаб цIияб къогун 
цадахъ лъугьунеб бугеб ургъелги хIинкъиги.

КIолеб гьечIо Залмуда чIунтулел ругел росабазухъ магIу тIечIого чIезеги, 
хIалихьалъиялъ квегъулеб бугеб Дагъистаналъул гIузраби къватIир загьир 
гьаричIогоги, кин букIаниги, аманат гьабулебги буго гIолохъабазе, «унтараб 
сахлъизеги свакараб чучизеги» Дагъистан кодобе босейилан.

Нилъер рокьи билиялъ
Бадиб магIу хулараб,
Хирияй эбел гIадин,
Каранде къай, Дагъистан.
Нилъго гIураб ракьалда
Бокьулеблъи лъазабе.
Умумузул нухалда 
Хер бижизе биччаге.

ХIакъикъаталдаги нилъее жибго бокьулеблъицин кIоченабулеб 
бугеблъидалха нилъер хьвада-чIвадиялъги рукIа-рахъиналъги гьаб мугIрузул 
улкаялда, эбелаб ватIаналда.

Гьединго Залмуца гьеб кочIолъ гъолеб бугеб яхI, балеб бугеб ахIи дицаги 
рагIизабулеб буго жакъа нилъер гIолохъабазда.

Батани нухда квешлъи,
Щущазабе малаца!
Мун гIолохъанчи гурищ?
Бихьинчилъи дулъ гурищ?
ЦIалде! Гьодорлъун бугеб 
Пикру бечед гьабизе!
ХIалтIе! КIвахIаллъун бугеб 
ХIалалда рухI речIчIизе!

Гьел мухъазулъ гьей дагьайго семулей йигилан ккезецин рес буго цо-цоязда, 
амма гIолохъабазданиги рагIилародай жиндир ахIиян, рес къотIиялъ эбелалъ 
кинигин, васазда яхI гъолей йиго шагIир. Бокьараб, эбелалъул лъималазде юссун 
гьабураб хитIабалъул ахиралдаго гIадин, гьелъул тIалабалъул ахиралдаги буго 
гьари.

Гьарула дица нужей
Бажариги жигарги,
ГIолохъанал квераца
Кодой босе дуниял.

Жиндирго рекIелъ гIолохъабазде бугеб хьулги божилъиги кьолеб буго 
Залмуца гьел мухъазулъ, гьезниги рехун течIого тIалаб гьабизе кIудияб 
божигун, хьулгун ургъел гьечIез кIалакъоркье чIвазабулеб бугеб ВатIаналъул.

Гьединго кIудияб ургъелгун, хьулгун ва рокьигун кьун толеб буго гьелъ 
гьаб дуниял кIодоэбел хIисабалдаги цIакъго гIисинаб гIелалъухъеги, жиндирго 
васасул яс ПатIиматги сабаблъун ккун.

Ма, дарман, ПатIимат, дуе дуниял,
Духъе, торгIо гIадин, кодой кьелин гьаб.
Гьалъул азаркьерал нурал цIунизе
ГьитIинал квераца каранде баче.

Жеги хIарщ бахинчIел квераз гурони,
Гьаб хвасар гьабулеб къуват лъаларин.
ХъантIичIел беразул нуралъ гурони,
Гьелъий гIумру кьолеб гIаламат гьечIин.

Дица кьолеб буго дуе дуниял,
Дурго намус гIадин, цIуне дуца гьеб.
Дица тезе буго дуе дуниял,
Меседил накъищаз къачIай дуца гьеб.

Бихьулиш эбелалъул, дахIабабал каранлъ бугебщинаб унтиги, ургъелги, 
хьулги букIинесеб хадусел гIелаз цIуниялде.

Бечедаб буго Залмул патриотикияб тематика. ВатIанияб рагъулги, 
Кавказалъул рагъулги темаби рагьун руго цIакъго цIализе бокьулел асаразулъ. 
«Солдатасул къисмат» тIехь цIалулезе рагьулеб буго жиндирго инсул 
мисалалда лъикIав, кьучIав, иманги яхIги бугев магIарул бихьинчиясул сипат. 
ГIодичIого цIализе кIоларо Дагъистаналъухъ урхъун унти ккарай Шамил 
имамасул нус Аминатил кагътал. Ургъелги чIухIиги цадахъ березабула рекIелъ 
Дагъистаналъул жакъасеб хIакъикъат бихьизабун хъварал асараз. 

ГIезегIан гIатIидго рагьун буго Залмуца чIужугIаданалъул къисматалъул, 
магIарулалъул къохIехьеялъул, бихьинчиясул тIагъуралъулги умумузул 
кIазилги къадру цIуниги, рукъалъул гъанситоялъул цIа кквейги лъималазул 
эбелалъул тIадаб налъи букIиналъул тема. Кире ракканиги, гьелъул къалам 
кIутIичIеб рахъ, нилъер тарихалда хурхараб букIа, жакъасеб къоялда хурхараб 
букIа, хутIун гьечIилан абизе бегьула.

ГIадамазулъ гьаб тIолабго рухIияб рахъ хиси гуребги, Аллагьас бижараб, 
гIадамасе сайигъатлъун кьураб жибго ТIабигIат инсанас инжит гьабулеб бугеб 
куцалдаги ракI унтичIого хутIизе рес букIинищха унго-унгояй шагIиралъул, 
чIужугIаданалъул, эбелалъул, кIодоэбелалъул. 

Залмул «ТIабигIаталъул магIу» – гьеб буго хасаб асар, инсанас тIабигIаталда 
гьабулеб бугеб чамгIаллъи, хвезабулеб бугеб берцинлъи, чIахIиязда бихьулеб 
гьечIеб мехалъ жалго жанаваралги, гIалхул хIайваналги, хIинчI-гъедуги, хIутI 
–хъумурги кIалъазеги гьарун, лъималазухъе хъвалеб буго шагIиралъ кагъат, 
гьезниги жидерго улбузул кIвар гьеб суалалде буссинабизе хьулалда. 

Цадахъ дуниялалъул киналго лъимал рахъа,
КIудияз нилъер ракьуй бухъулеб хоб гьукъизе.
БорчIизабе умумулъ билараб жавабчилъи,
Жакъа гьел кантIичIони, метер кватIизе буго.

Гьал цIадулал рагъалги рагъдезе гьаб ярагъги
Ургъугейилан гIоде! ГIадаллъулеб буго халкъ!
ГъутIби къотIун гьарурал, рукъзал кIваричIин гIоде!
Берцинлъи чIван босараб, месед кIваричIин ахIде!

ХIакъикъаталдаги, жакъа жидерго лъималазул гогьдарун гIодулеб гьаракь 
гуреб жо гIемерисел согIлъарал ракIазда рагIулеб гьечIо. Дуниялго буго 
гогьал лъималазе бокьа-бокьараб гьабулеб. Амма чияр лъималазул ракъараб 
гIодиги, гIодобе тIолеб бугеб биги бихьулеб хIал гьечIо «Дун!», «Дир 
нафс!» - илан хачадулезул гIундуздаги бераздаги. Гьелъ батилаха Залмуца, 
гьединал ригьинаризе, гьезда рагIизабизе бищунго къуватаб ярагъ хIисабалда 
жидерго лъималазул гьариги гIодигигIаги рагIилародаян, рес къотIиялъ, 
лъималаздехун гьабулеб бугеб хитIаб, гьезданиги кIвелародай жидерго эбел-
эмен кантIизаризеян.

Залмул творчествоялъул щибаб бокIоналдеяли щай, цо-цо бакIаздецин 
яккизе ккани, дир жакъа тIолго рагIи дие кьуниги, рес рекъолареблъи лъала. 

Щайгурелъул, щибаб гьелъул кочIолъ батула дида дирго пикруги унтиги, 
ургъелги, ахIиги, гIодиги, гьариги, гIагараб мацIги. Ахирисеб 9-10 соналда 
жаниб дица гIемерал ритIана гIадамазухъе Залмул кучIдузул аудиоял, 
телефоналдасан цIалун.  ГIемерал ратула гьел дир компьютералда жанир 
цIунунги. Гьезул тIоцебесеб асар букIана жиндихъ дир рокьи ккараб «КIодол 
дарсал». АнцIгоялдасаги сон ун батила гьеб аудио хъваралдаса. Жакъаги 
сверулеб буго гьеб интернеталдасан ва цоцазухъе рехулеб буго гIадамаз. 
Гьелдалъунги бичIчIулеб гьечIищха гьелъул асарал магIарулазе гIагарал 
рукIинги гIадамазе гIенеккизеги цIализеги рокьулел рукIинги. 

КучIдул хъварал гIолареллъидал, гьел цIалдолез къабул гьаризеги кколелъул. 
Гьел цIалулел гIадамалцин рукIинадай, гьел лъиего къваригIунцин ругодай, 
гьездасан пайдаго кколадаян абурал пикрабиги ургъелги загьир гьабулеб буго 
Залмуца «Дирго кучIдузде» абураб асаралъулъ.

Дир макьуги къанцIун, къватIий рачIарал
Нуж къваригIарав чи чандай ватила.
Керен бухIулаго, ахIараб кочIол
ХIисаб гьабулев чи щивдай вукIина.

Сурав босулеб буго шагIиралъ жиндасангоги «Бице дида» абураб кочIолъ.

Халатабдай къокъабдай гьаб дир тIехьалъул гIумру,
Батиладай гьелда нух гIадамазул рекIелъе?

Дун багIарлъизе кколеб рагIи гьаниб бугебдай?
ГIадамакьа нечолеб калам дир борчIанадай.
Дида гьаниб кIванадай битIаралъул бицине,
Бихьинчилъи, яхI-намус дир халкъалъул рагьизе?

Жиндего гIайибгицин буго гьелъ гьабулеб «КватIана» абураб асаралъулъ.

Дун, магIил магIнаги рагIабазулъ лъун,
Нухлул лъабрикьуда бакьулъ чIун йиго.
Нахъехун инеги бокьулеб гьечIо,
Цеехун инеги хIинкъулей йиго.
Гьаб къоялъул гIайиб дидаги буго,
ГIадамал кантIулеб рагIи батичIей.
Намусалъул диван дийги букIина,
МагIил магIна кватIун рагIабалъ лъурай.

Нижер хирияй, гIакъилай Залму!

Аллагьас хъван батани, халатаблъун букIина
Цо тIехьалъул гуребги, дур асаразул гIумру.
ГIадамазул рекIелъе некIого нух бахъана
Бихьинчилъи, яхI-намус гъорлъ бессарал дур мухъаз.

Дуца магIил магIна, рагIабазулъ лъун,
РагIизе гьабуна магIарулазда.
Чангиял кантIулеб рагIи батана,
Гьел рагIабаз дирги магIу бацIцIана.
Баркала гьелъухъ!

Сарат МУХIУМАЕВА

Проза. Залму Батировалъ 85 тIубаялде

ЯКЬАД

Якьадги ячун, Аминат шагьаралде щвана. Вакьад хун лъагIел ун букIана. 
КигIан рукъ тезе бокьичIониги, КIудияй разилъана шагьаралде йилълъине. 
Лъимал цIакъ рохана гьей ячIиналдаса, гьезие гьей цIакъ йокьулаан, долъие 
гьелги хириял рукIана. Лъималазда эбел-инсуца бицинчIо гьей гьезул инсул 
бесдал эбел йигеблъи. КIудиял гIун, чияр гIадамаздасан гьеб лъараб мехалъ, 
гьел цIакъ гIажаиблъана, амма гьелдехул букIараб берцинаб бербалагьиялъул 
щибго хисараб жо ккечIо. КIудиялъ гьезие гьитIинаб мехалъ маргьаби 
рицунаан, гьелгун шашкаби хIалаан, кагътал тIами гьабулаан, гIалаби речIчIи 
хIалаан. Жиндирго лъимал гьечIей гьелъие лъимал цIакъ рокьулаан. 

Алипатие шагьаралде ине расги бокьун букIинчIо. ЛъикIаб хIалтIи, лъикIаб 
харж, гIака гьечIониги, гIанкIу-хIелеко, гургурал, азбар-къоно, бокьараб 
жо бижулеб пастIаналъул нигIматал, базаралдецин къанагIат гурони ине 
кколароан, соназ къачIан, ремонтал гьарун, данде бачараб къайи-свери. Лъиеха 
бокьилеб гьеб биххизе, рехун гьебги тун, шагьаралде гочине. Щуго-анлъго 
соналъ аскIой хъизан гьечIого вукIарав ГIумарица лъадуе 24 сагIат цIана росу 
тезе. Гьев вигъинавизе лъадуеги бокьичIо. 

Бокьа-бокьарав чиясда рекъолей гIадан йикIинчIо Алипатил якьад. Гьелъие 
бокьулаан сундулъго тадбир, кинабго жоялде бер щолаан, цодагьабниги тохаб 
жо бихьани, цIар лъолаан. Гьелъ лъураб тIокIцIарги чиясда хекко рекIунаан. 

Цо жиндирго яцалъул ясалъул яс кьурав чиясда гьелъ «канарку» – йилан 
абулаан. Гьев вукIана къокъвиццатав, лахIчIегIерал беразул, чIегIераб расалъул, 
тIомги букIана чIегIеркIкIуяб. РетIун букIунаан гIубилаб кьералъул гурде, 
гьелдаги тIаби чIегIерал рукIана. Канаркуги гIубилаб кьералъул чIегIерал 
тIанкIалги тIад ругеб жо букIунелъул, КIудиялъ гьесда гьеб цIар гурони 
абулароан. 

Алипат, якьадги ячун, шагьаралде щвана. Хъваш-баш гьабун, кинаб рокъой 
егизе бокьилебилан цIехана. Рокъоб ремонт унеб букIун, кIиго рукъ букIана 
хIадурараб – цо гьитIинаб, цо дагьаб кIудияб. КIудияб рокъор рос-лъади 
регулаан, цогидаб – цо дагьаб гьитIинаб рокъоб лъун букIана КIудиялъе 
кровать, диваналда васалги регулаан. Гьелъул ракIчIун букIана школалде унел, 
гьелъие цIакъ рокьулел васал регулеб рукъ тIаса бищилин, гьениб гьелъие 
лъураб кроватги бугелъул.                               

– Нуж кинаб рокъор регулел? – ан цIехана гьелъ гьелда рукъ бихьизабулей 
нусалда.

Нусалъ гьелда рукъ бихьизабуна. Цинги якьадалъ абуна:
– Дун егила нуж регулеб рокъой. Дун рахIат бокьунлъидалха эхее ячIарай. 
Нус цIоро-гъорон хутIана, амма бокьичIо якьад йигъинайизе, гьелъие 

цодагьаб жоги гIолаан. ТIамуна нусалъ жидерго кровать бугеб рахъалда 

гьелъие гIодоб бусен, кровать лъезе бакI гьениб букIинчIо, къай-къоноялъ цIун 
букIун. Гъоркьан тIамуна гумузда букIунеб биццатаб мочалка, тIасан тIамуна 
квасул ургу. БахIаралъе гIадинаб бусен лъугьана. Якьад гьелдаса разилъана. 
Амма рос вуцIцIухIун чIана, бихьулеб букIана гьев гьелдаса рази гьечIеблъи, 
амма щибниги абичIо. Гьей чохьол эбел гурей, бесдал эбел йикIиналъги, гьес 
гIенеккун чIун, гIемераб жо жанибе бачунаан. 

ХIалтIуде унелъул нусалъ гьелда цо-цо жо тIадкъан толаан, гьелда ракIалде 
ккечIого букIине жий хIажат гьечIилан, якьадалъе гьеб цIакъ рекIее гIолаан. 
ХIалтIудаса руссун хадуб, гьелъие отчет кьезе кколаан: къо кин арабали, 
нус хIалтIулеб бакIалъул начальник кинав чи вугевали, гьесул чан лъимал 
ругелали, дов хIукуматалъул цIияв бетIер «Горбачица» щиб бицунеб бугебали, 
досда хаду-хадуй йикIуней гьадай гьумер гургинай гIадан щияли. Росулъа щиб 
хабар бугебали. Нусалъул заман букIунароан, гIодой йикIун, хабар бицине, 
гьабулаго рукъалъул хIалтIигун, бицине кколаан, бицинчIони, барщулаан. 
Жий, кIал цIорораб бацI гIадин, къоялъ рокъой йигеб мехалъ, харбие чи хIажат 
вукIунилан чIолаан. Доба росулъ цин-циял мадугьалзабахъе ун, сунтI сунтIизе 
рес букIанила, гьанир цоцахъе унел чагIиго рихьулел гьечIила.

– Дуца абун букIинчIищ, КIудияй, мадугьалихъ йигей ПатIиматил сунтI дуе 
бокьулароанилан.

– Бокьулароанха. Долъ сунтI гьабулеб мехалъ гьенибе хIацIцIу тулеб 
букIиндал, сунтI гьабизе бигьалъизе.

– Лъим тIинкIизе бегьулароанищ гьенибе, хIацIцIулги даруйищ букIунеб? 
– ан абулаан нусалъ.

– ГIантал жал рицунге, – ян ццидахунаан КIудияй, – лъетIе квер бегьизе 
кIохIаллъун тула гьелъ сонтIоде хIацIцIу.

– Дуца сунтI гьарунгутIизе, квешезе гьабулеб букIанадай?
– Лъаларо. Лъазе бокьани, долда цIехе, дида цIехоге, – ян жаваб кьолаан 

якьадалъ.
Нусалъ базаралдаса бакIги гьелда тIад лъезе гьитIинаб къандалъоги босана.
– Гьале дуе, КIудияй, ракIгъолареб мехалъ подъездалъул кIалтIа гIодой 

чIезе бакIги, дурго ракIгъун букIине, гIадамахъ ялагьизе къватIие яхъа.
– Гьеб цо гьитIинаб бакI боси лъикIаб иш гьабун буго, дун, гурун, дирго 

кIудияб шалги босун, болъода гIодой чIезе ун йикIана жакъа. Цо дунго 
гIадинай кIодоги ячIана аскIой гIодой йикIине. Килщида чIумалги ран рукIана. 
Дица гьелда абуна нилъ гаргадизе кколин, щиб-щибниги бицун, дунгун 
кIалъайилан. ЦихIин кIалъалей йикIинчIо. Бицунебго–бицунеб гьелъие 
хабаргун дунги йикIана. Цинги, цо заманалдасан магIарул мацIалъ кIалъалей 
дида гьелъ абуна: «Язык не знай» абун. Дида бичIчIана. – Дуца дурабго бице, 
дица дирабго бицина, «незнай» аби щиб букIунеб? Гаргадизе ккеларищ нилъ 
чIагоял чагIи. Цинги цо хварав чиясул гIадаб, кьер тIураб кверги дидехун 
хьвагIун, долъ абуна: «КъабикIу» – ян. Доб «къабикIоялъул» магIна щибдай? 
Долъул лъималазул цIардай?

– Дица метер цIехела мадугьалалда къабикIу щиб жоялъи, дол тумал руго. – 
Мунги, дойго гIадин, чIумал рехулей йикIаха, рак1гъун букIина дурго.

– БакъинегIан чIумал рехеян хъвараб бакI киб бугеб? Аллагьас мацIги кьун 
буго гIадамазе гаргадизе…

Алипатица нахъисеб къоялъ мадугьалалда цIехана  «къабикIу» щиб жоян. 
Мадугьалалъ, елъулаго, абуна: кIал данде бачун тейилан абулеб жо буго тумазул 
мацIалда.

ХIалтIуде кIудиялги араб, школалде лъималги араб мехалъ, жиндихъе 
шайтIаби рачIунел ругилан чIана КIудияй. Гьелъухъ батулаан нусазул бищунго 
кIудияб кIиго нус. Цояб букIунаан кроваталъул хIатIаахада лъун, цояб 
букIунаан кодоб ккун.

– Дуе нусал щай, КIудияй?
– Дун теларин вачIарав чиясда кьабгIизе.
– Гьанир гьединал чагIи рукIунаро, мун хIинкъуге. ЦIодорлъи гьабе, 

КIудияй! Гьеб цояб нус кухниялда те, дие гIемер къваригIунин, цоялъ ягъани 
гIелин.

– Теларо, дие кIиябго къваригIуна.
Алипатица росасда абуна:
– Цосина, шайтIанилан ккун, дида тункиладай КIудиялъ нус? Дун цо-цо 

мехалъ хIинкъулей йиго.
– Щибго гуреб жо бицунге дуцагIаги, дир нерваби тIубан хвезаризе.
– Дуе щибха, дур рахъалда гурелъул нусал ругел. Макьилъ щибниги квешаб 

жо бихьани, гьай чIолей йиго шайтIабийилан.

                                                            *  *  *
Гьедин унел рукIана сардал-къоял.
ХIалтIудаса рокъое щварайго Алипатил гIумру байбихьулаан 

«политинформациялдасан». Нусго суал – нусго жаваб. Хадуб гурони рес 
букIунароан рукъалъул ишазде юссине. 

КIудиялъухъе раккизе рачIунаан цо-цо гьелъул гIагарал чагIи. Гьез гьелде 
гIайиб гьабулаан росги чIужуги регулеб рокъой егунилан, дуца рекъечIеб жо 
гьабулеб бугилан. 

– Дица лъиениги сундуениги квалквал гьабуларо. Дида гьеб щиб гьабулел 
рукIунелалицин лъаларо. Амма дун хIинкъула гIисинлъималазда аскIой цояб 
рокъой кьижизе. Макьилъ дихъе шайтIаби рачIуна.

– Нижедаги рихьула гьел макьаби, гьел шайтIабийищ?
– Дида макьилъ гьел рихьула. Дие гьезул бицунге, дун диего бокьаралъуй 

егила. Малъаризе нуж камун рукIана. 
СихIкъотIун чIолаан гIагарал хаду-хадур рачIараб мехалъ. 
Цо къоялъ хIалтIудаса щвараб мехалъ КIудияй нусалда ццидалъ ятана.
– Жакъа дихъе дир вацасул вас вачIун вукIана, Москваялда цIалулев 

вугев. КIодол хъатиниб лъезе щибниги бачIинчIо. ГIададахвей бихьулищ цо 
чиясул? Гьев туалеталде араб мехалъ яккана дун гьесул сумкаялъуе, лъабго 
лимон бугоан гьениб жаниб. ЖаниегIан яккичIо. БукIараб берцинаб махI. 
Гьанже гуреб гьанже кьелин гьес гьел кIодоеян йикIана, босун сумкагун ана, 
мугъбекад, барахщана цо лимон кIодое кьезе.

– Дур хьулищ лъураб?
– Лъуна. Дие гьеб щвечIого гIемерал сонал руго. Баркаман чай, бокьилаан 

гьебги гъоркье рехун, гьекъезе. ЩвечIо дие. Щибха гьабилеб.
– КIудияй, дица ралагьила дуе лимонал, гьедин дуе рокьун батани. Нилъер 

гьанир гьел ричулел рукIунаро, Москваялдаса рачIуна дораса рачIунез.
– Киса дуца гьел ралагьулел? БукIунареб жогIаги щай бицунеб? 
Алипат жиндирго ишалде юссана. РагIулеб букIана жеги-жеги кIодол семи 

лимон кьечIев васасде.
Нахъисеб къоялъ Алипатица Москваялде уней проводницаялъухъе гIарацги 

кьуна лимоназул кIиго кило босизе, босаралъухъ гьелъие мухьги кьуна.
Нахъисеб къоялъ базаркъо букIана. КIудиялъ чвердезе инкар гьабулеб 

букIана. Жийдила араб рузманкъоялъ чверданила. ХIалтIи гуреб, иш гуреб 
жиндир черхалда бахараб жо щибго гьечIила, нуж гIадин кечезе регIун 
гьечIилан чIана. Алипатида лъалаан гьединаб мехалъ гьелъие рекъолеб жо. 
Гьелъ аскIоре ахIана жиндирго васал, малъана гьезда:

– Нужеца кIодода цодагьаб мехалъ хабар бице, цинги кечI ахIе. АхIун 
бахъарабго, хехго гьикъе: «КIудияй, цо чвердон лъикI гурищ?» Гьелъ разиго 
йигеб мехалъ абила: «ЛъикI-лъикI» – илан. Цинги цояс хIатIал ккун, цогидас 
гъуждул ккун, хехго кIодо ваннаялъуй гIодой чIезае. 

РагIулеб букIана бицунеб хабаралъан елъанхъулей КIудиялъул гьаракь, 
цинги хадуб ахIулеб кечI. Цинги «Огьо-гьой!», - илан семулей, ягъулей 
кIодол ахIи. Гьей ваннаялъуе щварайго, Алипатица хехго ваннаялъубе хинаб 
лъим биччалаан, хадуб биччараб гьелъул гурдеги бахъулаан. КIудиялъе цIакъ 
бокьулаан хинаб лъим. Семи къотIулаан. Чвердезеги гьаюн, къватIие ячунаан. 
Гьеб мехалъ байбихьулаан гьардезе, рецц-бакъ гьабизе, жий нужедаса рази 
йигей гIадин, Аллагь нужедасаги разилъагиян дугIа гьабизе. Цо-цо мехалъ 
йохиялъ гьей гIодулаан, чвердезе саргъас гурони щвечIей жиндие Аллагьас 
кьун бугеб рахIатила, щиб лъикIаб гIамалгIагийила Аллагьасда жиндир берцин 
бихьараб, кодобе бачине лъимер щвечIей жиндие гьес кьун бугеб берцинлъиги 
рахIатгийила.

Алипатица лимонал рокъоре росун рачIараб мехалъ, гIемер йохиялъ 
КIудиялъул берал батIаго кенчIолел рукIана. Гьелъие жийго бетIергьанаб жо 
цIакъ бокьулаан. Лъабго лимон холодильникалъубги лъун, хутIарал лимонал 
Алипатица КIудиялъухъе кьуна. Гьей егулеб бакIалда аскIоб гьитIинаб 
тумбочка букIана, тириго ун, кIодоца лимонал гьенир лъуна. 

– Гьаб нужер бакI хIетIе хIалаб, тIаде чи гIемер вачIунеб бакI бугелъул, 
дидаго аскIор рокьила дие дирго хьул лъун рукIарал лимонал, – илан абуна 
гьелъ.

Цинги Алипатица хIалтIуде унеб мехалъ, къотI-къотIун, тIаде чакарги бан, 
гьелда аскIор лъун толаан.

– КIудияй, дуца туризе тезе гурин гьел лимонал, хал гьабе гьезул, бокьани, 
холодильникалъур лъе, гьезда щивго хъвазе гьечIо.

– Валлагь лъеларо. СаламгIалайкумал гIемераб бакI буго нужер гьаб,  дирго 
нигIмат дидаго аскIоб лъикI.

– Дур гьел хвезе гурин абулеб жо букIана.
– Гьедин батани, дица гьел гортIа лъела, гьава чIвалеб бакIалда, тIаде 

салфеткаги рехила.
– Рекъезе гьабе, КIудияй.
Къирун-къарун ана заман.

                                                           *  *  *
ТIаде щвана хасел. ХIалтIудаса Алипат рокъое кватIун щолаан, 90-абилел 

соназда транспорталъулцин гIадлу биххун букIана. ГIемераб заманаялъ, квачан 
холаго, чIезе кколаан автобусалъухъ балагьун.  

Цо-цо мехалъ квачан холаго рокъое щварай Алипат, бачIинахъе ваннаялъуе 
унаан, бухIараб лъел душги тIаде биччан, как базе лъугьунаан, къоялъ рачIого 
хутIарал какал рецIун ралаан. Гьеб букIана КIудиялъе бищунго данде кколареб 
жо. «Политинформация» кватIулаан, къоялъул отчет кьезе кколелъул, гьелъие 
квалквал кколаан.

Как балей йигей Алипатица чанцIулго, КIудияй гьоркьой гаргадун, 
къосинабураб АлхIам цIидасан цIализе кколаан.

– Рокъое щун яхъиналде, хъахIаб халгIатги ретIун, ай какал ралей. РачIого 
гIоларел гьелги ригьда ран, щай йикIинчIей, рецIун рокъой ралей йикIинчIого. 
ХъахIаб халгIатги ретIун хIежалде аниланги рагIун букIинчIин – алъул хъахIаб 
халгIат, – цо минуталъ кIал чIолароан как бан бахъинегIан КIудиялъул.

Как бан бахъарабго, Алипатица абулаан:
– КIудияй, гьаб хIежалъул халгIат гуро, баниялъул халгIат буго. Дуца дида 

как къосинабуна, гIемер гьоркьой кIалъан.
– КигIан лъикI! Ригьда базе кколеб жо букIуна как. Кидаялиго рарал дур 

гьел я щвела доре, яги щвеларо.
– Ригьда базе рес букIунаро хIалтIуда.
– Нахъасан нуцIаги рахан, бай.
– Дун гурелги рукIуна кабинетазда, кидаго гуро рес рекъолеб.
– Гьебни гьедин телин, цIияб хабар щиб бугеб? Гьадав «ХабаргIали» 

жакъа телевизоралъув гIемер гаргадилев вукIана, дос щиб бицунеб букIараб? 
(КIудиялъ Горбачевасда «ХабаргIали» абун цIар лъун букIана.).

– Щиб лъалеб, КIудияй? Дир хIалтIуда телевизор гьечIо.
– Газеталгийищ гьечIел?
– Газетал цIализе хIалтIуда заман букIунаро. Къаси гIенеккила 

телевизоралъухъ, цинги бицина.
– Хирияв Аллагь! Цо сунтIизе сунтIгIаги бокьилаан. Сундуе къваригIараб 

жо гьаб шагьар сунтIгIаги букIунареб? Дида рагIун букIана сунтI базаралда 
бичулеб букIунилан. Кибдай гьазул базаргIаги бугеб? Вачун васгун базарги 
бихьизе, сунтIги босизе ина метер. 

Алипатида рагIулеб букIана КIудиялъул хабар. «Киеха дун иней сунтI 
балагьизе? Цосина васги вачун инадай базаралде ниж рокъор гьечIеб мехалъ? 
СунтI тIагIиналъги ятила гьай гьадин нервничать гьаюлей?..»

– ГIумар, дур хIалтIуда сунтI балел чагIи гьечIищ? Гьаре цодагьаб сунтI 
кIодое, – ян абуна Алипатица росасда.

– ГьечIо, ратаниги гьариларо. Мунго а гьаризе, гьелъие бокьа-бокьараб 
гьабулей чIужу мунлъидал, – ан рази гьечIого жаваб кьуна ГIумарица.

Гьалда ракIалде щвана аскIор ругел рукъзабахъ сунтI балей гIадан 
йикIарайлъи. Къаси квенги хъизаналда цебе лъун, Алипат сонтIода хадуй ана. 
Мадугьалалъ абуна цидурукъ гъорлъ жубараб, кутакаб жо бугила, дур кIудиялъ 
гьеб хIехьечIого букIине бегьулилан.

– Лъаларо, цо дагьаб жогIаги кье, гIодое юссунарищали. Дун районалде 
эбелалъухъе кIалъала гьелъие сунтI битIейилан.

Кванан яхъараб мехалъ, хIинкъуца холаго, Алипатица кьуна КIудиялъухъе 
сунтI, гьелда сонтIолги цидурукъалъулги хIал лъалеб букIинчIелъул.

КIудияй цIакъ йохана. Гьари-рахьи гьабулаго, гьеб сунтIизе жиндирго 
бусада гIодой чIана. Балагьго-балагь хадуб букIун буго. Бащдаб сагIаталдаса 
байбихьана гьоркьоса къотIичIого ченхъезе, магIу лъаларо, магIарзухъан 
бачIунеб чороклъи лъаларо, гьоркьо-гьоркьоб семи лъаларо – Къиямасеб къо 
гIунтIана рокъобе. Лъимал релъанхъана. Алипатица гьел рачахъун ана, гьелда 
лъалаан КIудиялъе жинда тIад релъизе бокьулареблъи. ГIумар цин велъанхъана, 
гьабизе жо тIагIун, малъкъосун йигей лъадухъги валагьун, цинги гьев лъадуде 
семана. Цо сагIатгIанасеб мехалъ къотIичIо ченхъей. Балагьго-балагь хадуб 
букIун буго: гьанже КIудияй чIана жий хвезе дару гъорлъе гьабураб сунтI 
жиндие кьунилан. Семана, ягъана, барщана…

Цо къоялъ КIудиялъ цIехана жиндир магIарухъа эхебе босараб юргъан 
киб бугебилан. Нус чIана гьеб босичIин. КIудияй чIана нужеца къайи-цIа 
машинаялда лъолеб мехалъ жинда гьеб бихьун букIанилан. Шагьаралде 
якьадги нусги рачIаралдаса 4-5 моцIги ун букIана. КIудияй тIирун чIана – 
бокьаралъуса босун жиндир юргъан жиндихъе кьейилан. Алипатица къайи-
цIа эхебе рехарав васасухъе ахIана юргъаналъул хIакъалъулъ цIехезе. Гьев 
вукIана КIудиялъул гIагарав вас. Гьес бицана гьеб бихъ-бихъараб юргъан 
жиндир машинаялда бугила, эхебе-эхеде мебель баччулелъул гьоркьоб лъезе 
тун букIанилан. Амма, хасел щвечIого нухалги квеш рагIулила, жив эхеве 
щвейги щакаб жо бугилан. Алипатица бицана КIудиялъ гьеб тIалаб гьабулеб 
букIиналъул, гIодобе рехичIого тейиланги гьарана.

Хасел унеб букIана. КIодое хабар бицунаго свакарай Алипат кьижун 
кколаан, кIодол ццим бахъунаан.

– Кьижана. ГIодоб бетIер лъурабго кьижана. Дунищха гьанже кIал цIорораб 
бацI гIадин кIалъазе чи щоларого хутIарай? ГIорцIизегIан гаргадизе чи щолареб 
гIумруялъул дица къан рачI ккун букIана.  

ГIумарица квералъ лъадул квер тIад цулаан, кIалъагейилан бичIчIизабулаан.
Цо заманаялдаса К1удиялъ Алипатил кроваталда гъоркь бугеб чемодан 

байбихьулаан къватIибе цIазе. Гьеб цIан бачIинищ, хералъул бусен бугелъул 
цебе. Гьелъ чемодан бугеб рухIалъ кроваталда гъоркь тенкезабулаан, семулаан, 
нахъеги ГIумарица лъадуда гIинтIамугейилан бичIчIизабулаан.

БакъинегIан хIалтIунги свакан, рокъобги ремонт букIун Алипат свакан 
йикIунаан. БакъинегIанги кьижун, къаси кьижуларей КIудиялъги рахIат 
толароан. БитIун гьуинаб макьида йосараб мехалъ, лъиеха бокьилеб кроваталда 

гъоркь чвархъи-гIанхъи? Алипат, росасул кверги добехун рехун, тирщун тIаде 
яхъунаан, гIодое йиччан, хIеренго гьикъулаан:

– Щиб дуе, КIудияй, гIолареб жо? Сардилъ дуе чемодангIаги щай? ЧIа, 
дица босилин, – нахъегIан сукIизе гьелъул бусенги гьабун, Алипатица чемодан 
къватIибе цIалаан, гьелда цебе гьебги лъун, ботIроде тIаде юргъанги цIан, 
егулаан. 

– ГьечIо гьаниб. Босун ун буго. КьунгIаги щай букIараб нахъе босулеб жо? 
Хадуб бикъизе кьун букIун буго. Дун гIабдал йикIинарищха.

 Алипатица росасул квер тункулаан, цIидасан яхъунаан тIаде. Кин телей 
кIалъачIого, цIогьорлъун яхъинаюлеб мехалъ.

– Бихье, щиб билун бугеб?
– Доб дуца дие кьун букIараб шарбал гьечIо гьаниб, босун ун буго, 

– чемоданалъул цояб рахъалда чIорто-къехьалда тIад кверги лъун, цояб 
рахъ бегулаан цогидаб квералъ. – Гьале, гьечIо. Мун тIаде яхъаниги гьечIо, 
яхъинчIониги гьечIо.

Цинги Алипатица цояб рахъалда лъураб долъул кверги нахъе гьабун, 
квералда гъоркьа бахъулаан къватIибе шарбал.

– Я, КIудияйха, гьаб буго сардил сагIат цо тIубараб заман. Бегьилищха 
кьижарал, радал хIалтIуде ине кколел гIадамазе гьаб концерт гьабизе? 

– Гьаб щибха дур шарбал?
– Гьа, лъикIин гьанже ахирияб рагIи дуда хадуб бугелъул. Бергьун гурони 

йикIунаро. 
Цо анкьидасан Алипат КIудияй егизе хIадурун букIараб рокъое жийго ана, 

васалги инсудаги КIудиялдаги аскIоре рахъинаруна.
Нахъисеб къоялъ ГIумарги Алипат егулеб рокъове вахъана. Гьес бесдал 

эбелалъе кIудияб сабру гьабулеб букIана.
Цо къоялъ рагIана лъималазулги КIудиялъулги накъит. Базаркъо букIана. 

Жеги сагIат 6-гоцин тIубан гьечIоан, сагIтихъ балагьараб мехалъ. 
– Дида рагIизабун кечI ахIе, – ан чIун йигоан КIудияй, – бокьани, дида 

гаргаде.
– Дица кечIго ахIилаан, – абулеб бугоан васас. – Гьаб заманаялда чIобого жо 

букIунаро, белтал росе концерталде.
– КигIаналде билет?
– Щуго гъурущ.
– Кьела, ахIеха.
– Но-но-но, но-но-но, – ян рагIула макьихараб гьаракь, – цо капек кьеларо 

гьединаб кочIохъ. Дида цо рагIицин бичIчIулеб гьечIо.
Хадубго рагIулаан кьижарал лъималазде ццим бахъараб гаргар.
КватIичIого кIудияв васги цIализе ун, КIудиялда аскIов хутIана гьитIинав 

вас. Байбихьана сордойил КIудиялъул чIумал тIезе. Гьелъул рукIана азарго 
чIум ххурал, цIулал гьарурал чIумал.

– ШайтIабаца тIолел руго дир чIумал, – илан рак1ч1ун абулаан К1удиялъ.
– Гьаб щибаб сордойил чIумал тIезе ккани, гьеб гIаламат гьечIищ? 
– Азарго чIум ххезе регIуларей нус, – илан раг1улаан КIудиялъул зигарди.

Алипатица вас цогидаб рокъов вегизавуна. ХIукму ккана кIодол чIумал 
тIолел шайтIабазда хадуб хал кквезе, гьелда аскIой жийго егизе.

ТIад бараб тIеренаб одеялоялда гьабуна гьитIинаб картIу. Гьенисан гIураб 
хIалалъ лъугьа–бахъунеб жо бихьулеб букIана. ЧIана одеялоялъулъ бетIерги 
бахчун, кьижараб ххвелги гьабун.

– Алипат ва Алипат, – ан, гурхIилеб гьаракьалъ абуна КIудиялъ, Алипат 
юцIцIухIун чIана. Цинги гьаракьги борхун, – Алипат! – ан ахIана хералъ. 

Алипат кIалъачIо. Цинги, тириго, рахъун рачIана чIумал, байбихьана гьез 
киналго лугбазе массаж гьабизе. Цебесан массаж лъугIараб мехалъ рехун ана 
халатал чIумал мугъзаде, байбихьана жигаралда массаж гьабизе. Хадуб тириго 
бахъун бачIана бусалъа хIетIе, байбихьана цин-цияб рахъалдеги цIан, гъоркьа 
хIатIазе иргадал массаж гьабизе. Мех-мехалъ Алипатида бихьулеб бугищали 
гьелдехунги ялагьулаан. Цо заманалдасан тIун, щущан ана чIумал.

– Вай, бусурбаби! Къасиги рачIана гьал малгIунал дитIе, кодосаги рахъун, 
тIун, щущазе гьарун дир чIумалгун, лъутун ана. НагIана батадал. Вай, 
бусурбаби! – ян ахIдезе жуяна якьад. – Алипат ва Алипат! Дир чIумал тIуна 
шайтIабаз.

– КIудияй, тIуразда ххезе гьаре чIумал, дун кьижизе те.
– Кьижа, кьижа! ГIумру кьижун инабе. Хурий ецарун свакан ятила. Магъилъ 

юхъарун свакан ятила. 

                                                            *  *  *
Ахирги цо къоялъ шоферас босун бачIана КIудиялъул бихъ-бихъараб 

юргъан. Гьеб букIунаан росулъ кроваталъул пружинаялда тIад, ургуялда кьаву 
бахинчIого букIине тIамун букIунеб, басрияб, хвараб юргъан.

Цо къоялъ хIалтIудаса рокъое щвелалде цо квербацIцIалда лъун, бухьа-
къан, къачIан батана юргъан.

– Дие метер эхеде ине автобусалде билет босе, – ян лъазабуна КIудиялъ.
– Кие мун эхеде? МагIарухълъи гIаздалъ бугин бицана, май моцIалъ дир 

отпуска буго, цадахъ рилълъина.
– Дун чIоларо, дие билет босе!
Алипатица, лъикI бугиланги абун, къокъ гьабуна хабар.
– Гьаб бихъ-бихъараб юргъаналда щиб гьабизе ракIалде ккараб?
– Эхеде босила.
– Гьаб магъакьги босун автобусалда ине гIадамакьа нечон гьечIищ? 

Гьардухъабазцин гIодобе рехула гьадинаб жо.
– Кинаб батаниги, дирго жо диего бокьила.
КIудияй ракIалде ккараб жо гьабичIого чIолароан. Алипат ана мадугьалихъ 

йикIарай цо магIарулалъухъе. Гьелъие КIудиялъулги юргъаналъулги бицана, 
цинги мадугьалалда гьарана гьеб юргъан жиндие бичейилан КIудиялда гьаризе, 
елъичIого, гьеб цIакъ хIажат бугин жиндиеян абизе.

ЯчIана мадугьал. Гьей цо-цо КIудиялъухъе ячIунаан, хабар-кIалалда 
йикIунаан, цо гьуинаб-цIекIаб жо гьелъие щвезабизе ячIунаан. КIудиялъе 
цIакъ бокьулаан жиндиего кьолеб жо, кьолев чиги цIакъго хирияв вукIана. 
Мадугьалалъ, юргъаналъухъги балагьун, абуна:

– Цо гьадинаб жо къваригIун букIана дунго хвараб мехалъ магIирокъоб 
лъезе, миндарал гьаризе. Гьал соназ квасги лъугIана, аптекабазда квас-квасги 
гьечIо. 

КIудиялъ жиндирго шал лъикI бадибегIан цIана, цинги, цин Алипатихъ, цин 
мадугьалалъухъ ялагьана. Цонигиял я релъулел, я гьимулел рукIинчIо. КIудияй 
цIидасан гьурмазухъ ялагьана.

– Дие биче, КIудияй, гьаб юргъан дица дуе абураб гIарацги кьела.
КIудияй цIидасан кIиязухъго ялагьана. Махсара гуреблъи бичIчIараб 

мехалъ, абуна:
– Бичунищ кьелеб, чIобого босе. 
– Алипат, цо кIукьмахх босе, гьаб къотI-къотIун базе, – КIудиялъул рахIат 

хвана. – Дие КIудиялъги гьабила кумек гьаб юргъаналъул квасги квас-квасги 
самизе. 

КIудияй цIидасан гьурмазухъ ялагьана. ХIалица чIезабун букIараб релъи 
къватIибе баккичIого чIана. Цинги, лъабалго лъугьун, самулеб ххвел гьабун, 
юргъаналъул рухI бахъун лъугIизабуна.

– Кьея, Алипат, цо гьаб рокъобе босизе тIад лъезе шаршав.
Шаршавалде къотI-къотIараб, сам-самараб юргъан лъолаго, мадугьалалъ 

артистасдасаги цIакъ роль хIана. Цинги, КIудиялъ дугIаги гьабулаго, гьеб 
рищни балеб бакIалде рехизе ана. 

Гьелда гьоркьоб чIван кIодол цо цебесеб гIагарлъиялъул хвелги ккун, эхеде 
ине ккана киналго, КIудияйги ячана цадахъ.

МагIирокъор гIодор чIараб бакIалда КIудиялда Алипатил эбелалъ абуна:
– Хвел букъун бахъарабго, эхере унел ратила нуж?
– Гьаб росу рагIалде Анжи бачIаниги, дун тIокIалъ эхее унаро.
– Щай, КIудияй?
– Дун гъозие йокьичIо.
Алипатил эбел йикIана цIакъ чIара-хьарай, тIекъаб жоялда рекъоларей 

гIадан. Гьелъ ясалъе питна гьабуна щай якьадалъ гьедин абулеб бугебилан, 
щай дуца гьелъул хIурмат гьабичIебилан.

Алипатица жаваб кьуна:
– Дица гьей кигIанги берцинго хьихьун йикIана, гьелъулгун ракIхвезе 

биччачIо, бокьухъе тун йикIана. Дуцаго цIехе долда ккараб жо…
Нахъисеб къоялъ добго магIирокъоб Алипатил эбелалъ цIехана КIудиялда:
– Кин гьаз мун йокьичIолъи загьир гьабураб?
КIудиялъ жаваб кьуна:
– Дида аскIоса яхъун, цогидаб рокъой егизе дур ясги ана, гьелдаго хадув 

ГIумарги ана.
– КIудияй, рос-лъадиялда гьоркьой гурони егичIого чIезе бегьулареб 

батани, инчIого чIаха! Дица ясалъе питна гьабуна дур адаб тараб жо гьабун 
батилилан. Гьелъ дида абуна дуда цIехейила, мун жинда божулей гьечIилан. 
Рос-лъадиялъул хIатIа-ахада гурони егизе бегьуларей ятани, дуца дуего 
бокьараб гьабе. Вассалам.

Драматургия. 

Залму Батировалъ 85 сон тIубаялде

ХIАЖИМУРАД
                                               

(Тарихияб драма)

ГIахьаллъула:
Шамил – имам.
ХIажимурад – къокъккараб лагаялъул, цодагьав кIийиде щинкIулев 

гIолохъанчи.
ГъазимухIамад – Шамилил вас, Даниялбегил дурц.
Залму – ХIажимурадил эбел, узданго ретIа-къарай, ригь арай гIадан.
ГьитIинамухIума – ХIажимурадил эмен.
ГIусман – ХIажимурадил вац.
Сану – ХIажимурадил лъади.
Гулла – ХIажимурадил вас, 8-9 сон барав.
Эльдар – ХIажимурадил вацасул вас.
Ханика – гьесул лъади.
ГIумар-даци – ХIажимурадил имгIал, 80 сон барав.
АхIмадхан – Хундерил хIаким. Жунгут-ухIладерил ханзабазул тухумалъул чи.
НухIбика – АхIмадханил лъади.

Шамилил наибзаби:
КъебедмухIамад – Шамилидаса дагьав гIолохъанав.
Даниялбег – Шамилил васасул вакьад.
Ахъбердил МухIамад. 
Худанатил МухIамад.
Балахьуниса Муса.
ГъалбацI-Дибир.
МуртазагIали.
ЧIикIаса МухIамад.
Бата.
Дуба.
СагIдулагь.
ТашавхIажи.
ШугIайб ва гь.ц.
НухIбикал гъарабаш.

ХIажимурадил гьудулзаби:
ХIамзалав.
ХанмухIамад.
ХIанипа. 

I АКТ

ТIоцебесеб пардав

ГIадатго къачIараб рукъ. Кинида бущун лъимер, гьеб кIибикIулей Залму. 
Жаниве лъугьун вачIуна ГьитIинамухIума.

ГьитIинамухIума (ццин бахъун). Залму, дуца щай инкар гьабураб Бахубикал 
вас хахизе? 

Залму. Дица цересел лъималги хахана гьезул, гьаб нухалда рахь дагьаб 
буго, хIалакъав жо ХIажимурадги вуго, васасе гIураб гурони, рахь гьечIо.

ГьитIинамухIума. Хабар тун, цадахъ хахе кIиябго лъимер!
Залму. Дида гьелъул тIокIаб цIар бахъуге.
ГьитIинамухIума. Мун нижер гьоркьоблъи бигъинабизехъинищ йигей? 

Хан гIадин вукIунаро СултIанахIмад-хан  дунгун, вац гIадин вукIуна. Дуда 
гьеб бихьула, малъараб гьабе.

Залму. Гьабиларо.
ГьитIинамухIума  (ццидахун, бахъун ханжаргун, аскIове вачIуна). 

ГьабичIони, гьале дуе! (Залму, чIичIидилаго, нахъе кIанцIула. Жание кIанцIун 
ячIуна якьад).

Эбел. Гьаб ахIи-хIур щиб? Бахъа, дуниял, дида хадуб. Мун ханжарги босун, 
щив чIвазехъин вугев? (Васасда хурхуна).

ГьитIинамухIума. Дие малъараб гьабуларей лъади хIажат гьечIо. Гьелъ 
инкар гьабулеб буго ханасул вас данде хахизе.

Эбел. Ханжарищха бахъизе кколеб? 
ГьитIинамухIума. Дица рагIи кьун букIана гьал мукIур гьаризе. Малъараб 

щай гьабулареб?
Эбел. Ханзабазда хъвараб бакI бухIичIого хутIуларин гIадада абулеб жо 

батиларо. (ГьитIинамухIума къватIиве уна).
Залму. ГIусманиде данде хахана гури цIикIкIарав вас. Гьеб гIоларищ? 

Дида чIарахъаналъ абуна: гIункIрукьалги багIарав вас гьавун вугила дуца. 
Гьеб бугила бахIарчи вахъунев чиясул гIаламат. Дица вас рахьдаца гIорцIизе 
гьавейилан. 

Эбел. Уяб жо бугодай, дидаги рагIун букIана.
Залму. Уяб, гьереси лъаларо, ГIусманил рукIинчIо ХIажимурадил гIадинал 

багIарал гIункIрукьал, мунго балагье (Эбел кинида лъураб лъимадухъ ялагьула).
Эбел. Кин букIаниги, ГьитIинамухIума вагъаризавуге. Нилъергоясе 

цIикIкIун кье, дозуласе дагьаб кье. (Елъула). Мунги цо-цо мехалъ гIащтIи 
холеб ноцI гIадин чIола данде, сверел-терел гьабизего лъаларо дуда.

Залму. Хахизе ккелаха, нахъеги ханжар бахъани, щиб гьабилеб?

Гьоркьор сонал ун хадуб

II АКТ

Росдал мажгит. Цодагьаб добегIан ицц. Мажгиталде рачIунел гIадамал. 
Бищун цере мажгиталдеги рачIун, буртабиги тIад ретIахъе, гIодор чIарал 
лъабгоял. Цодагьал дорегIан, мажгиталда гIодор чIун кIиго мурид. Мажгиталъул 

кIалтIа лъалхъула ХIажиясул МухIамадги ХIамзатбегги.

ХIажиясул МухIамад. ГIенеккулев гьечIоха мун дихъ, ХIамзатбег, 
рилълъун лъикI гуро жакъа рузманалде.

ХIамзатбег. Аллагьас гIайиб чIвала, мажгиталъул кIалт1аса, рузманги 
бачIого, тIадруссани.

ХIажиясул МухIамад. БукIаниги, Гиничукье рилълъа рузман базе.
ХIамзатбег. Я, гьудулавчи МухIамад, Гиничукье гурел, ЦIоралде рузман 

базе рилълъаниги, БетIергьанас жакъа дир рухI босизе хъван батани, гьеб 
нилъеда гьукъизе кIоларо. Рилълъа. (Гьел мажгиталде жанире уна).

ГIусман (буртинаги ретIухъе, тирщун тIаде вахъун  вачIуна). КIудияв 
имам жаниве вачIараб мехалъ, нуж щай тIаде рахъунарел?! (Буртаби ретIарал 
тIаде рахъуна). 

ХIамзатбег. Ассалам гIалайкум ва рахIматуллагь… (Тохлъукье речIчIараб 
жоялъ имам гIодов ккезавула, ГIусманица, тIадеги кIанцIун, гьесда ханжарги 
кьабула).

ХIажиясул МухIамад. Адабгун тIаде рахъарал – адабалда гIодорги 
рукIинаризе ккола! (Гьес ГIусман чIвала).

ХIажимурад. Ма дуеги, босе! (ХIажиясул МухIамад чIвала. ХIажимурад 
кквезе кIиго�лъабгоял рекерула. Гьелги тункун речIчIизарун, ХIажимурад, 
гордухъанги кIанцIун, тIурун уна).

Мурид. Гьаб Аллагьасул рокъоб би гIодобе тIурав чиясда лъикIаб къо 
бихьиларо! Гьалъав Аллагьас къотIила мунапикъзабазе диван! (Чирахъ 

свинабула). 
 Лъадаса руссун рачIунел руччаби

ТIоцеесей чIужугIадан. Къаси Бахулги васазулги рухIал хабалъе руссина!
КIиабилей чIужугIадан. ЧIван хварав чиясул рухI хабалъе буссунеб 

рагIуларо, жив чIварав чиясул рухI хадуб бачIинегIан.
КIиабилей чIужугIадан. Вай, Аллагь, уяб жойищ? Гьаб балагьалъги хадуб 

цоги балагьдай ахIила! Вай, къиямасеб къо!

                                             КIиабилеб  пардав

ГIалах сверун цIоросаролъил хурзал, как балев ХIажимурад. Какги бан бахъун, 
тIад ретIараб ретIел битIизабулев ГIумар-даци, цIулал цо кесек буцIулев Эльдар. 
Иццдаса лъим гьекъолев ХIамзалав.

ГIумар-даци. Бищунго талихI бугев чи вуго дунялалда вижичIого хутIарав чи.
Эльдар. Щай, даци?

ГIумар-даци. ВижичIев чиясда бихьуларо гьаб ракьалда бугебщинаб 
чороклъи: хиянат, рекIкI, гьереси, би, магIу.

ХIамзалав. ГIумар-даци, чIаго ругездаса хваразе рахIат буго. ЧIагоязда 
лъала хвезе ругеблъи, хвезе кколеблъи.

ГIумар-даци. Хвалилги хобалъулги ургъел гьабулев чияс кидаго гьабуларо 
хIалихьатаб жо. Гьес жигар бахъула, живго хваниги, жиндирго цIар хвеларедухъ 
гIумру гьабизе.

ХIамзалав (пикрабазда). БитIараб. Хваразулъги бищунго талихIкъосарал 
ратила гIадамазда цIар кIочон тарал. (Кьвагьи бахъуна. Киналго, тIаде рахъун, 
рахъ-рахъалде рекерула. Гьезда как балев ХIажимурадил квердаса би чваххулеб 
бихьула. Нахъеги ХIамзалавги Эльдарги кьвагьби бахъараб рахъалде рекерун 
уна).

ХIажимурад (какие саламги кьун). Тохаб гулла батила.
ГIумар-даци. Валлагь батилароха. (Квералда тIад, кIвекIун, гIабкIитIамах 

лъола, гвердидаса бихъун чIорто бухьуна).
ХIажимурад (кваранаб кверги бетIералда кIутIулаго). Тушман вукIаравани, 

гьаб хъабхъида речIчIилаан.
ГIумар-даци. РечIчIанщинаб щоларо. Дур гIадаб, гулла алхунареб квер 

киназулго букIунаро. Нилъер тухумалъул тушман вукIинчIо. Дир цохIо йигей 
яцалъул васасул тушбаби руго, ханзаби сабаблъун.

ХIамзалав. Дица гьев валагьила гьабсагIат! (Хуривехун валагьун уна).
ГIумар-даци. Логода бащадаб цIоросаролъил магъилъ нужеда гьев 

ватуларо, унге. ТIадруссун лъикI.
ХIажимурад. ТIадвуссунаро. Жакъа диваналъул къо буго. Бихьинчи ватани, 

дандеса данде вачIа!
ГIумар-даци. АхIмадханас малъун, тIамурав чи ватила. Дур цIаралъ гьесие 

рахIат толеб гьечIо.
ХIажимурад. Аваразул кIудиявлъиги щванин, щиб гьесие къваригIараб?
ГIумар-даци. Гьеб дуе щвезе ккелаан. Ханзаби сабаблъун гурищ мун гьаб 

кинабго балагьалде гъоркье ккарав!
ХIажимурад. Гьеб хъулухъ дихъе заманаялъ кьун букIаниги, даимго кьезе 

рес букIинчIо.
ГIумар-даци. Щай?
ХIажимурад. Щай гурого, гьаниб аваразул кIудиявлъун кьочIолав 

магIарулав тезе гIурусал хIинкъула. Миллат кида-къадги цолъизе бегьула. 
КIиабизе бугони, гьеб бетIер дица лъиениги къулуларо. Эркенав чиясул эркенаб 
хьвада-чIвади тезе дида кIоларо. Сардарасе ришватал, АхIмадханас гIадин, 
дица раччуларо.

Эльдар тIадвуссун вачIуна.

Эльдар. Вихьуда чи гьечIо.
ХIажимурад. Живго те.
ГIумар–даци. Гьанисан бох бегьичIони, бохсан ратIа бегьулареб замана 

бачIана. Бечелъи бугогIан чиясе гIолеб гьечIо давла. Сардарасги ришватал 
росулеб замана! (БетIер кIибикIула).

ХIамзалав. Ришват босуларев хIакимги дагьав, хIарам гьабуларев даранчиги 
дагьав.

ГIумар–даци. ГъалбацIал гьалаглъизе, гьой бетIерлъун ккогеги.
ХIажимурад. Дие бечелъиялдасаги хъулухъалдасаги тIадегIанал жал руго: 

дир эркенлъи, дир рухIалъул эркенлъи, дир чорхол къадру, намус.
Эльдар. Бокьарав чиясул бадиве, борхун бетIергун, валагьизе кIолеб 

даражаялда гIумру гьаби, гурищ, даци?
ХIажимурад. БитIараб, Эльдар. Дур инсуе ахириял рагIаби рукIана гьел. 

(Пашманго бетIер гIодобе къулула).
ХIамзалав. Нилъги ина умумузул нухдасан.
ГIумар-даци. ТIад вугев хIакимасе мутIигIлъуларев чияс хъулухъ гьабизе 

бегьуларо. Хасият куцазе ккола. Нуж хехал руго.
Эльдар. Кинан?
ГIумар-даци. Балагьун хадуб кинабго лъикIлъи жиндирго рекIелъ батула 

чиясда. Гьеб балагьизе бокьичIев чи Аллагьасцин хвасар гьавуларо. Кинабго 
гьаб балагь ханзаби сабаблъун ккана.

ХIажимурад. КидаллъагIан, даци, хварал, чIварал ханзабазда гIайиб 
гьабулел рукIинел? Дунги гьелги вацал гIадин цадахъ гIуна. Я дида, я дир 
вацасда аскIоб я чIухIи, я хIалихьалъи гьез гьабичIо. Гьез,  макруги гьабун, 
чIварав чиясде бахъулареб ярагъ дицаги дир вацасги чIухIдае борчунищ 
букIараб?

ГIумар-даци. Бицен буго, ханзабазда аскIоб кIиго ламадур квани, цояб 
магIарзухъан бачIунилан. Ккезеги гьедин ккана. 

ХIажимурад. Дуе гьел кидаго рокьулароан. Дуца доб мехалъги 
ГъазимухIамадил рахъ ккуна.

ГIумар-даци. Ханзаби хириял нуж рахараб борхалъи буго мажгиталда 
гIодобе тIураб би. Нужер кIудияв эмен чIвана, тухум цоцалъ бана. ХIажиясул 
МухIамадица, нужер вацгIалас, дур вац чIвана. Гьеб лъил баракат? Жакъа дуда 
щвараб гуллаги доб балагьалъул рачI ккола.

ХIажимурад (гIодове виччан кIалъазе жигарги бахъулаго). Дир ругънаде 
цIам щваге. Камилаб гIакълуялде вахинегIан чияс гIемерал гъалатIазул халатаб 
нух нахъа толеб батила. Дица гьабуна цо бихьинчиясда тIадаб жо! Цо-цо 
бакIалда мекъиги вукIун ватила.

ГIумар-даци. Жакъаги мун дуе вокьуларев АхIмадхангун цадахъ хIалтIулев 
вуго. Дур вацасги дуцаги доб мехалъ досие ханасул яс кьезе квалквал гьабуна. 
Досул лъади НухIбикае дуе ине бокьун букIун бугилан росу цIезабун буго 
дур тушманзабаз. Гьеб некIого досде бахинабун батула. Дун хIинкъун вуго 
гьесдасан дуе цо баракатгьечIолъи щвелилан.

ХIажимурад. НухIбика абизе ине нилъ регIун хутIичIо. Хвелал гьоркьор 
ккана. Къадар хъварасе дойги росасе ана. Росасул лъадудехун хIалихьатаб 
бербалагьи дир гьечIо. Дие харбилги ургъел гьечIо. АхIмадхан кинав ватаниги, 
Клюгенауца дир рахъ ккола. Дир гьесда бараб жо щибго гьечIо.

ГIумар-даци. Хундерил жамагIаталде Шамил имамасул кагъат бачIун буго, 
гьес гъазаваталде ахIулел руго. Пайда щибха, ярагъги борчунеб, чуги кьололеб 
гIужда дун вукIаравани, дун гьезда гьоркьове инаан.

ХIажимурад. ГIумар-даци, дие жеги хIохьлачунеб буго хундерил тIалъиялде 
тIураб би! Дир вацасул би, дир рахьдал вацасул би! Дида кIоларо дидасаго 
бергьине!

ГIумар-даци. БахIарчиясда гурони, жиндасаго бергьине кIолеб батиларо.
ХIажимурад. ГIумар-даци, жакъа дир диваналъул къо буго. Дун ГIахьалчIиве 

заманалда щвезе ккола. РачIа къо-мех лъикI гьабизе. (Кверал росула).
ГIумар-даци. ЦIодорго рукIа. Цадахъ рукIа. Нуж дагьлъуге.
ХIажимурад. Ккараб ккела, ургъел гьабуге!
ХIамзалав. Кинабго лъикI букIина. Дуца малъухъе рукIина. Рилълъа, 

гIолохъаби� (Уна).
                                             Лъабабилеб пардав

ГIахьалчIиб росу. Наибасул диванрукъ. Столалда тIад щакъитIел, муцIидул 
къалам, кIиго тIехь. Столалда нахъа гIодов чIун ХIажимурад.

ХIажимурад (гIеласдехун вуссун). Чан чи вугев гIарзалъ вачIун?
ГIел. СалихIатги Хирачги реци сабаблъун. ХIабсатил рукъ бикъарав 

ХIасанилавги.
ХIажимурад. Гьел гьанире рачIун ругищ?
ГIел. Руго.
ХIажимурад. Рос хварай, бесдалалги хьихьун йигей СалихIат Хирачилавгун 

цадахъ жанире ахIе. (Жаниве вачIуна чIухIарав, къачIарав Хирачилавги 
СалихIатги. ХIажимурад СалихIатида гьикъарула, лъимал цIехола. ГIодой 
чIезаюла, живгоги гIодов чIола). Бицея, СалихIат.

СалихIат. Хирачилас, жанибе гIиял рехъенги гъун, дир рациялъул магъакь 
гьабун буго. Гьеб гьабураб гIечIого, дун инжит гьаюнги, гаргадана.

ХIажимурад (гIеласдехун вуссун). Дуца гьабураб заралалъул роцен 
гьабунищ?

ГIел. ТуманкIул сачма речIчIун унеб манзилалда харил раци тIубан хвезабун 
буго.

ХIажимурад. БичIчIана.
Хирачилав. Гьел гьардухъабазе гьитIинаб жоги гIола гIарзалъ ине!
ХIажимурад (ццинги бахъун, тIаде вахъун вачIуна). Мун гIадав бечедав 

чияс чияр жо чидае тезе ккола!
Хирачилав. Цо сагIаталъ рехъен жанибе борчIунилан, гьеб кIодо гьабизе 

ккелароан СалихIатица. Гьелъул лъималазе дагьабищ дица садакъа кьураб?
ХIажимурад. Садакъаги цояб квералдаса балъго кьезе ккола кьолев чияс 

(бегулаго тIехьгун, гIеласде вуссун), бахъе Хирачиласдаса СалихIатие цо 
гIиялъажо. Гьебги бищун лъикIаб. (Хирачиласдехун вуссун). КIиабизе, адаб тун, 
росги нахъа гьечIей гIаданалда кIалъаралъухъ, гьелъие питна гьабуралъухъ 
лъабго къали богIол радал мажгиталдеги щвезабе. (СалихIатидехун вуссун). 
Гьав хадувги дуда кIалъан ватани, (Хирачиласдехун вуссун), диргун букIине 
буго дур хабар! Ине бегьила мун.

                                 
Хирачилав, рокьукъго Салих1атихъги валагьун, уна.

СалихIат. Баркала, ХIажимурад. 
ХIажимурад. СалихIат, дида дур бетIергьанчи лъалаан. Гьев кIицIулниги 

дида цадахъ чабхъад вукIана. Дуца, щиб къваригIаниги, дида абе нечечIого. 
Нилъеца дур мурад тIубала. (СалихIат, баркалаги кьолаго, уна).

Тилмач. ХIажимурад, АхIмадханасул чапар вачIун вуго.
ХIажимурад. Ваче жаниве. (Тилмач уна. Солдатас кагъат кьола. 

ХIажимурадица цIалула. Ццин бахъун, цинги велъула). Урхъаниги бихьизе цо 
гъветI гьечIеб хIебдалазул жиб-жиб рукъалдаса, гIурусазе печал ракизе, цо-
цо хIама цIулал букIине гьабейила! (Нахъеги велъула. Чапарасдехун вуссун). 
ЦохIо гIанкIваги букIине гьабиларилан абе, гьудул. Гьаниб я рохь, я гъветI, я 
цониги хъарахъ гьечIо. Дица цо-цо хIама цIун, рак битIила бакизе. Вассалам! 
(Чапар уна).

Тилмач (жаниве лъугьунаго). Хундериде гьужумалъ рачIунел Шамилил 
аскарал Макьасде щолел рагIула.

ХIажимурад. Хехлъи гьабун гIакIа ахIе, дир бодулал ярагъгун, чуялгун 
хIадурун гьанире ракIаре. Эльдарги ахIе гьаниве. 

                                                   Эльдар вачIуна.
Эльдар. Дун Хунзахъе ахIи базе ина, дида кинабго лъала.
ХIажимурад. Хехлъи гьабе. (Чирахъ свинабула. Пардавалда нахъасан 

рагIула чуязул тIваркъи, ахIи-хIур, кьвагьи). ГIемер кьвагьуге, ишан ккун, 
кьвагье! (Цо бакIалда нахъаги вахчун, кьвагьула, цоги бакIалде векерун, вахчун, 
кьвагьула).

Рагъухъан (цогиясде вуссун). Дида ккун букIана ХIажимурад кидаго 
хвалченги бахъун, гулбузда цевесан дове-гьаниве векерулев вукIунев 
ватилилан. (Гьеб рагIула ХIажимурадида).

ХIажимурад (велъула, цояб рахъалде векерула). Гуллида ХIажимурад 
лъаларо. Бергьунесул къуваталдаса къолесул хIилла бергьине ккола.

Рагъухъан (векерун вачIуна Эльдаргун цадахъ). ХIажимурад, Эльдарил 
кIалдиб гулла щвана!

ХIажимурад. Эльдар, гулла, чIамун, гIодобе туй! ГIолохъаби, хехго дида 
хадур. (Киналго цадахъ рекерун уна). 

                                             Ункъабилеб пардав

Росдал годекIан. Гьенисан роха-хинлъун рачIунел гIурусазул офицерзаби, 
гьезда цадахъ ХIажимурад, ХIамзалав. Кваранисан данде рачIуна Клюгенау ва 

АхIмадхан, лъудбигун гьезул гъарабашалгун цадахъ.

Клюгенау. Молодец, ХIажимурад! Гьаб нухалъги лъутизаруна дур рекIараз 
гъазаватчагIи. Дица мун тIадегIанаб шапакъаталъе вихьизавуна.

НухIбика (ХIажимурадихъ ялагьун чIола. Гъарабашалъ гьелда тункула). 
Баркула, ХIажимурад! Дун цIакъ йохана, дун чIухIула дудаса!

Клюгенаул лъади. Баркула, баркула, ХIажимурад.
АхIмадхан (хъачIго). Руччабазул барки бихьиназе хIажалъуларо!

Клюгенау. Лъицаго барканиги бегьила, бергьенлъи киназулго рохел буго. 
Рилълъа бергьенлъи чуризе. (Бихьинал уна).

Клюгенаул лъади. Ниж рилълъинаро. Нижер унеб бакI буго.
НухIбика. Бихьанищ, дица ХIажимурадида баркизе бегьичIо АхIмадханасе. 

Дун гьесда кIалъани, унти чIвала гьесда.
Клюгенаул лъади. Дир росасда гьелъулъ щибго квешлъи бихьуларо. 

АхIмадханги ХIажимурадги цоцазе рокьуларин абула гьес.
НухIбика.  ХIажимурадгун рекъон вукIуневани АхIмадханасе ханлъи 

билълъанхъизабизе бигьалъилаан. Гьаниб ХIажимурадил къимат кIудияб буго. 
Амма гьел цоцазе рокьуларо.

Клюгенаул лъади. Щай?
НухIбика. Дун АхIмадханасе иналде досие рекIее гIолаан.
Клюгненаул лъади. Щибха ккараб? Кин додигIан бахIарчияв чияс мун 

цогидасе ине тарай?
НухIбика. Къисмат. Дие доб мехалъ ХIажимурад рекIее гIолароан.
Клюгенаул лъади. Дур рос досдаса гIемер берцинав вуго.
НухIбика. Бихьиназул берцинлъи бахIарчилъиялъулъ букIуна. Доб мехалъ 

Салтанатил вацал чIвана, Бахубика чIвана. ХIажимурад дун абизе вачIиналде 
дун инсуца АхIмадханасе кьуна. Досиеги йокьулаан дун.

Клюгенаул лъади. Росасе кьечIейани, мун, хъамунги, телароан дос. 
Бокьараб жо борчIизе биччалев тайпаялъул чи гьечIо дов.

НухIбика. Къисмат – Аллагьасул хъвай! Дос, дун росасе кьураб мехалъ, 
цоги лъади ячана, гьей лъимер гьабулаго хун рагIула.

Клюгенаул лъади. Дида вихьана гъосул вас. ЦIакъ хирияв вугоан 
ХIажимурадие. (Гьел, гаргадилаго, уна).  

                                                       III  АКТ

                                              ТIоцебесеб пардав
       Кьурул ракьан. Дове-гьаниве хьвадулев ХIажимурад.

ХIажимурад. Я, ТIадегIанав Аллагь! Щибаб дирго бергьенлъиялдаса 
хадуб рохалил бакIалда цо бакIлъи букIуна дир рекIелъ. Дир рекIелъ кIиго чи 
кIалъалев вугин ккола. Цояс дун Шамилиде данде гьужумалъ ахIула, бахIарчиго 
вагъизе тIамула. Цогияс диде гIайиб гьабула. Дун мекъи вугилан абула. Кибдай, 
Аллагь, дир гъалатI бугеб? Кумек гьабе, БетIергьан! Дир пикрабалъ батаниги, 
дир хьвада-чIвадиялъулъ батаниги, дир гъалатI дие загьир гьабе. Аллагь, дун 
дирго хьвада-чIвадиялъ, дирго ишаз дуца загьирлъизабураб гъалатI битIизабизе 
тIаме. (АхIмадханги, Хирачилавги, офицерги гаргадилаго рачIуна. ХIажимурад 
тIаде ворхула. Цоцазе салам кьола).

Офицер. ГIурусаз гьанже кутак гьабизе буго, гьезие рикIкIаде кьвагьулел 
гIарадаби рачIун ругелъул.

АхIмадхан. Гьез бачина Шамилил аскаразе наку.

Хирачилав. Кверде рачIунгутIи бихьанищ дора хутIаразул.
АхIмадхан. Гьел кире рорчIилел? Гьанже гурони Граббел ццим бахъинчIо. 
ХIажимурад. Ццин бахъараб мехалъ гурони вагъуларев рагъухъан – 

рагъухъан гуро. Ццин бахъаниги, бахъулароан АхIулгохI цIияб яргъил къуват 
тIаде щвечIебани, цIар арав бахIарчи Хириясул ГIалибег чIвачIевани.

АхIмадхан. Гьанжеги рагъейила абе, гъурун рахъанин. Рилълъа, Хирачилав. 
(Гьел уна).

ХIажимурад. Ккараб ккела. (Гьес цо кагъат, къватIибеги бахъун, цIалула). 
Дица Аллагьасда цебе рагIи кьуна бидул тушманлъи кIочон тезе. Кибха 
дир рагIи бугеб? Дир милицаби бидухъ гIащикъал хъурмал гIадин, чан 
къан, балагьун чIун руго дангъур цIурал  муридзабазе ахир лъезе. Гьебищ, 
ХIажимурад, бахIарчилъи?! Дуца жакъа дурго рухI кьунги, цIуне Аллагьасда 
цебе кьураб рагIи. Дур напсалдаса тIадегIан лъе дурго миллат! Дун жакъа 
бергьине ккола дидасаго! Дир миллаталъул бахIарчиял руччаби гьадаб гIасияб 
кьурулъа гьалдолеб бугеб гIурулъе кIанцIана, гьал мугIрузул эркенлъи цIунун. 
Дун - гьанив. (Цаби къерщезарула. Бадир дурнабиги чIван, балагьула). Балагье, 
балагье! ГIорчIван гIодоре унел руго. АллагьасхIаги гьагъаб гIор бахинехъин 
руго гъол. Гьагъав чи Шамил вуго. Дир сонисев тушман. Гуро, тушман гуро. 
ТIокIаб гьеб рагIи рекIелъе биччазе бегьуларо. Виччанте ине. Риччанте 
хвасарлъизе. Биччанте цIадул рохъдолъ хIенехI хутIизе. «БахIарчи живго 
жиндасаго бергьине ккола!» 

                                   
Векерун вачIуна Хирачилав.

Хирачилав. ХIажимурад, балагье. Нохъодаса къватIиреги рахъун, 
муридзабазул 30-40 чи гIорчIван гIодоре унел руго. Гъоз гIорда тIасан 
чIалу рекъезабулеб буго. ГIолохъаби ахIизе ккола. (ГьещтIезехъин вугев чи 
ХIажимурадица чIезавула).

ХIажимурад. Те, Хирачилав. Нилъерго чагIи гурелищ гьел! Аскар гуреб, бо 
гуреб, ракъуца рилълъине кIоларого ругел муридзаби гьаб багIарараб бакъукь 
жалго хола. Гьезда, хвасарлъаниги, гIурусазе зарал гьабизе кIоларо. Рилълъа. 
Жалго те. (ХIажимурад цояб рахъалде уна).

Хирачилав. ЦIакъ битIун ккана. БукIун буго гурищха ХIажимурадил бухьен 
муридзабазулгун. Дун гьабсагIат гьеб АхIмадханида бицине ина. ТIубачIо гури 
гьес сардарасул буюрухъ.

Биччанте Клюгенауда бичIчIун букIине кинаб борохь беэдулев жив 
вугевали. Гьанже бихьила цо. Орденалги, месед бекьараб хвалченги тIокIабги 
босулищали! Шамилил аскаразда тIад бергьенлъиги босун гурищ досул 
каранда Клюгенауца орден бараб? Жакъа гъол рорчIизе толев вуго. ЦохIо 
Аллагь гъолев ватила ХIажимурадида хадув. ЧIа цо, балагьила! 

   Къараб пардавалда цевесан вухь-вухьун вачун унев ХIажимурад. 
   Гьев цойидасан, солдаталги тункун речIчIизарун, кIанцIун уна.



68

                                                 КIиабилеб пардав

Гьоркьоб уна 5 моцI. ЦIелмес. ХIажимурадил рукъ. Кьижун Гулла. 
Бусада гIодой йикIун эбел.

Залму. Рогьунарел сардал, щолареб макьу, кьалул кIалдив рехун дир 
ХIажимурад. Гьев хвараб бакIниги лъалебани. ГIазул гIонсокьдай, хъурмил 
кIалдивдай? Вохугегиха мун, АхIмадхан, дир васасе къор гъурав тушман. 

(НуцIида кIутIулеб рагIула). Вай, Аллагь, кIутIини ХIажимурадил буго. 
Щивдай гьаб кватIараб гIужалъ вачIунев чи? (НуцIида аскIое уна). Мун щив? 
Вай, хIалкIолев Аллагь, ХIажимурадил гьаракь буго. (Хехго нуцIа ричIула. 
Рекъдилаго жаниве лъугьун вачIуна ХIажимурад. Гьесие цадахъ вачIарав чияс 
кумек гьабула.  Сверун лъугьун, киб квер чIвалебали лъаларого эбелги йикIуна).

Эбел. АлхIамдулиллагь щукру Аллагьасе! Вуссиндал, чIаго вачIиндал.
ХIажимурад. Баркала, гьудул! Кинабго дие гьабурабщинаб лъикIлъиялъухъ. 

Хъаравулзаби макьид росун рукIаго, дуца гьаб мухъ тезе ккола. Хадур рихьила. 
ИншаАллагь. (Гьобол, къо-мех лъикI гьабун, уна).

Эбел. Баркала, дарман, нух битIаги (гьобол тIовитIула, тIад хурхун, 
ХIажимурадидаса ретIел бахъизе кумек гьабула, бекараб бохалъул хал-шал 
гьабула). Ккараб жогицин балъго гьабуна АхIмадханас хундеридаса. Цояз - 
гъоркье кIанцIун хванилан, цояз - Шамилил рахъалде лъутун анилан. Азарго 
батIияб хабар букIана. Щиб хIал бугеб? ЦIакъго квешищ бох бугеб? Бице, 
щибгIаги ккараб? Кинан мун чIаго хутIарав?

ХIажимурад. Дир муридзабазулгун гьоркьоблъи бугилан абураб гIайибги 
гIунтIизабун, АхIмадханасул буюрухъалда рекъон, дир хIатIаздаги квераздаги 
маххал рана. Цинги, дун сардилъ, жанив тIамизе, вачун унев вукIана. Доба, 
ГьинтIалъан унаго бугеб чIедераб сухъмахъ нухдасан, гъоркьеги кIанцIун, дун 
лъутана. Дие Аллагьас кумек гьабуна.

Эбел. Гьединги Аллагьас цIунун вуго мун, дарман. Щукру Аллагьасе! 
Хадубги?

ХIажимурад. Гьенисан дун ГьоцIалъе ворчIана, гьалеха, эбел, гьанже дуда 
аскIовеги щун.

Эбел. Аллагьасе рецц! Аллагьасе рецц!
ХIажимурад. Дун вуссаравлъи, Эльдаридаги ГIумар-дацидаги гурони, 

бицунге. Гьез лъазабила лъазе кколел чагIазда.
Эбел. Щибдай, Аллагь, гьанже букIина? КIиго цIаялде гьоркьове ккана дир 

ХIажимурад. 
ХIажимурад (велъула). Расги ургъел чIваге, эбел. РагIал гьечIеб майдан 

букIунарин, ккараб ккела.
Гулла. Бицинаро, дада.
ХIажимурад. Эбел, дица гьанже хIалхьи гьабила, радал дихъе ГIумар-

дациги Эльдарги ахIе. Сордо лъикI.
Эбел. Кидаго лъикI вихьаги! (Гулла каранде къала) Аллагь гурхIана эбел 

хварав дир бесдаласда. Щукру Аллагьасе.

                                             Лъабабилеб пардав

Радал гIуж. Саламги кьолаго, жанире рачIуна ГIумар-дациги Эльдарги.
Хъваш-баш гьабула.                     

ГIумар-даци. Щиб хабар бугеб доб дунялалдасан?
ХIажимурад (велъулаго). Дуда бицине бегьуларо, АхIмадханасда гурони.
Эльдар. КингIаги чIаго хутIарав?  
ХIажимурад. Къо тIагIун букIун гьечIо. Гьадал дир магIал чIварал 

ботинкабаца хвасар гьавуна. Гьел цIоролъ къан чIана. ГIурусазда дун лъикIго 
валагьизе кIвечIо, дозул чакмаби хъещтIолел рукIиналъ. Дун, гIурусал нахъе 
аралго, хъурщун, ГьоцIалъе, ГIарцулмегIериласул гъове, ворчIана.

ГIумар-даци. Аллагь разилъаги гьесдаса. АхIмадханас Салтанат жиндие 
кьезе дуца йиччачIеблъи бецIана дуе. НухIбикагIаги щведал щиб гьесие 
къваригIараб? ЧIая цо! Дица гьабилин досие! Мун кисаха вачIарав?

ХIажимурад. Дун цин ана Гьоноде. Довасан Гьандихъе. Гьандихъан 
НахъмагIарде, довасан Веденуве. 

ГIумар-даци. Эниве щай?
ХIажимурад. Дица добасан Шамилихъе кагъат битIун ана. Дида ракIалда 

буго досул рахъалде ине.
Эльдар. Киндай гьеб букIина? Имам щакдаризе бегьула.
ХIажимурад. Бегьула. Доб АхIулгохIда рагъ бугеб мехалъ, бищун досие 

кумек хIажатаб мехалъ, дун дос ахIидал инчIо, доб имамасул кагъат ракIалда 
бугищ дуда? 

ГIумар-даци (вохун). Буго. Амма досда рагIун батила мун гIурусаз жанив 
тIамиялъул хIакъикъат.

ХIажимурад. Лъаларо, хIинкъиялдалъун чи къадаралдаса хвасарлъуларо, 
ккараб ккун букIина. КидаллъагIан нилъерго халкъгун рагъилел? ГIолохъаби 
дуца хIадуре, ниж, Бичас биччани, Даргъоре Шамилихъе ина.

Эбел (жание ячIунаго). ХIажимурад, цо гьардухъанас гьаб кагъат босун 
бачIана.

ХIажимурад. Бихье! Клюгенаул хатI буго. (РагIизабун цIалула). 
«ХIажимурад, мун къварид гьавурав чиясе дуего бокьараб тамихI гьабизе 
дун разияв вуго. Дица дуе кIиго нухалъ харжги цIикIкIинабила. Дица мун 
Авариялъул бетIерлъунги тIамизавила, чиназги вахъинавила.ТIадвусса. Дуда 
лъала дица дур кигIан къимат гьабулебали. Клюгенау».

ХIажимурад. Щибаб къойил меседил гьир кьуниги, вуссинаро тIад.
ГIумар-даци. Кин гьесда лъараб мун вачIараблъи?
ХIажимурад. Дица доб дунялалдасан саламги хъван, кагъат битIана 

Клюгенаухъе. Гьанже гьасул гьаб кагъат АхIмадханасухъе битIила кепалъе.
ГIумар-даци. Дур чанкIлъиха, ХIажимурад. ГIурусазул аскар бачIине 

бегьула гьанибе.
ХIажимурад. Мажгиталъул мина бищунго щулияб бакI буго. Кинаса 

кканиги, къаси нилъ гъора рукIина, метер гьудулзабиги тIаде щвела.

ГIумар-даци. ЦIодорлъи гьабияллъул зарал гьечIо. Рилълъа. 

ХIажимурадги, ГIумар-дациги, Эльдарги уна, гьел нуха регIизе эбелги уна. 
Эбел къватIие арайго, жаниве кIанцIун вачIуна башлихъ гьурмада жемарав 
чи, жание ячIуней Залмуда цеве накабазда ккола. Гьей хIинкъула ва ахIдола, 

бихьинал нахъруссун рачIуна.

Залму. ХIажимурад!!!
ХанмухIамад. Дун дуда васлъи лъазабизе вачIун вуго, Аллагьасе гIоло 

тIаса лъугьа.
                

Жанире кIанцIун рачIуна Эльдарги ГIумар-дациги.

Эльдар (ханжарги бахъун, тIаде кIанцIула). Мун киса вачIарав чи? 
(ХанмухIамад хIинкъун, гьекиялда гIодой чIарай Залмул каранда хурхуна, цинги 
тIаде вахъуна).

ХанмухIамад. Дун вуго нужер тушманасул вас. Дир инсуца нужер вац 
чIвана. (ГIумар-дацидехун вуссун). Дун вачIун вуго, гIадаталда рекъон, 
ХIажимурадида вацлъи ва Залмуда васлъи лъазабизе! Бокьани чIвай, бокьани 
дун къабул гьаве. Дида чIалгIана гьаб щуябго соналъ нохъаздаги мугIруздаги 
вахчун. 

                

Эльдар къватIиве уна, гьев ХIажимурадгун цадахъ жаниве вачIуна.

Залму. Нужерго тухумалъул сихIирлъи хIалтIизабуна дуца.
ХанмухIамад. Дир ярагъ гьечIо. ТIасалъугьине захIмалъулеб батани, чIвай 

дун! Дир би хIалаллъаги нужее.
Залму. Дун тIасалъугьана. ЦохIого сордоялъ дир васги дир тушманги 

Аллагьас дихъе ритIана. Гьедин дир хIал бихьизе гьабун батила БетIергьанас. 
Дун тIасалъугьана. (Гьей вацасухъ балагьула).

ГIумар-даци. Дунги.
ХIажимурад. Дица ярагъ гьечIев чи чIваларо. Дир эбелги имгIалги 

тIасалъугьарал 
ГIумар-даци. Кверал росе! (Жиндицагоги босула). Питнаялъул лъикIлъи – 

къокълъи! 
 

Ункъабилеб пардав

ЦIелмес росдал мажгит. Цере ракIарун солдатал.

Солдат (АхIмадханасде вуссун). ХIажимурадил рокъов щивниги гьечIо.
АхIмадхан (мажгиталъул нуцIа рагьизе лъугьуна). Мажгит сверун ккве. 

Кверде вачIа! Киве ворчIулевали бихьила мун.
          

ХIажимурадица жавабалъул бакIалда жанисан кьвагьула, 
солдат чIвала.

АхIмадхан. Мажгиталъ мун хвасар гьавуларо! Гьев чIаго кверде восизе 
ккола. Дица гьабила дуе, ХIажимурад. (Кьвагьи бахъуна, цоги солдат чIвала. 
АхIмадхан хIинкъун нахъегIан кIанцIула). Рогьине гIемер мех гьечIо. Радал 
аскар тIаде щвела, нужеца мажгит цIуне. (Уна). 

  

Мажгиталъул кIкIуйдул тIалинисан тIаде ххарун вачIуна Х1ажимурад. 
Гьев, т1алида кверги бан, цо т1охде к1анц1ун уна.  

ТIоцевесев солдат (виххун). Цо гьаракь бахъана.
КIиабилев солдат. Гьаркьал дагьалищ сардилъ мугIрузда рукIунел. 

Мажгиталъул нуцIа рагьичIо. Ма, хъалиян бухIе.
ТIоцевесев солдат. АхIмадханасул лъадухъ рокьи ккун букIун рагIула 

ХIажимурадил.
КIиабилев солдат. Йокьанщинай лъие щолей? Диеги щвечIо.
ТIоцевесев солдат. ГьабсагIатги вокьулев рагIула долъие ХIажимурад.
КIиабилев солдат. Гьеб пайда гьечIеб жо буго. ЦIакъ макьу речIчIун буго. 

Цо гъапуллъизе те дун.

Кисан вачIаравали лъачIого мажгит сверун ккурал солдатазде тIаде 
кIанцIула ХIажимурадги гьесул гьалмагъзабиги. Мажгиталъур рукIараз нуцIа 
рагьула, рагъ байбихьула. Солдатал чIвала, АхIмадханги цо кIигоялги лъутун 

ана.

ХIажимурад. АхIмадхан, чIаха, хIама, кидаллъизегIан мун лъутулевали 
бихьилин!

Эльдар. Хадур рилълъа.
ХIажимурад. Гьамщал тезаре. ТIокIал дорегIан унге!

3  АКТ

ТIоцебесеб пардав

Шамилил рукъ. ГIодор тIамун салмагал, тIад гIодор чIезе лъурал цIулал 
бакIал, посталда чIарал муридал, имамасда аскIов гIодов чIун Мирза.

Мурид. Имам, Хунзахъа ХIажимурадие мун вихьизе бокьун буго.
Имам (гIажаиблъун, тирщун тIаде вахъуна. Цин ургъулев гIадин, гIенеккун 

чIола). Ваче жаниве. (ХIажимурад, гIансаги гIунтIун, жаниве вачIуна). ВачIая, 
ХIажимурад, вачIая.

ХIажимурад. Аллагьас дида рецинабуна дирго динцоязде данде борхараб 
хвалчен. Дица тана гьерсилал дир гьудулзабазулгун хурхен. Жакъа дица духъе 
битIулеб буго дирго квер. (Квер бегьула). 

Шамил (кверги босулаго). Бегьун галигун тIаде вачIин дие рекIее гIуна. 
ХIилла гьоркьоб гьечIеб батани.

ХIажимурад. Дуе дир ритIухълъиялъул хIалбихьизе бокьун батани, дун 
хIадур вуго дур рахъалдеги вачIун, тушмангун вагъизе. 

Шамил. Аллагьас кумек гьабила мекъаб нухдасан унев чи битIараб нухде 
вачине. (Шамил муридасдехун вуссун). Наибзабазул щал гьенир ругелали 
ратарал чагIи жанире ахIе. (Цо-цоккун наибзаби гIодор чIола). Дица нуж ахIун 
руго ХIажимурадил суал дандбазе. Гьав вачIун вуго гIурусалги тун, нилъер 
рахъалде.

КъебедмухIамад. ХIажимурад жакъа вачIине кколароан нилъер рахъалде, 
некIого вачIине кколаан.

ТашавхIажи. Цодагьаб цебе пачаясул Святой Станиславасул III-абилеб 
даражаялъул орденги босун, гIарац-меседалъ къачIараб пачаясул хвалченги 
босун, Клюгенаул бищунго божарав чи нилъер рахъалде вачIиналъ, дун 
щакдаризе тIамулев вуго.

Худанатил МухIамад. Дагьав цеве вачIун вукIарав жасусас бицана 
ХIажимурадида хадуб цIакъ ракIхун ругин гIурусазул генералалилан. Гьес 
кагъат битIун бугин ХIажимурадихъе тIадвуссаян. Гьеб битIараб бугищ, 
ХIажимурад?

ХIажимурад. Буго. Дица инкар гьабуна. Дун тIокIав тIадвуссунаро.
Ахъбердил МухIамад. РакI-ракIалъ тавбуги гьабун, ХIажимурад нилъер 

рахъалде вачIин кIудияб жо ккола. Аллагьас гьесул рекIелъ гвангъараб 
кантIиялъул асар бижизаби – реццалъе мустахIикъаб буго. Жакъа гурони гьаниве 
вачIинчIониги, доб АхIулгохIдаса нилъ нахъе къалеб мехалъ ХIажимурадил 
аскар нилъеда бихьулеб букIана, имам. Гьесул чIегIераб айгъирги багIараб 
чухъаги доб къоялъ цадахъ рукIаразда ракIалда батила. КантIи Аллагьас 
гьесул рекIелъе доб къоялъго рещтIараб буго, гуребани нилъ жакъа гьанир 
рукIунароан. Нилъер цонигияс гьесда цIехолеб гьечIо щай гIурусазулгун кьал 
ккарабали. Гьес жинцагоги гьеб бицунеб гьечIо. Дир пикруялда, жасусазул цо-
цо баяназдаги рекъон, кьал ккеялъе гIилла доб нилъ рорчIизе тараб къо букIине 
ккола. Щай бицунареб, ХIажимурад?

ХIажимурад. Гьеб, бицинчIониги, нужее загьираб бихьула. Дун вачIун 
вуго нужеца къабул гьавуни, дир халкъалъул мурад цIунун, нужеда гъежги 
цун вагъизе. Дир мурад дир хвалчаца бихьизабизе те. Гьелъул хIал нужер 
чангиязда лъала, нужеда данделъидал дун вагъулев вукIарав. (ХIажимурад 
тIаде вахъуна).

Имам. ХIажимурадил рекIелъе ТIадегIанав Аллагьас кантIи тIамун буго. 
Кьезин гьесие рес живго вихьизавизе.

ХIажимурад. Дие бо данде гьабизе цо анкь гIола.
Шамил. ХIажимурад, мун рекъдилевги вихьула, дица дуе лъабго анкь кьола 

сахлъи щула гьабизе. Лъабго анкьидасан гьанир данделъила. (Къо-мех лъикIги 
гьабун, ХIажимурад уна).

Шамил. ЦIар рагIарав аваразул бахIарчи нилъер рахъалде вачIин – гьеб 
кIудияб иш ккола. Гьесда хадур хунзги рукIунеблъи лъала дида. Дие бицана 
гьев чIаго вугеблъи лъараб къоялъ Хунзахъа лъутун арав АхIмадхан Хунзахъе 
нахъвуссун гьечIилан. Гьев ворчIизе тарал офицерзаби чиналъ гIодорегIан 
рачун ругилан.

ТашавхIажи. ГIурусазгицин досде «багIараб шайтIанилан» абулеб рагIула. 
Цо цIакъго божилъи гьабун лъикI гурилан ккола дидаго ракIалде.

Имам. Дица, КъебедмухIамад, дуда тIад къалеб буго ХIажимурадида хадуб 
бербалагьи букIинабизе.

КъебедмухIамад. Хадуб хъаравуллъи букIин лъанани, гьеб ХIажимурадица 
хIехьоларо. Щаклъи гьесда батани, божилъи гьабуге!

Ахъбердил МухIамад. Дица цебеги абуна дирго пикру. АхIулгохIда хварал 
бахIарзаз асар гьабун батаниги, яги ахир-къадги жиндирго миллаталде данде 
вагъарав чиясе дагъистанияз кьолеб нагIанаялдаса хIинкъарав ватаниги, 
ХIажимурадица нилъ АхIулгохIдаса рорчIизе тана. Гьеб хIисабалде босизе 
ккола.

КъебедмухIамад. Нилъ Аллагьас хвасар гьаруна. Гьес гьаричIо.
Ахъбердил МухIамад. ХIажимурадил рекIаразда бокьухъе кIолаан лъелго 

унел нижеда хадур гъезе, гьоркьоб букIараб манзил букIана речIчIун чIор 
щолеб манзил. Гьев Аллагьас кантIизе гьавуна.

Имам (ургъулаго). Дун Ахъбердил МухIамадида разияв вуго – букIаниги, 
КъебедмухIамадица дир тIадкъай тIубазабе.

                                             КIиабилеб пардав

Имамасул диванхана. БакIида гIодов чIун Шамил. Гьесда аскIов Мирза. 
НуцIил кIалтIа посталда чIун ярагъ борчарал муридал. Имамасда дандвитIун 

гIодов чIун Даниялбег.

Шамил. Тушманасда ракIалде ккун батила гъазаваталъул бетIер 
АхIулгохIда чIчIинтIанилан. Нилъее икъбал битIана, хасго ХIажимурад нилъер 
рахъалде вачIаралдаса ЦIелмесалъуса гъурулаго хъамураб Апшероналъул 
полкалъул хъаладухъе 3-4 чи гурони ворчIичIо. ХIажимурадица гъоркь араб 
сапаралдаса гIурусазухъа бахъун ярагъги гIемераб кванил сурсатги бачIана. 
Гьев сонги радакь чабхъад ана. Дагь-дагьккун Имаматалъул казнаялде гIарац 
бачIине байбихьана. Нилъер бергьенлъи бараб буго нужер цолъиялда ва 
бахIарчилъиялда.

Даниялбег. ГIандалазул ракьалдаги НахъбакIалдаги ран рахъунел руго 
щулалъаби, Гъунибги щулалъи базе байбихьана, яргъил завод базеги кьучI 
лъун буго.

Имам. Гьеб завод базе санагIатаб бакI бугищ?
Даниялбег. Гьеб жибго тIабигIаталъ бижараб щулалъи буго. Ралелщинал 

щулалъабазда хIалтIизе тIамун руго асирлъуде росарал гIурусал.
Имам. Асирлъиялде ккарал гIурусазде кинаб бербалагьи бугеб 

муридзабазул?
Даниялбег. Квенги лъимги гьечIого тун гьечIо, гIемераб кьечIониги.
Имам. Гьеб щиб хабар! Чехь гIорцIизегIан муридзабазе кьолеб квен 

солдатазеги кье. Гьездехун хIалихьатаб бербалагьи гьабурав чиясда дица цIоб 
лъоларо. Гьелги Аллагьас рижарал гIадамал руго.

Мурид. ХIажимурад вуссана. (Жаниве лъугьун вачIуна ХIажимурад, хъващ-

баш гьабула).
Шамил. МетергIаги гурони мун вуссинилан ккун букIинчIо. Нух битIанищ, 

ХIажимурад?    
ХIажимурад. БитIана. Самурский полкалъул 157 чу нилъеего бачана.
Шамил (вохун). Гьеб битIахъе гIакълу кIочон тараб бахIарчилъи буго! 

Дангъур цIурал рекIараз к1удияб полкалъул гьелгощинал чуял рахъи!
ХIажимурад (велъула). ЦIакъго гIакъилав чи бахIарчи вукIунаро. Гьесда 

нахъе валагьизе лъала.
Шамил. Граббе кивдай вугев? Щибго рагIанищ?
ХIажимурад. Генерал  Граббе нахъе вахъун, генерал-лейтенант Пулло 

тIамун рагIула гьесул хъулухъалде.
Имам. Щайдай?
ХIажимурад. Ахираб рагъда нилъедаса къуралдаса гьесул къимат хун 

рагIула. Даргъобе кIудияб гьужум гьабизе ракIалда рагIула, жасусазул баяназда 
рекъон.

КъебедмухIамад. Гьезул кванил сурсат гIеладай? 
Шамил. Кверде росарал росабазул гIадамазул нахърателалде хьул батула 

гьезул.
ХIажимурад. Билълъидалги боха цер!
Имам (велъулаго). Нилъеца тIоцебесеб иргаялда эркен гьаризе ккола 

гIурусаздаса Унсоколо ва Хунзахъ ругел щулалъаби. Гьениве щивдай витIила?
ХIажимурад. Изну кье, кIиго къоялъ хIалхьиги гьабун, дур тIадкъай 

тIубазабизе ине.
Имам. Нух битIаги! (КъебедмухIамадиде вуссун) Даргъобе гьужумалде 

гIурусал хIадурулел ратани, хIадуризе ккола. АнцIил бутIрузда лъазабе 
рагъухъаби хIадур гьареян. Киналго щулалъабахъ хал гьабе. Аскаразул 
хIадурлъиялъухъ балагье. БакI-бакIазда ругел нилъер боязде ругьел ккезабун, 
аскарал Даргъоре цIай. 

Дун цIакъ вохизавуна ХIажимурадица. Унго-унголъунги икъбал битIана 
гьев вачIаралдаса. Свак лъаларев чи. БетIергьанас гьесул кантIи кIодо гьабуна, 
гьесул гьунаразе квербакъана.

КъебедмухIамад (расги бокьичIого). Дуда живго берцин вихьизавизе лъала 
гьесда. 

Имам. Ккаралъуб хIинкъизеги гьаричIони, ккаралъуб чIолорхъоги 
къачIони, гIадлу букIунаро. ГIадиласда бараб букIуна гIадлу пачалихъалъулги 
мулк-ракьалъулги.

КъебедмухIамад. ГьитIинал чабхъеназе нухмалъи гьабуниги, кIудиял 
гьужумазе ХIажимурад цIакъав гьечIо, имам.

Имам. Мун мекъи вуго. ХIажимурадида цебеккунго лъала ккезе бугеб 
хIакъикъат. РакIалда бугищ доб ГьоцIдерил росу, кIудияб гьужум гьабун, 
бахъизе дица ХIажимурадие нух кьечIеб сапар. Дос абухъе, добасан бугеб цого-
цо нух гIурусазул аскаралъе къазе дица изну кьурабани, додинаб пашманаб 
хIасил доб рагъда кколароан.

КъебедмухIамад. Дуца 3000 муридгун гурищ дов Аргъутиде данде 
витIарав? Щайха бергьинчIев?

Имам. Дица дов кватIун витIана. Бугелда бугеб абизе ккола бихьинчияс. 
ТIубараб моцIалъ Зираниб къварилъухъ сверун ккун чIезабуна ХIажимурадил 
боялъ Песекил цIар рагIараб аскар. Рихьунибги ЦIелмесалъубги лабда бачана 
ХIажимурадица досда. Дуда гьеб кIочон тоге.

                                                
 IV  А К Т

                                          ТIоцебесеб пардав

Гьужумалде ине хIадурлъулел муридал. ТIаде вачIуна имам, салам кьола.

Имам. Ярагъ лъикIго рекIинабун бугищ, гIолохъаби? Нужер бахIарчилъиялда 
бараб буго нилъер бергьенлъи. Пачаяс кинабго къуват мугIрузде рехун буго.

Муридал (цадахъ). ИншаАллагь! Бергьенлъи нилъехъ букIине буго.
Имам. КигIан кIваниги жанирегIан риччай тушбаби. Дуца (цин-циязде 

вуссун), МуртазагIали, нухдасан бакI-бакIалдасан тIаде кIанцIун, къокъал 
гьужумал гьарун, гIурусал риххизаре. Дуца, ТашавхIажи, ГIанди магIарде нух 
гьукъе. Гьеб гьукъани, тушман Гумбеталде ворчIуларо. Дуца, Тавуш МухIамад, 
ХIажимурадгун цадахъ Буртинаялдасан бачIине бугеб гIурусазул кванил сурсат 
бахъизе ккола. Гьеб гьабун бажарани, тушман вакъуца хола. Киналго нухда 
ругел росабазул гIадамал: херал, руччаби, лъимал мугIрузде ритIе, росаби 
рухIе. Воронцовас нилъер росабалъ солдатал кваназариларо, иншаАллагь.

Муридал. ЛъикI буго! (Даниялбег хутIизегIан цогидал уна).
Имам (дурнабаз валагьун). Валагье цо рагъулеб ругеб куц. ГIандиб бугеб 

гIурусазул аскар Воронцовасда цолъизе тезе бегьуларо.
Даниялбег (дурнабаз балагьун). Гьесде данде дагьавги бахIарчияв 

ХIажимурад витIана дица. Рохьил рагъ нилъераздаса лъикI лъала. Балагье цо!
Чапар (гьекдилаго вачIуна). Имам, дур лъади ПатIимат рагIалде якIарун 

йиго. Гьелъ гьарулеб буго мун ахIейилан.
Имам (виххун). Дица лъадуе рагIи кьун букIана, дун ине ккола. Даниялбег, 

ХIажимурадида хадув чи витIе. (Мусаги Дубаги рачIуна).
Даниялбег. Гьале Муса! Гьав витIизе вуго дур бакIалда.
Имам (ццин бахъун). Дир бакIалда Воронцовасде данде ХIажимурад витIе. 

Хехлъи гьабе, гьев ахIе. (Хъван кагъатги кьун, мурид витIула).
Даниялбег. ХIажимурадил бакIалде щив витIилев?
Имам. Жиндирго бакIалда толев чи досда лъала. (Имам уна).
Даниялбег. Нух битIаги. (БетIер кIибикIула).

                                             КIиабилеб пардав  

Даниялбег. ХIажимурадида тIадкъачIого, нилъеда тIад щай къачIеб 
аскаралъе нухмалъи гьабизе. Гьев кигIан цIакъав чи.

Муса. Ахираб заманалда имамасе гьесдаса цIакъав чи гьечIо.
Даниялбег. Дос кколеб хвалчен нилъецаги ккола.
Дуба. Дос гIадин кколаро. Гьаб лъабабго соналда жаниб гьес Имаматалъе 

гьабурабщинаб хайир лъала нужеда. Нахъасан какдей сурукъаб жо буго.

Муса. Гьев чабхъеназе цIакъав вуго. Доле тIаде щолев. Чанил нухдасан чуги 
биччалаго. (ХIажимурад вачIуна, салам кьола).

Даниялбег. Канлъи къотIана. Нилъералги свакан ратила, радал тIаде 
кIанцIун лъикI Воронцовасде.

ХIажимурад. Рагъ къотIизе тараб ххвел гьабила, цинги тохлъизеги гьарун, 
тIаде кIанцIила. ГIурусал сардил рагъуе лъикIал гьечIо.

Муса. Дие сихIирал жал рагъдацин рокьуларо. БахIарчиго рагъизе ккола.
ХIажимурад (унаго). СихIру рагъда хIалтIизабичIебани, дир бетIер некIого 

борхьица кванан букIинаан. (Нахъасан кьвагьи, ахIи-хIур).
Даниялбег. Гьасул цIакълъиялъ чIаго хутIарав чи рагIулаха гьав! Мунапикъ. 

Вихьулищ! Аллагьас цIунарав чи рагIуларо.

                                              Лъабабилеб  пардав

          Имамги наибзабиги. Гьез зигара бала, кверал росула.

Имам. Бищунго лебалал наибзабаз рухI кьуна гьаб жакъасеб бергьенлъиялъе. 
ШугIайб–къади, Гумбеталдаса ГьитIин, Дилималдаса ХIажибег ва гь.ц. 
Мунагьал чураял нилъедаса ратIалъана. КIудияб бахIарчилъи бихьизабуна 
ХIажимурадица ва гьесул рекIараз. Киналго рагъана рухIалда барахщичIого. 
Аллагьас кIодо гьабеги диналъе гIоло борхараб хвалчен. Цо анкьица хIалхьиги 
гьабун, Гъабартибе сапар бухьине ккола. Дол нилъеца нилъерго рахъалде цIазе 
ккола.

Даниялбег. ЦIакъ лъикIаб пикру буго. Кир данделъилел?
Имам. Терек гIордасан лъураб кьо бугеб бакIалде сверулеб нухде. Вассалам.
ХIажимурад. Имам, бегьилищ цо дирго пикру абизе?
Имам. Абе.
ХIажимурад (рази гьечIого). ГIурусаз жеги тIадеги 47 линейный батальон 

рехун рагIула нилъеда данде. ГIемераб ярагъги бачIун рагIула. ГIурусазул 
къуват цIикIкIараб буго. Нилъер бахIарчилъи цIикIкIараб буго. Дир пикру 
буго, Гъабартибе гьабулеб сапарги жибго тун, нилъеда кодоб бугеб ракь, кодоб 
бугеб бергьенлъи щула гьабуни, лъикIаб букIинин.

Имам. ЛъикIабги квешабги дида лъала. Буюрухъ тIубазабе! Нужеца 
хIадурлъи гьабе.

Дуниялбег. БитIараб буго, имам.
Имам. ХIажимурад, дуца бихьизабуна унго-унгояб бахIарчилъи, дурго 

ритIухълъи. Дуца гьаб Даргъоб букIараб рагъуе бахIарчияб нухмалъи гьабуна. 
Дица мун, Кьохъа нахъеги вачун, хундерил наиблъун тIамулев вуго, амма дуца 
дица абураб жо тIубазабизе ккола.

ХIажимурад. Абея, имам.
Имам. ГIемераб мехалъ гIурусазулгун лъикIаб гьоркьоблъиялда рукIарал 

чагIи руго хунз. Дун гьезда тIубан божуларо. Дуца Хунзахъ росдал авалал 
ХIархъал - КъанабатIе, Ччатал - Колонире, Самилал-Тобтиде рахъинаре. 
КIиабизе, дихъ буго 25 Хунзахъа чиясул цIар. Гьел руго гIурусазе рит1ухъал, 
гьезул рахъалда рукIарал чагIи. Дуца гьезул бутIрул къотIизе ккола.

ХIажимурад (цIакъ рази гьечIого). Имам, дица хунз кирениги 
рахъинариларо, дица дир росулъа цониги чи чIваларо. Гьезул цебе гьоркьоблъи 
букIараб батани, гьеб жакъа гьечIо.

Имам. Дуца гьеб иш рагIалде бахъинабичIони, нилъеца билълъанхъизабулеб 
шаргIалъул ишалъе чIемегIлъи ккезе буго.

ХIажимурад. Имам, гьеб дур буюрухъ хисулареб батани, Хунзахъе наиблъун 
дун тIамуге. Нахъа- цебе, дуда берцин бихьани, тIадкъазе бегьила гьеб дида.

Имам. ЛъикI буго. Хундерие наиблъи Шотодаса Хочбарида тIадкъала. 
Мирза, буюрухъ хIадуре. ТIокIаб абизе жо гьечIо. (Наибзаби уна, жанив 
хутIула Даниялбег).

Даниялбег. Дуда малъаризе ккани, ХIажимурад щив? Киналго руцIцIун 
чIаниги, гьав кIалъазе ккола. Хунз цIунун кIалъазе нечечIо.

Имам. РакIалде ккараб жо къватIибе кьвагьулев чи вугониги, бахIарчи вуго. 
Дие ракIалда бугеб жо бихьуларев гьудуласдаса, гьеб загьир гьабулев тушман 
вокьула.

 Даниялбег. Киназго абулеб буго гьесие имамлъи къваригIун бугилан.
Имам. ЖахIтаги камуларо, дица дол рагIаби гIадада абурал жал гуро. Гьесул 

чабхъеназ чу гьечIесе чу кьуна, чед гьечIезе хинкI кьуна, ратIликъазе ретIел 
кьуна. Дун гьел харбазда божуларо. (Имам уна. Нахъасан гIенеккун вукIарав 
Муса цевегIан вачIуна).

Муса. Дида рагIана дурги имамасулги гара–чIвари. Имамасда бичIчIулеб 
гьечIо цо къоялъ ХIажимурадица гьесухъа имамлъи бахъизе бугеблъи.

Даниялбег. Дуеги гьев диеялдасаги рихарав вихьула. Дур якьад НухIбикаени 
гьев цIакъ вокьулилан рагIун букIана. (Гьев гьусизе бокьарав гIадин).

Даниялбег. Дида гьеб НухIбикал яцалъул яс дица ячараб  мехалъ гурони 
рагIичIо.

Муса. Нилъераб – чиядайила, чияраб – нилъедайилан абуларищха. 
Гъабартире ине хIадуризе рилълъа. Дора данделъилин. (Кверал росула).

                                            Ункъабилеб пардав

ХIалхьи гьабулел ХIажимурадил рекIарал.

ХIамзалав. ЛъикIаб давла щвана нилъее.
ХIажимурад. Давлаялда багьана гьечIо. Дие гьаб бакI рекIее гIолеб гьечIо.
ХIамзалав. Доле цIех-рехалъе арал руссун рачIунел.
Мурид. Нилъ битIахъе гIурусазде тIаде унел руго. Гьезул аскарал чIараб 

бакIалда цебесан буго рохьобехун сверулеб нух.
ХIажимурад. Гьеб хIалалъ виххуге. (Велъула). ГIолохъаби! Нахъруссани, 

дол щаклъила. Чуяздаса гIодореги рещтIун, хадур чуялги цIан, бигьа гьарун 
рилълъа, битIун дозда тIаде. (ХIамзалав велъула).

ХIамзалав. Ккараб ккела.
ХIажимурад. Дозда ккезе буго жидеего ярагъ-матахI, квен-тIех босун 

рачIунел гIурусал ратилин. Цинги рохьобе сверулеб нухде щварабго, чуязде 
кIанцIе, гьел рекIеда ратилелде нух босе.

ХIамзалав. Ургъулеб жо бихьулищ унго. (Киналго релъула).
ХIажимурад. Ургъизе букIунеб жо буго бетIер!

                                                  Щуабилеб пардав

НухIбикал хъала. Хъалаялъул кIалтIа кIиго хъаравул. ХIажимурадги
кIиго муридги къадал ракьандасан рачIунел.

Мурид. ХIажимурад, гьанжегIаги бице, гьудул, нилъ рилълъунеб бакI?
ХIажимурад. Гьале, гьанире. ГIемер цIехолдичIого жанире рорчIизе гIамал 

гьабе. Доба лъалин кинабго.
Мурид. БетIер кIибикIула. Вахинищ тIаде?
ХIажимурад. КIиялго рахина (цогидав муридасде). Дуца, ХIанипа, 

хъаравулзаби руссине гьаре.
ХIанипа. Ле, ричIе гьаб каву, хехго!
Хъаравул. Мун щив?
ХIанипа. Хехав чапар, бикахъе!
Хъаравул. Нахъе а! ИнчIони, кьвагьила.
ХIанипа. Хехаб ругьел буго, рагье. (Хъаравулзаби цоцахъ ралагьула. 

Къададаса гIодоре кIанцIула ХIажимурадги муридги, гьез хъаравулзаби гIодор 
лъола, каваби ричIула).

ХIажимурад. АхIмадханил бикал чуязул бокьал рагье, хъалаялъуса давла 
къватIибе бачче. Хехлъи гьабун, гьеб чузда лъе. Бика кий йигей? Бика.

Мурид. АхIмадханил хъала букIун буго гьаб, жанире щвезегIан лъачIо.
РагьтIател. Бика рокъой гьечIо. Гьей яцалъул дое ана къаси.
ХIажимурад. Бика йигеб бакI бице!
Мурид. ХIажимурад! Цо хIетIе буго гьаниб! (РагьтIателзаби хIинкъула. 

ТIад рарал юргъанал нахъе гьарун, бика тIаде яхъун ячIуна).
ХIажимурад. Салам, бика! Хехлъи гьабун хIадуре цадахъ йилълъине.
НухIбика (муридасухъ ялагьула, гьев къватIиве уна). ХIажимурад, талихI 

кьеги, те дун. Дуда лъала дица дур гьабулеб хIурмат. (ГIодула).
ХIажимурад. Дудаги лъала. Дун гьел такрар гьаризе тIамуге. Заман гьечIо.
НухIбика. ХIажимурад, дун дир росасул зонода цее Аллагьасе гьедун 

йикIана росасе инарилан. АхIмадхан кигIан кIудияв тушман дур вукIун 
ватаниги, Аллагьасул цIар гьоркьоб ккун, хабалалъ кьураб рагIи биххизе 
тIамуге дун. Гьеб бахIарчиясда рекъоларо.

ХIажимурад (ургъулаго). ТIад жо ретIе хехго. Гьеб суалалда тIад нухдасан 
ургъилин. (Муридаз давла чуязда тIад къазе къватIибе баччула. Бикаги гьелъул 
гъарабашги рачун уна. АхIи-хIур багъарула).

РагьтIател-бихьинчи. Ккве! Ккве! ХIажимурадица бика хъамун ана! 
(ХутIараб давла бикьизе живгоги лъугьуна).

РагьтIател-чIужугIадан. Кквеларищ дуца нусго чанил нух лъалев 
ХIажимурад, кукай!

                                                Анлъабилеб  пардав
                          Имамасул рукъ. ГIодор чIун Даниялбегги имамги.

Даниялбег. Киназулго кIалдиб цо жо буго.
Имам. Щиб?
Даниялбег. ХIажимурадие имамлъи къваригIун бугила. Гьес гIадамазда 

живго берцин вихьизе чабхъенал гьарулел ругила. Гьев дуда малъаризе 
лъугьунев вугила.

Имам. ТIасан гIемер лъим чваххани, ганчIида лъадаца мугьру лъолин абула. 
Дун дуца вас-васалъе ккезавулев вуго. Дуда гьедин бицунев чи щив?

Даниялбег. ХIажимурадил аскаралъул къади Инквачилав. Дуца жакъа 
данделъиялде рачIарал наибзабазда абила: наиблъи дица дир васасухъе 
ГъазимухIамадихъе кьолеб бугилан. Гьеб мехалъ бичIчIила дида щивасул 
пикру.                   

Анкьабилеб пардав
 Имамасул диванханаялде рачIунел наибзаби.

Муса. Гъабартиялъул бусурбабаз нилъ квешго къабул гьаруна.
Дуба. Доба бугеб Миллерил аскаралдаса хIинкъун ратула.
Бата. ХIажимурадихъ гIенеккизе кколаан.
Даниялбег. Досул дагьабги гIамал кIодолъизе.
Дуба. Чорхолъ къадру бугев чи гIамал кIудиявлъун рикIкIине бегьуларо.
Даниялбег. Хъата-масан кьоло-гъолораб чуги имамасе кьун, росу 

рагIалдасан нахъе ритIана нилъ гъабартияз.
Дуба. ДандчIвазеги цого-цо уздензабиги мискинзабиги гурони рачIинчIо.
Худанатил МухIамад. ХIажимурадил рекIараз Миллерил аскар рохьобе 

гъечIебани, нилъ сверун кколаан. Нилъедаса ватIалъунги ун, НухIбикал яцги 
хъамун йиго.

Даниялбег. ХъамичIони бегьилаан, рос чIваравги гIелаан. Амма гьесдаса 
лъутун йорчIизе кIвей долъги лебалаб жо гьабун буго.

Бата. Цебесеб сапаралда НухIбикаги хъамуна. Толел гьечIо ХIажимурадица 
берцинал руччаби.

Даниялбег. Кету гьечIеб рокъоб гIункIкIал эркенго рекерахъдула. Аллагьасе 
рецIун какалги ран, бокьанщинабги гьабун, тун вуго имамас ХIажимурад. 
ГIадамазе гьукъараб кьурдицин бегьула гьесие.

ХIажимурад. Салам гIалайкум! (Данде салам буссинабула). Щиб, Даниялбег! 
ЦIулал х1ара хъухъалевищ вугев? ЩайтIабазул ракI сверулеб батила духъ 
гIенеккун.

Даниялбег (виххула). Гьеб щибилан абулеб жо?
ХIажимурад. Мун дуцаго хъурулеб хабаралда рекъарав чи вугилан абулеб жо.
Бата (хабар батIияб рахъалде буссинабизе бокьун). ХIажимурад, НухIбикае 

гьава-бакъ рекъон бугищ Хунзахъ?
ХIажимурад. Зобазде гIагарал мугIрузда гьава-бакъ кидаго лъикIаб 

букIуна. НакIкIил цIураб лъарагIлъиги тун, йохуца холей йиго. (Даниялбегихъ 

валагьулаго).
Даниялбег (хIал бачIун). Дуца НухIбика нахъе йиччазе ккола. Рос хварай 

къоролай хъами дуда рекъон гьечIо.
ХIажимурад. Имамасул вас дур дурц вукIунилан дуца дие буюрухъал кьоге.
Даниялбег. Дица имамасулгун гара-чIвари гьабила, гьей дир гIагарай чIужу 

ккола.
ХIажимурад. КIочон тоге гьаб нухалъги дица рецIун ралел каказулги досда 

бицине, цо–цо дун кьурдулиланги абе. ТIадеги жубай Даниялбегица какал 
имамасда берцин вихьизе ралиланги. (Велъула).

Даниялбег. Дуда лъалеб батила!
ХIажимурад. Даниялбег, мацIихъанлъи дуда тезе кIоларо. Гьеб чиясул унти 

буго. Амма тIокIав мун дица наиблъи гьабулеб бакIалде гьоркьове лъугьун 
ватани, дур ракI бухIизе буго.

Даниялбег (тIаде вахъун). Дун дудаса саназ кIудияв вуго. Дуца дун хIакъир 
гьавуге.

Бата. Те, гIолохъаби, хабар! Рилълъа дагьаб мехалъ чуязухъ балагьизе. 

(Даниялбег къватIиве вачунаго).
Даниялбег. Дуе НухIбикада магьари лъезе къваригIун рагIула.
ХIажимурад. Бокьараб гьабила дица дир давлаялда!
Бата. Рилълъа, ХIажимурад!
ХIажимурад. Дун вилълъинаро. Дир имамасулгун дандчIвай буго. 

(Даниялбегги Батаги уна. Жаниве, саламги кьолаго, вачIуна имам). ВагIалайкум 
салам!

Имам. ХIажимурад, цо суал буго!
ХIажимурад. ГIенеккун вуго, имам.
Имам. Дица кьурдиги кечI ахIиги гьукъун буго. Нилъ жакъа гьелде регIун 

гьечIо. Дида бицана битIккечIеб рагъдаса хадубцини сухIмат-кеп букIанилан. 
Нужеца чIагIа гьекъолилан.

ХIажимурад. Имам, битIккечIеб рагъдаса хадуб кьурдани, гIолохъабазул 
рекIелъ магIлъун къараб битIккечIолъи щущан уна. РекIелъ къуват цIилъула, 
бахIарчилъиялде шавкъ бижула. Чорхолъ бахIарчилъи гьалдола. Гьаб дир 
къокъаб рекъаб бох халалъун бачIуна, таваккал гьалдола! Таваккал!

Имам (ццин бахъун). ГIатIидаб рахъги кIалдибе ккезабун, зурма пулеб буго 
дуца.

ХIажимурад. Нижер кьурдиялъ диналъе квалквал гьабуларо.
Имам. Кумекищха гьабулеб?
ХIажимурад. Ниж лаиллагьа-илаллагьги бачунаго, кьурдула. ТалихI кьеги, 

изну кье цо дуда цере кьурдизе. Гьеб дуе рекIее гIечIони, дица киданиги 
кьурдун, хIетIе бахъизе гьечIо.

Имам. Бихьизабе. Ахирияб кьурди.
ХIажимурад (нуцIаги рагьун). Дир гIолохъаби жанире рачIа! (Цо жо абула 

гьезда. ГIолохъаби кьурдизе журала, валагьун вукIарав имам горсверулъе 
кIанцIула. Рагьда рукIарал Даниялбег, Бата жанире рачIуна).

Даниялбег. Гьанже гьас зани бегизе гьабуна. Амма дица Нух1бикада гьес 
магьари лъезе биччазе гьечIо. Имам дихъ гIенеккизе вуго.

Дуба. Магьари лъезе гьесие щай? (Велъула).
Даниялбег. Ругънаде цIам щваге, Дуба.

                                                   Микьабилеб  пардав

                                            
Имамасул совет. Имам вачIуна.

Имам. ГIолохъаби киналго данделъанищ?
Цадахъ. Данделъана. 
Имам. Нилъер данделъиялда гьоркьоб лъезе дир буго кIиго суал.
1. Нилъер Хьаргаби, СалтIа, ЧIохъ ва ГIириб ран лъугIарал щулалъабазде 

чабхъен гьабизе хIадурлъулев рагIула Воронцов. Гьесие къваригIун рагIула 
Даргъоб щвараб рогьо бацIцIине. Гьес кIудияб аскар цIалеб рагIула гьенибе. 
Нужеца боял хIадуре.

2. КIиабизе бугони, дун, гьудулзаби, гьанже херлъунги вуго. Черхалда 
щвараб 19 ругъуналъулги асар камулеб гьечIо. Дие бокьун буго Имамлъиялдаса 
инкар гьабизе. Гьеб гIолохъанав, бажари бугев чиясда тIадкъазе. Дица гьеб 
гIалимзабазда дандги бана. Дие бокьун буго дир вас ГъазимухIамад имамлъун 
тIамизе. Гьес 18 сонги бана, дица дир вас вецциларо. Гьев кинав вугевали 
нужеда лъала. (Киналго руцIцIун чIола).

ХIажимурад. Имам, мун жеги абизегIан херлъун гьечIо. 18 сон бан 
бугониги, имамлъи гьабизе бажарулеб даражаялде дур васги вахун гьечIо. Гьаб 
захIматаб заманалда дуца Имамлъиялдаса инкар гьаби битIараб букIинаро. 
Дуца дурго буюрухъал хъвазе дурго мирза тIаме. Нижеца гьел тIуразе гьарила. 
Мун вукIана мискинчиясул вас, вахана имамасул тIадегIанаб хъулухъалде. Мун 
чIаго вукIаго кодобе кьечIониги, дур васасе мун хун хадубги захIмалъиларо 
Имамлъиялде вахине. (Наибзаби цоцахъ ралагьула, Даниялбегил цIакъ рахIат 

хола).
Наибзаби (цадахъ).БитIараб буго. 
Имам. Нужеца малъараб гьабила, мажлис къана. (Даниялбегги Мусаги 

хутIун, цогидал уна).
Даниялбег. Муса, кинабго хвезабуна ХIажимурадица, дица дир дурц 

вугилан веццулеб мех гуро, ГъазимухIамад бахIарчияв, лебалав вас вуго.
Муса. Вихьанищ КъебедмухIамадгицин вуцIцIухIун чIана, Даниялбег. 

Досие, кIалалъ щиб бицаниги, жиндиегоги къваригIун батила имамлъи.
Муса. Дагьабги цIакъ ХIажимурадиеги къваригIун батила.
Даниялбег. Имамас сордо-къоялда жаниб цо лъабцIулниги веццулев 

ватила ХIажимурад. Досда бадивеги веццула. Цинги живго кутакав чийилан 
ватиларищ гьев.

Муса. ГIурусазул рахъалда вугеб мехалъ кIиябго нухалъ ХIажимурадица 
къезабуна имамасул аскар. Гьадабниги кIочон тезе ккани.

Даниялбег. Дица чанги жигар бахъула ХIажимурадил гIунгутIаби имамасда 
ричIчIизаризе. Имам гIенеккуларо. Рилълъа, гьудул, нилъги. Къо-мех лъикI. 
(Къавухъе пардавги, гьелда цересан рокъоре унел наибзабиги).

ГъалбацIдибир. Дидаги берцин бихьана ХIажимурадил пикру, 18 сон 
барав ГъазимухIамадица кинаб гIакълу кьезе бугеб КъебедмухIамад гIадал 
гIакъилзабазе, кинан роцада чIезавизе вугев ХIажимурад? Имамлъун Шамил 
вукIине ккола.

Наиб. БитIараб буго.
ГъалбацIдибир. Шамилил гIелмуги буго, гIакълуги буго. Гьесул цохIо цIар 

гIадлуялъе гIолебги буго.
Наиб. Нилъеда гьоркьов имамасда хадув вачIун гIелмуги гIакълуги бугев чи 

гьаб жакъа КъебедмухIамад вуго. Амма Шамил чIаго вукIаго, дос гьеб хъулухъ 
тIаде босуларо. Шамилил пикруялда дов тIад рекъечIо, амма вуцIцIухIун чIана. 

                     
Гьел гаргадилаго уна. Хадурго цун рачIуна ХIажимурад, 
                                Инусилав ва кIиго гIолохъанав наиб.

Инусилав. ХIажимурад, мун кIалъачIевани, киналго имамасул пикруялда 
разилъизехъин рукIана.

ХIажимурад. КъебедмухIамадил гIадат гьечIо гIедегIун рагIи бицунеб. 
Дун кIалъачIевани, дов кIалъазеги бегьулаан. Дун дагьав хехав гьечIищха. 
КIиабизе бугони, Шамилихъе наиблъи Денгаца кьун букIинчIо. Халкъалъ гьеб 
кьезе кколеб бугони, хвалчен бегIерасухъе кьела.

Инусилав. Шамилица 18 сон барав васасухъе имамлъи кьей ракIалде 
щвезабурав чи Даниялбег ватила.

ХIажимурад. Жиндиего щолебаниги инкар гьабилароан гьес. Гьесие цIакъ 
бокьула хIакимлъи. Дурцниги имамлъун ккезе жигар бахъулеб батила.

Инусилав. ХIакимлъи бокьиялъ гIемерисел балагьалде цIала. Дуца 
цогидаздаги ракIалде ккараб жо рагIун абуна. Огь, ле! Вай!

ХIажимурад. Щиб дуе? Чехьищ унтулеб бугеб?
Инусилав. У! Огь-гьо-гьай. Нуж а, цосина нухдаги унтизе гурин, дун 

тIадвуссинин.
ХIажимурад. Гьедин мунги тун, ниж инаро. Цадахъ тIадруссина.
Инусилав. Воре, воре. Руссунге. Нуж а. Мадар лъугьани, дунги хадув 

гъелин. (ТIадвуссуна).
Эльдар. Цосина вабаъалъул хIурцин чIван гуродай Инусиласда?
ХIажимурад. Лъаларо.
Эльдар. КIудиял гьудулзаби руго Даниялбегги Инусилавги. Дуца абизе 

бегьуларон додин.
ХIажимурад. Дихъа, тIоноцI букарараб мехалъ, наку хъасун бажаруларо. 

Бицаниги, имамасда бадибе абураб жо гурищ такрар гьабураб?
Эльдар. Даниялбегасе мун тушман вуго. Шамил кинандай дуде гьусилевали 

лъаларого рагIула дов.

 II  БУТIА

I А К Т

Хьаргаби росу. Ахакь чIвараб Шамилил чадир. Гьелда цеве
 хьвадулев имам. Саламги кьун, ХIажимурад вачIуна.

Имам. ВагIалайкум салам! Хьаргабисан нахъе къалеб бугеб Воронцовасул 
аскаралда хадув лъугьине дуца инкар щай гьабураб?

ХIажимурад. Имам, дуца гьеб дида тIадкъачIо, гьеб рагъул жавабчилъи 
Мусада тIадкъана.

Имам. Дуда Даниялбегица абун бугогури Мусае кумекалъе аян.
ХIажимурад. Щив чи Даниялбег дие буюрухъал кьезе. ГьанжелъизегIан 

дуца гурищ дун ине кколеб бакIалде витIулев вукIарав?
Имам. Мун хисун вуго, ХIажимурад!
ХIажимурад. Дун хисун гьечIо. Дир бажариялда рекъон, дуца диде божилъи 

гьабулеб гьечIо. Дуца Муса витIана Воронцовасде данде. Нахъе къалеб бугеб 
аскаралда хадув дун щай витIизе кколев? Дие кIиабилеб бакI бокьуларо.

Имам. Дица Даргъоб мун витIана Воронцовасде данде.
ХIажимурад. Дицаги дур божилъи ритIухъ гьабуна.
Имам. Дуе бокьуларо мутIигIлъизе. Дуда лъаларо цадахъ рекъон хIалтIизе.
ХIажимурад. Дие битIула ва дун бергьуна дицаго нухмалъи гьабулеб 

рагъда. Дихъ унго–унгояб рагъул шавкъ багъарула дицаго гьабизе кколеб жо 
чIванкъотIун бихьулеб мехалъ.

Имам. СалтIе унеб гIурусазул аскаралъе Хважалмахьисан нух къазе инкар 
гьабуна дуца.

ХIажимурад. Дир аскариял вабаъалъ унтун руго. Гьел дица мугIрузде нуха 
регIана. ХутIарал дагьаз кIудияб аскаралъе нух къаларо. Доба букIине ккола 
тушман гьукъизе гIолеб къуват.

Имам. Цоги гьикъизе бокьараб жо буго: дица ГъазимухIамад имамлъун 
теялда бан, дуца щибилан абураб Инусиласда?

ХIажимурад. Дица бицен ккараб мехалъ дуда абураб жо такрар гьабуна. Цо 
жо тIадеги жубана.

Имам. Щиб?
ХIажимурад. Денгал ирс гурин Имаматилан. Абун бахъарабго ракIги 

бухIана. ТIасалъугьа.
Имам. Хвалчен бегIераб букIараб гIоларо, гIелмуги къваригIуна. Къуръанги 

лъазе ккола, сабруги хIажалъула имамлъун вукIине ккани. ГъазимухIамад 
дица 5 сон баралдаса гIелмуялда тIадчIезавуна. ЛъикIал гIалимзабазухъе лъай 
босизе витIана. Имам вукIине ккола диван лъалев, рагIа-ракьанде щун гIелму 
бугев.

ХIажимурад. Имамлъун мун вукIине ккола. Дуца абураб нижецаги гьабизе 
ккола. Вассалам! Гьеле дир пикру.

Имам. Дида гьел гурелги рагIулел руго цо-цо дуца гьарулел данде кколарел 
жал хьвада-чIвадиялъулъги.

ХIажимурад. Щал гьел?
Имам. Дуда гьел лъала, дица гьел такрар гьариларо.
ХIажимурад. ГIолохъабаз цо-цо цIалеб хъалияналъулги бергьенлъи чуризе 

гьекъолеб чIагIдал хъабаялъулгицини бахинабун бугилан ккола дуде.
Имам. ШаргIалъ гьукъараб жоялъе гIолохъанал-херал рукIунаро. Гьекъараб 

мехалъ ахIула кечIги, гьабула ихтилатги. Жакъа нилъ гьелде регIун гьечIо.
ХIажимурад. ЗахIматаб заман. Дур рецц къваригIаразе бокьун буго дир 

бахIарчилъи мерхьине.
Имам. ЦIумазеги гъудузеги къваригIун буго тIадчилъи.
ХIажимурад. Дун гьезда гьоркьове унаро. Дие дунголъун вукIарав гIола. 

Дица лъицаниги дида тIад хIетIе чIезеги теларо. Гьаб щиб дида сверухъ бугеб 
макрудал ралъад?

Имам. КIодолъиялде рахунеб болъоялда цеве загIиплъулев вуго инсан. 
Гьелда цебе гьабулеб такъсиралде, къадарлъиялде вачIунев гьечIо чи.

ХIажимурад. ЦIа чорхолъ гьечIесеги цIар къваригIун буго. Гьеб дуда аскIоб 
лъамияб хабарги бицун, балагьулеб буго. Дун дуе мутIигIлъулев гьечIилан 
мацIигъунел руго.

Имам. ХIотол сум букIаниги, мутIигIлъизе ккола бетIерасе.
ХIажимурад. МутIигIлъизе ккола, амма бетIер бица-бицаралда божизе 

бегьуларо, имам.
Имам. Ралъдал лъим цIикIкIуна тIаде рачIунел лъиназ. ТIадчиясулги лъай 

цIикIкIуна чияца бицунелъухъги гIенеккун. Табасараналде иналъул суалалда 
тIад ургъанищ мун? Яги гьелъиеги инкар гьабулевищ вугев?

ХIажимурад. Дун расги жо бичIчIуларев чилъун Даниялбегица рикIкIаниги, 
дуцагIаги рикIкIунге. Кье дихъе 2000 чи. Дун ина.

Имам. 2000 чи киса кьелев? Дуда бихьула сверухъе бугеб хIал. Ваче, тIаса 
вищун, 500 чи.

ХIажимурад. ГIемерал аскарал руго гъора гIурусазул.
Имам. Дуца гIемер гьабе аскар, гъорлъе табасараналги рачун.
ХIажимурад. ЛъикI буго, дица дуе бокьараб гьабила, къо-мех лъикI. 

(Чирахъ свинабула).
                                 

 Цевеги вачIун, ХIажимурадица абула:

– Щиб дидасан къваригIараб жо? РакIчIун къолеб лъалеб бакIалда гурони, 
ахираб заманаялъ дун витIулев гьечIо. Дир рагъул къагIида бичIчIизе бокьулеб 
гьечIо. Гьелдасан бугеб пайда бихьулареб ххвел гьабулеб буго. Дун вокьуларезе 
бокьун буго дир бахIарчилъиялде бухIун лъим щвазе. ГьедигIан тохавали 
гьечIевха дунги. Ккараб ккун букIина.

II  А К Т 

ТIоцебесеб  пардав

Имамасул лагерь. ГIодор чIун имамги Даниялбегги.

Даниялбег. КIудияб божилъигун Табасараналдеги витIун, бигъине 
кинабгоги гьабун, вуссун рагIула ХIажимурад.

Имам. Байтулмалалде кьезе кколеб бутIаги гьанибе щвезабун, гьев Хунзахъе 
ана, гьаб хвалчен диеги бачIана.

Даниялбег. Гьесда лъала живго берцин вихьизавизе. Давла рокъобе 
щвезабизе  ун ватила, Табасаранги тала гьабун, вуссарав чи. Мун гьечIеб 
мехалъ рачIун рукIана табасаранал духъе гIарзалъ.

Имам. Тала гьабунилая? (Ццидалъ). Дица гьесие тамихI гьабила. Цо жо 
гьечIого гьанире гIарзалъ гIадамал рачIинаро.

Даниялбег. Гьев некIого тIасан ккун вуго, имам. Гьес жиндирго цIаруе 
гурони жо гьабуларо.

Имам. Дица гьев тIасан ккарал жал гьаризе гуро витIун вукIарав.
Даниялбег. Дуца гьев ботIроде вахине тана.
Имам. Дир ботIроде жеги щивго вахинчIо, гьевги вахинаро. Бокьуларого 

буго дие кьал. Гьеб кьал лъани, тушман вохила, дун вокьуларел гьимила. Гьаб 
бакIалда сабруяб нух балагьизе ккола. ТамихI гьабичIогоги гьев тезе бегьуларо.

Даниялбег. Кинаб сабруялъул нух дуца малъараб гьабичIев чиясе? ЧIаго 
мунги вукIун имамлъи къваригIарав чиясе?

Имам. Дун гьелда божуларо, амма ХIажимурад тIасан кколев вуго.
Даниялбег. Хал гьабе, дур вас, дир дурц ГъазимухIамадидасан байбихьун, 

гьев гIолохъабазе хирияв вуго. Дуца пикру гьабичIищ щаяли?..
Имам. Щайха?
Даниялбег. Щайгурого ХIажимурадие гIола цого-цо чотIа цIакъав вукIарав. 

Гьес гIолохъабазе я хъалиян цIазе, я чагъир гьекъезе гьукъуларо. Гьелгун 
гIелбащадав чи гIадин вукIуна. Гьелда нахъа цо жо буго.

Имам. Щибго кIочон толарев чи вуго. Цосина вугодай дида нахъа эргъелев? 
Йохъ, ватуларо.

Даниялбег. Дуца гьев дурго роценалъ ворцунге. Гьес кинабго гьабула живго 
берцин вихьиялъе гIоло. Сон-церекъад Табасараналдаса къун, тIадги вуссун, 
гьев тIасияб хамизалъ Хунзахъ чуял риччазе хIадурулев рагIула – гIолохъабазе 
бокьулеб жо.

Имам (пикрабалъ). КъебедмухIамадги ГъалбацIдибирги дир ясазул ригьнал 
гьезул васазулгун хваралдаса дида гъорлъ цIорона. Гьанже ХIажимурадги. 
Бищун дида сурун бихьараб, дида рихараб цолъи гьечIолъи! Йохъ, бегьуларо. 
Гьевги кьаллъани, цолъи гьечIолъиялъ цо балагьалде рачина.

Даниялбег. Дагьабги квешаб ахиралде рачина хвалчен бегIерав 
ХIажимурадица муридзаби дуде данде гьусани.

                                            КIиабилеб пардав

                           ХIажимурад, саламги кьун, жаниве вачIуна.

ХIажимурад. Дун, ахIидал, вачIуна.
Имам. Дица мун Табасаран тала гьабизе гуро витIун вукIарав, Табасаран 

гъазаваталде бахъинабизе витIун вукIана, гьениб щулалъи базе витIун вукIана. 
Дудаса гIарзалъ табасаранал рачIун рукIана.

ХIажимурад. Дица гьел тала гьаричIо. Табасаранал гъазаваталде 
рахъунгейилан рокъо-рокъоре ун, хабар бицунел рукIарал гIурусал хириял 
чIункIби гурони. Хайдакъаз ва табасараназ дида дандечIей гьабичIо, 
Хучниялъул щулалъи ккун чIараз гурони. Дун чIун вукIана дур аскаразул кумек 
щвезегIан Хучни щулалъиги ккун. ТIаде щолеб кумек кватIана. Ниж Аргъутица 
сверун ккуна. Нижеца, 60 бищунго лъикIав бахIарчиги чIван, хIалица бахъана 
нух.

Имам (ццин бахъун). Рагъизе рукIун руго, Аргъутикьаги хIинкъун, 
тIуричIого.

ХIажимурад (ццин бахъун тIаде вахъун вачIуна). Дун хIинкъуч гуревлъи 
Кавказалдаго лъала. Я хIинкъиялъул, я хваликьа беркъан, цо къоялъ вагъичIо 
дун. Дица тIад лъураб тIаргъил къимат хвезе гьечIо. ГIурусал некIого 
ругьунлъун руго рагъизе. Гьезул нижедаса щуго нухалъ цIикIкIараб аскар 
букIана.

Имам. Табасаранал щай бодулъе рачинчIел? Дуца тасамахIлъи биччана, 
гьединлъидал, къун тIадвуссана.

ХIажимурад (сабурго). Рагъ цин къолеб, цин бергьунеб жо букIуна. 
БукIунареб батани, Грамматинил аскаралде данде дур вукIана 15 азарго чи ва 2 
гIарада. Мун щай къурав? Дирги гьаб сапаралъ Аргъутикьа къей тIасалъугьун 
тезе бегьуларищ?

Имам. Рагъ къолебги, бергьунебги жо букIуна. Амма табасаранал тала 
гьари дица гьедин тезе гьечIо.

ХIажимурад. Дуе гIенеккизе бокьун бихьуларо. Мун лъикIго цIезавун 
вихьула.

Имам. Дица мун хундерил наиблъиялдаса эркен гьавулев вуго.
ХIажимурад (ццидалъ). Дир наиблъиялда бараб жо цохIо щибниги гьечIо. 

Къо-мех лъикI. (Уна).
Имам. Пиридул гIаштIи! Мирза ахIе! (Мирза вачIуна). ХIажимурад 

наиблъиялдаса махIрум гьавуна, гьесул бакIалда ПатагIали толев вукIиналъул 
буюрухъ хIадуре. Гьеб хабар босун Хунзахъе гьабсагIат чапарги витIе.

III  АКТ

ТIоцебесеб пардав

ХIажимурадил добго рукъ. Тахида гIодор чIун Эльдар, ХIажимурад,
ГIумар-даци, ХанмухIамад.

ГIумар-даци. Дир цIакъ рахIатхун буго, ХIажимурад. Дие мун ракълиде 
вачIине бокьун буго.

ХIажимурад. Дун кьалда гьечIо. Имамас гурищ Хунзахъе аскар цIан бугеб? 
Дун жаваб кьезе хIадур вуго. (КIутIулеб рагIула. Эльдарица нуцIа рагьула).

Эльдар. Цо чи вуго мун цIехолев, гьале. (Квешго ретIа-къарав чи вачIуна).
Жасус. Дие ХIажимурадилгун кIалъай гьабизе къваригIун буго (сверухъ 

ругезухъги балагьун, гьел нахъе уна). Аргъутида лъан буго дурги Шамилилги 
кьал ккун бугеблъи. Имамасул аскар дуде тIаде кIанцIизехъин рагIула. 
Аргъутица абуна жинцайила, дуе бокьани, гIурусазул аскаразул цIезе гьабилила 
Хундерил тIалъи. Бищунго бахIарчиял аскарал ритIилила имамасде данде.

 ХIажимурад (ццин бахъун). Дуца Аргъутида абе, гьудул, чияда аскарги 
гьарун, дун дирго халкъгун вагъиларин. Дун хIалихьат гурин, дун ХIажимурад 
вугилан. Нух битIаги. (Жасус уна. Чирахъ свинабула).

                             

Чирахъ рекIарабго, нуцIида кIутIулеб рагIула, 
Эльдар къватIиве ваккула.

Эльдар. КIиго чи вуго кIалтIа мун цIехолев: цояв - Шамилил дибир, цояв 
дида щивали лъачIо.

ХIажимурад. Жанире раче. (Эльдар уна. КIиго чигун жаниве вачIуна 
Шамилил аскаралъулав).

Дибир. ХIажимурад, дир вас, нуж рекъечIони, нилъер гIаммаб рукъалде 
балагь бачIуна. Бищунго Дагъистан гъункун, цолъун букIине ккараб къоялъ, 
нужеца кIияздаго гьоркьоб кьал биччани, нужеда тIаса наслаби лъугьине 
гьечIо. МаслихIаталде рачIине ккола.

ХIажимурад. Дица гуро кьал балагьулеб бугеб, кьалде дун вуго цIалев.
Дибир. Имамасеги гьеб хIажат гьечIо.
ХIажимурад. Имам, дидаялдаса, дир тушбабазда божулев вуго.
Дибир. Имамги херлъун вуго. ЦIикIкIараб мехалъ сабруялъги дагьавниги 

чи толев ватила. Дида бичIчIула дур рекIел хIал. Сабру – алжаналъул кIул 
бугилан абула, дир вас, нуж рекъезе ккола.

ХIажимурад. Дун гьевгун барщун гьечIо. Дун имамасде тIаде кIанцIизе 
уневги гьечIо. Гьев вачIун вуго аскаргун Хунзахъе.

Дибир. Нуж кIиялго цIодоралги руго, гIакъилалги руго, ццидае бокьараб 
гьабизе я дуца бегьуларо, я дос бегьуларо. Гьелъ нужер тушбаби рохизе руго.

ХIажимурад. Дида лъала, мацIалда ракьа гьечIониги, мацIица ракьа 
бекулеблъи. Гьеб имамасда щай дуца бичIчIизе гьабулареб?

Дибир. МацIица чи чIвала, цIогьод оц хъола. Бегьулеб батани, вачIа 
маслигIаталъе. Шамилил вакьад, херав Жамалудин вачIана унтараб босносаги 
вахъун, нужеда гьоркьоб маслигIат гьабизе. Гьесул хIурмат рехизе бегьуларо.

ХIажимурад. ЛъикI буго. Биччанте имамас мацIихъабазе гIадлу гьабизе. 
ТIокIаб щибго хIажат гьечIо.

Дибир. Нуж кIиялго дандчIвазе ккола.
ХIажимурад. Дун разияв вуго Шамилие бокьараб бакIалда гьевгун 

данделъизе.
Дибир. ЛъикI буго! ГIалагIарт бакьулъе вачIа, имамги гьениве вачIина.

КIиабилеб пардав

Къараб  пардавалда цере рачIуна цояб рахъалдасан 
Шамил, цогияб рахъалдасан

ХIажимурад. КIиязулго хвалчабазда лъун кверал.

Шамил. ХIажимурад, нилъер дагIба сабаблъун нилъер миллат кIийиде 
бикьани, нилъеда тIаса нилъер халкъ лъугьунаро. 

ХIажимурад. Имам, дица дудаса цохIо жо тIалаб гьабулеб буго. Мун 
мацIихъабазда божуге, гьезие гIадлу гьабе. Дунги рагъ къваригIарав чи гуро.  

Имам. Бица-бицаралда божи я дур, я дир бахIарчилъи кколаро.
ХIажимурад. МацIихъабаздаса бергьине кIвани, гьебги бахIарчилъи 

букIина.
Имам. БахIарчияс халкъ цолъизабизе ккола. (Кверал росула). Дур 

чанкIкIиялдаса дир сабру бергьана.

                                            Лъабабилеб пардав

               Гаргадилаго рачIуна Шамилги гьесул вас ГъазимухIамадги.

ГъазимухIамад. Эмен, цIакъ лъикIаб хIалтIи ккана нужеда гьоркьоб 
рекъел ккей. Дуца ХIажимурад вукIараб бакIалде тIамулевани, киналъего ахир 
лъолаан.

Имам. Дица гьев вукIараб бакIалде тIамиларо. Цо рекIелъ рекъечIеб жо 
ккани, гьесда гьебсагIат цIа рекIуна.

ГъазимухIамад. Эмен, дуда кколарищ гьединабго цIа нилъедаги 
рекIунилан. Гьесул дудехун тушманлъи гьечIо. Дун, Гъуниса вачIунев чи, 
гьесда рещтIана. Гьес дун къабул гьавурав куц, дун гьоболлъухъ вачIин кIодо 
гьабун. ГIалагIарталъур хундерица чуял риччана. Росдал жамагIатго ахIана 
гьоболлъухъ, гIодоб тIамун оц хъуна.

Имам. Сон-церекъад къунги вуссун, чуял риччалев! (БетIер кIибикIула. 
Ургъулаго). Гьоркьоб ккараб жоялъул биценго кканищ?

ГъазимухIамад. КкечIо.
Имам. ПатагIали – хундерил наиб, вукIанищ гьенив?
ГъазимухIамад. ВукIана. Киназего ХIажимурадил рагIи бугоан аслияб жо.

Имам. Хунз цIакъ бегIерал чагIи руго. Гьезие наиблъун лебалав, рагIи 
билълъарав чи къваригIуна. Ханзабигицини хIаларо гьез бахIарчиял гьечIони. 
Дица цодагьаб мехалъ гьоркьоб хIур гIодобцинегIан хундерил наиблъун 
ХIажимурадил вацгIал Албури тIамила.

ГъазимухIамад. Дида бичIчIулеб бакIалдаса гIебеде дудаги 
ХIажимурадидаги гьоркьоб бакI тIубанго роцIун бихьуларо, эмен. Дида гьеб 
досул рахъалдаса бихьичIо, дур рахъалдаса бихьулеб буго.

Имам. Дие заман къваригIуна. (Ургъулаго). Дие бокьичIониги, цо-цо 
бахIарзал дида гьоркьор лъалаго цIорон руго. Хасго дие бищунго хирияв 
КъебедмухIамад. Мунагьал чураяв Ахъбердил МухIамад Чачаназул наиблъун 
тIамуралдаса Талгик, Бота, СагIдулагь батIиял лъугьана. Дие бокьун гьечIо 
ХIажимурадги рикIкIалъизе.

ГъазимухIамад. Эмен, гьанжеги хабар рагIула дуца гьев чIвазехъин 
вугилан, нужер рекъел гьересияб бугилан.

Имам (тIаде вахъун, ццидихун). Тезехъин гьечIоха рахIат я дие, я досие. 
(Саламги кьун, ХIажимурад вачIуна. Данде салам буссинабула. ГъазимухIамад 
уна).

ХIажимурад. Имам! Сануе бокьун буго гIагарлъиялде щвезе Чачаналде 
ине, дун дур изну гьаризе вачIана.

Имам (рекIее гIоларого). Чачаналде ине гIедегIуге. Цодагьаб гIадамазул 
хабарги гIодобцинегIан. Дица Хунзахъе наиблъун дур вацгIал тIамуна. 
ТукитIехун рахъалде ПатагIалиги витIана. Дица дуе гIумру гьабизе бихьизабулеб 
буго, бокьани, ТукитIа, бокьани, ТIелекь, дица мун дихъего ахIизегIан.

ХIажимурад (кIанцIун тIаде вахъуна). Я ТукитIе инаро, я ТIелекье инаро! 
Дирго рокъове ина. (Унаго). Дун гьениса нахъе гъезе рачIа бихьинал. (Уна). 

Имам. Дулъ бугебщинаб гьелегьараб цIа. Гьеб цIаялъ вухIичIониха мун, 
ХIажимурад. Дур сабру гьечIолъиялъ гудур гъечIониха дуе.

                                               
Ункъабилеб  пардав 

ХIажимурадил рукъ. Рукъ бакIарулей Сану. Жаниве лъугьун 
вачIуна ХIажимурад.

Сану (йохун). Бергьанищ нилъер чу?
ХIажимурад. Лъаларо.
Сану (йиххун). Ккараб-тараб жо бугищ, ХIажимурад? Мун дова вукIинчIищ?  
ХIажимурад. ГьечIо. ГIумар-даци ахIизе а!
Сану (бигьа гьабун). Вабабай, цо жо ккун батула. Гуребани гьесул хирияб 

айгъир биччалеб къоялъ кидаго вукIунароан ГIалагIарталде инчIого.
Гулла (вохуца холаго жаниве кIанцIун вачIуна). Дада, дада! Нилъер 

чIегIераб чу бергьана! Оц нилъее щвана!
ХIажимурад. Бихьинчи, баркула дуда! Нилъее щвараб оц, хъвезеги хъун, 

гIабадерил бесдалазе бикье, дадал.

Гулла (ургъелчIван). Щибниги ккун бугищ, дада?
ХIажимурад. ГьечIо, дадал. ГIолохъабаз оц хъвезе кумек гьабила, дир 

буюрухъ тIубазабе.
Гулла (унаго, рахIатхун, инсухъ валагьула). ЛъикI буго, дада. (ГIумар-даци 

вачIуна, салам кьун, кверал росула).
ГIумар-даци. Жакъа Гуллаца бихьизабун буго унго-унгояв чотIахъан 

вукIин. Баркула дуда. Мун вукIун рагIуларогури дова…
ХIажимурад. Баркала, ГIумар-даци. Дун гьелде регIунищ мацIихъабаз толев 

вугев? Гьанжеги дидаги имамасдаги гьоркьобе гъегъ балеб буго Даниялбегица. 
Дица гьев чIвазе вуго.

ГIумар-даци. Хехдаруге, ХIажимурад. ХIакъикъат лъазе ккола цин.
ХIажимурад. Дунго тIаде ккана Даниялбег имамасде мацIигъунев вукIаго. 

Салам кьезе рекIеда гьечIого, къватIиве ана дун вачIараб мехалъ. 
ГIумар-даци. Дур цIаралъ рахIат толеб гьечIо гьесие. Хвалчаца биххулареб, 

харбица биххула. Дуца сабру гьабе. Ццин гIодоцараб мехалъ, имамасда кинабго 
цIидасан бице. Мун гьесда данде вуссине дие бокьиларо.

ХIажимурад. Данде вуссине бокьичIого ана дун Табасараналде. Дида цере 
гьенире аскаралгун арал наибзаби, расги жоги ккечIого, тIадруссун рукIаниги.

ГIумар-даци. Даниялбегица ургъунго витIизавун ватула мун дове.
ХIажимурад. Дун дове щвелалдего, кIвараб хIадурлъиги гьабун батила. Дида 

дов лъала. Бер бахъизе биччала цо къоялъ дов живго имамасе хилиплъичIони. 
                  

Жаниве вачIуна имамасул чапар. ХIажимурадихъе кагъат кьола, 
гьес цIалула.

ХIажимурад (ццидалъ). Дида кодоб бугеб давла  дир хвалчаца гьабураб 
буго. Гьеб бахъизе бокьарав чи хвалченгун вачIа дихъе!

ГIумар-даци. Щиб, дир вас, гьанжеги ккараб?
ХIажимурад. Дир кинабго рикъзи Имаматалъе бахъизе хIукму гьабун 

рагIула. Дица, имамас изну кьечIониги, ритIила Сануги, лъималги, гьезие 
хIажатаб къайиги Чачаналде. Ккараб ккела! ХутIараб цIа гъунги бухIила.

ГIумар-даци. Дие бокьилаан, дуца гIедегIичIого, хIукму гьабизе. Дида 
жакъа бичIчIана имам Даниялбегида божулев вукIин. Мун имамгун дандчIвазе 
ккола нахъеги.

ХIажимурад. Унаро дун имамасухъе.
ГIумар-даци. Гьаб дир хъахIаб бетIералъул хIурмат гьабун а, гьудул. 

Сабруги гIакълуги бергьине те.
ХIажимурад (Пикрабалъ дове-гьаниве хьвадула). Дуе бокьараб гьабун ина 

дун имамасухъе, амма дица Даниялбегил бетIер къотIила.
                        

Жание ячIуна ХIажимурадил эбел. Гьелда васас бицунеб жо рагIула.

Залму. ГIанкIу чIвазе унеб цер ахIдоларо, дир вас. ТIокIкIараб иццалда 
аскIоб букIунеб жо буго хьуцIцIги. ГIедегIуге. ЦIа гьелегьараб мехалъ, гьенибе 
нах тIоге.

ГIумар-даци. Залму! Бихьиназда гьоркьоб чанги дандеккунгутIи букIуна, 
гIодое йиччай.

ХIажимурад. Ургъел гьабуге, эбел.
Залму. Дида мадугьалалъ абуна дур ХIажимурад имамас чIвазехъин 

рагIулилан.
ХIажимурад (велъула). Дуца щибиланха абураб гьелда?
Залму. ГьаракIуниб кIал лъурай, КIикIунир берал лъурай дуда рагIулареб 

жо букIунариланги абун, аскIоса ана, дарман. Щибилан абилеб? (Релъула).
ГIумар-даци. Хъаничаца кигIан кIудияб рагIидай дуде хадуб рехараб?
Залму. ГIабдалас квараб жоялъул бицунила, цIодорас лъараб жоялъул 

бицунилан абуна мугъбекадица.
ХIажимурад (велъулаго). Сануца нижее квен кьолеб гьечIо, эбел. Дур 

нусалъ дун вакъуца хвезавулев вуго. (Релъула).
Залму. ЛъикI, дарман. ГьабсагIат кьезабила. (Гьей уна).
ХIажимурад. Дун сапаралде ритIулел гьакал хIадуризе ина. Кинаса 

кканиги, хъизанги къайи-къоноги Чачаналде битIун лъикI.
ГIумар-даци. Божарал чагIиниги ритIе цадахъ. РекIкI гуреб жо гьечIин 

сверухъе. Мун имамасухъе а метерго.
ХIажимурад. ЛъикI буго.
                             

НуцIида кIутIулеб рагIула. Имамасул чапар жаниве вачIуна.
Гьев кагъатги кьун, уна.

ХIажимурад (кагъат цIалулаго). Имамас дун Автуралде ахIулев вуго.
ГIумар-даци. Цо маслигIат ккезе бегьула. Имам цIодорав чи вуго. Нух 

битIаги, дир вас.
                                                        IV А К Т

                    Гаргадилаго унел наибзаби. Нухлул кваранаб рахъалда ицц.

Худанатил МухIамад. Дуе ХIажимурад вокьунгутIиялъ Имаматалъе 
кIудияб зарал гьабизе буго. ШаргIияб данделъиялда цо маслигIаталде рачIине 
ккола. 

Даниялбег. Кинаб маслигIат? Муридзабаз ккун буго  гьес, имамас изну 
кьечIониги, Чачаналде битIулеб букIараб лъабго гьоко цIураб къайи.

Худанатил МухIамад. Чачанайлъидал ХIажимурадил лъади. Гьез гьенибе 
жидерго къайи битIизе щай бегьулареб? Долъул мина буго гури доба.

Даниялбег. Имамасдаса изну босизе кколаребищ?
Худанатил МухIамад. БоцIул бетIергьан вуго ХIажимурад, гьудулав 

чи. (Гьел гаргадилаго уна. Гьебго нухдасан ваккун вачIуна ХIажимурад, гьес 
иццухъа лъим гьекъолаго, тIаде вачIуна ГIуркIачIиса Муртаза).

Муртаза (салам кьолаго). Лъихъниги балагьун чIунищ?
ХIажимурад. ВагIалайкум салам. Автуралде унев вуго имамас ахIун. 

ГIолохъаби рачIинегIан лъалхъун вуго.

МуртазагIали. Имамасул ццин буго дуда. Цо моцIица жинца витIараб 
бакIалде инчIила мун гIумру гьабизе, цониги малъараб жо гьабулеб гьечIила. 

ХIажимурад. ВитIилалде цебе, цин дида бугеб гIайиб чIезабе. ГIайиб 
батани, ТIелекье витIуге, жагьандаманалъуве витIе.

МуртазагIали. ХIажимурад, мун дир инсул гьудуласул вас вуго. Дица 
бицаниланги абуге, мун хиянатчи хIисабалда, чIвазе къотIи гьабуна балъгояб 
данделъиялда. Судалъги гьеб тамихI жакъа Автуралда тасдикъ гьабизе буго. 
Киса-кирего нухазда мун кквезе хъаравуллъи тун буго. Дуца Чачаналде 
битIун букIараб къайи-къоно тIад лъураб гьокоги, нухдасан ккун, имамасухъе 
щвезабун буго. Дуца дуего гIамал гьабе.

ХIажимурад. Дун жакъа рагIула хиянатчи! РагIулищ дуда?! Хиянатчи! Дун 
чIвазе хIукму гьабун рагIула. Сундухъ? Бихьила лъица щив чIвалевали. Дица 
хвалчадалъун бичIчIизабила мацIихъабазда  хиянатчи щивали.

МуртазагIали. Миккил гъветIги бекула къуват тIаде цIикIкIани. Мун, дир 
гьудуласул вас, дихъ гIенекке. Мун Аватуралде унге.

 ХIажимурад. Биччанте гьаб хIалихьатаб дуниял кIала-гъоркье чIвазе. 
Заман щвелалдего къиямасеб къо чIезе. МацIал! Гьерсал! ЖахIда! Нахъасан 
гаргади! Ва гьелда божулел гIакъилзаби.

МуртазагIали. ЛъикIаб жо бугоан дуниял – гIадамасда дуниялалда 
берцинго хьвадизе лъалебани.

ХIажимурад. Дица дирго лъадудасаги лъималаздасаги тIадегIан гьабуна 
Дагъистан. Дун гьелъие гIоло бокьараб къоялъ хвела. Дица, имамасул цо-цо 
наибзабаз гIадин, я ришватал росичIо, я мискинзабазул гъин кваначIо. Дица 
дирго хвалчаца гьабураб магIишат бокьаралъубе битIила, бокьани, бухIила. 
Гьеб кинабго буго Даниялбегил мацIал сабаблъун.

МуртазагIали. Цо гIакъиласда гьикъун буго, дир вас, гIакъиласдаги 
сихIирав чиясдаги гьоркьоб кинаб батIалъи бугебилан. Дос жаваб кьун буго: 
гIакъилас жигар бахъулила санагIат гьечIеб бакIалде гьоркьове ккунгутIизе, 
сихIирасда, нагагьлъун гьединаб бакIалде ккани, берцинго ворчIизе лъалила.

ХIажимурад. Дица дир цIаралда тIанкI лъурал чагIи, ракь хъвалхьунги, 
ралагьила. Дица дун чIаго вугебгIан заманаялъ гьезухъе  нух балагьизе буго.

МуртазагIали. ГIодове виччай! Нилъ гьанир лъиданиги рихьизе бегьуларо. 
Дуда цо нухалъ бихьана Тобтил рагIалда макру. Дуца дица бицараб жоялъул 
хIисаб гьабе. Дуего гIамал гьабе! 

ХIажимурад. Баркала. Дун божун вукIинчIо. Дица гьедин гIадада къотIизе 
бетIер кьеларо. Дуе нух битIаги!

МуртазагIали. Гьабулеб битIаги. (Уна).
ХIажимурад. Баркала. Киданиги бахIарчилъиялъ рехун течIо дун, жакъаги 

гьеб букIина дунгун. Аллагь, дуданиги дир ракI бихьулелъул! Жакъа дун 
тIоцеве унев вуго сапаралде дие хириязул хабалахъе щвечIого, эбелалъе, 
лъималазе къо-лъикI гьабичIого, хирияй Сануца бежараб чед хулжинибги 
лъечIого. Ккараб ккела! Дун кIочон тоге, мугIрул!

                                      

ХIажимурадил гьалмагълъи тIаде щола.

ХIажимурад. Рилълъа, гIолохъаби! 
                                    

Данде вачIуна нусил бетIер ЧIикIаса МахIама. 
Гьес жигар бахъула ХIажимурадидаги кIалъачIого ине.

ХIажимурад. МахIама, дагьалъ лъалхъея. (Гьалмагъзабазда). Дие гьавгун 
кIалъазе бокьун буго. (Гьалмагъзаби дорегIан уна).

ХIажимурад (хвалчада кверги лъун). ГьабсагIат дица гьикъараб жоялъе 
битIараб жаваб кьечIони, дица нуж кIиялго чIвала.

МахIама. Гьикъе, бицина.
ХIажимурад. Гьеде цин. (МахIама гьедула).
ХIажимурад. Имам кив вугев?
МахIама. Шалиялдаса Автуралде ине къватIиве вахъунев тана.
ХIажимурад. Мун киве ун вукIарав?
МахIама. Имамасул амруялда рекъон, мун кквезе нухазда хъаравулзаби 

тIамизе ун вукIана.
ХIажимурад. Квалквал ккечIого ине бегьулеб нух кисан бугеб?
МахIама. Аргуналде унеб нухдасан унге, гьаб цояб нухдасан а.    
ХIажимурад. Баркала. Дун дандчIванилан я дуца, я дур нукарас бицун 

батани, дун чIаго вукIаго, толаро. (Гьел уна). Дун МахIамада божуларо. Рилълъа 
Аргуналде унеб нухдасан. Ккараб ккела!

                                                     V  АКТ

                                             ТIоцебесеб пардав

Кваранисан рохь. КвегIаб рахъалда росу. Садкол рукъ. ТIад ретIелги ретIахъе 
кьижун ХIажимурадги, Эльдарги, ХIамзалавги. НуцIил къири бахъарабго, гьел 

тIаде рахъуна.

Садко. Цо чIужуялда вихьун вуго мун унев. Гьелъ росасда бицун, дос росу 
цIезабун буго. Росдада мун кквезе ракIалда буго. Имамасул гьединаб буюрухъ 
буго. Чуял хIадурун руго. Хехлъи гьабе.

ХIажимурад. Рилълъа. (КIалтIа чIун цо чанго чи).
ГIадан. Ле, чIая цо!
ХIажимурад (битIахъе тIаде уна, таманча кьвагьула). Щиб нужее 

къваригIараб? Дун кквезейищ? Кквеха кIолеб батани. Гьая, рачIая. (ГIадамал 
чIола).

ГIадан. Ле, ХIажимурад! Цо дуда абизе бокьараб жо буго, кьвагьуге.
ХIажимурад. Нужеца дун гуккиларо. (Кьвагьула, битIахъе гIадамазда 

гьоркьосан уна). АскIоре къани – квер биххила. Ракь те! (ГIадамал тIурун уна. 
ХIажимурад рохьовехун валагьун уна. Рохьил рагIалде щведал, гьес гьищтIула. 
ХIанапиги ХанмухIамадги рачIуна).



94

ХIанапи. Киса-кирего гIурусал руго. Нилъее рорчIизе бакI гьечIо.
ХанмухIамад. Нахъруссани, нилъ Шамилица хадур тIамурал муридзабаз 

кквезе руго. Дол нилъедаса 30 нухалъ гIемерал руго.
ХIажимурад. Щиб лъалеб, гIурусазул рахъалдасан рорчIизеги бегьула. 

Ккараб ккун букIина, гIурусазухъе рилълъина.
ХIанапи. ХъахIлъи лъалеб буго. Цин какал рала.
ХIажимурад. ХанмухIамад, цоги нухалъ хал гьабе рорчIизе рес бугеб бакI 

бугищали.
ХанмухIамад. БатичIони, цосина дун доз ккуни?
ХIажимурад. Ккуни, абе гIурусазда нужер рахъалде рачIине бокьи загьир 

гьабизе вачIун вугилан. Ккараб ккун букIина. (ГIолохъабаздехун вуссун). 
Нужеца, какалги ран, щиб кканиги, чорхое рацIцIалъи гьабе, гъоркьан ретIел 
хисе, ярагъ бацIцIе. (ХанмухIамад уна).

                                               КIиабилеб пардав

                         ГIурусазул солдатал рачIуна лъукъарав чиги восун.

Полтороцкий. Огь малгIунал. Бакъ баккудасан тIаде кIанцIана, бищун 
макьу гьуинаб рогьалилъ. Цо параялъ, гъурун гIадамалгун, тIурун ана. 
(Лъукъарасдехун вуссун). Унтулеб бугищ ругъун? 

Солдат. Къо-мех лъикI. Кинабго кватIичIого лъугIила.
Полтороцкий. ВукIана чи, гьечIо чи. Бугеб мунпагIат гьечIеб жо гьаб 

гIумру.
                                  Вохуца холаго Семен Воронцов вачIуна. 

С.Воронцов. Жакъа дун вохараб къо буго. (Гьесда хварав чи вихьула). Цояб 
рахъалда – хвел, цояб рахъалда – рохел. (Надалда, каранда килщалги цун, гьес 
динияб ишара гьабула).

Полтороцкий. ЛъикIав солдат вукIана Иван. ЛъикIалги квешалги – киналго 
ракьулъе уна. ГIолохъаби, хоб бухъе.

С.Воронцов. Рохьил рацIцIалъуда чуязе хер хIадурулел солдатазде тIаде 
вачIун вуго ХIажимурадил мурид. Гьесул баяназда рекъон, ХIажимурадие 
пачаясул рахъалде вачIине бокьун рагIула. 

Полтороцкий (гIажаиблъун). КIудияб ками ккола Шамилие ХIажимурад 
нилъер рахъалде вачIин. 

С.Воронцов. Доле, доле вачIинев. (ХIажимурадида тIад ретIун хъахIаб 
гужгат, каранда бан наибасул ишара).

 ХIажимурад. Дун пачаясул кверщаликье вачIунев вуго дирго гьудулзабигун 
цадахъ.

С.Воронцов. Мун дихъе щай вачIарав? Гьанир сверухъе киса-кирего 
гIурусазул аскарал руго.

ХIажимурад. Духъе вачIиналъул гIилла – мун сардарасул вас вукIин.

                                            Лъабабилеб  пардав

Воронцовасул рукъ. Тахида гIодовги чIун, ХIажимурадихъ валагьун
Воронцовасул вас. Квен цебе лъолей Марья Васильевна.

Марья Васильевна. Мун рекIее гIуна нижер васасе. Гьев дур яргъихъ 
валагьун вуго. Гьесда гьеб цIакъ берцин бихьана.

ХIажимурад (ханжар бичула, васасухъе бегьула). Мая, гьитIич! Босея 
дацил сайгъат. Дирги вуго гьадигIанав вас.

Марья Васильевна. Кьоге! Кьоге! Гьалбадерие гьезда берцин 
бихьарабщинаб жо кьуни, Адам авараг гIадин хьвадизе ккела ракьалда. 
(Жаниве вачIуна Воронцов. Марья Васильевна, ханжарги бихьулаго). Ханжар 
кьуна васасе. Гьеб цIакъ хирияб жо буго.

Воронцов. Гьесие нилъецаги кьезе ккела щибниги. (Лъадуца столалда 
нахъа гIодор чIезе ахIула, киналго гIодор чIола. Воронцовас тIоцебе лъадуе 
тIола). Мая, лъади!

Марья Васильевна. Баркала. (ХIажимурадица Марья Васильевнае плов 
лъураб бакIалдасан босун, жиндиегоги лъола). Балагье цо, кванилъ загьру 
батилин хIинкъун вуго гьев.

Воронцов. Дица дуе щиб лъикIлъи гьабилеб?
ХIажимурад. Щибго кIваричIо. Как базе бегьулеб бакI бихьизабе.
Воронцов. Заман щун бугищ? (ХIажимурад бакъухъ валагьула, Воронцовас 

сагIат къватIибе бахъула. Гьеб кьабгIулеб сас бахъуна. ХIажимурад 
гIажаиблъула).

Марья Васильевна. Гьесие сагIат бокьанилан ккола.
Воронцов. Гьале нижер гьоболасе дирги сайигъат. (ХIажимурадица сагIат 

босула, баркала кьола, как базе уна. Жаниве вачIуна генераласул адъютант).

Адъютант. Генерал цIакъ рази гьечIого вуго дудаса. Гьев ццимги бахъун, 
духъе вачIунев вуго. (Генерал вачIуна).

Генерал Мелер Закомельский. Дун вуго гьанив рагъулав начальник 25 
соналъ рагъулаб хъулухъалда вугев. Сон-церекъад хъулухъ гьабизе лъугьарал 
гIадамаз дир хIурмат рехизе дица теларо. Гьезда нахъа кигIан кIудияв сардар 
ватаниги.

Воронцов. Гьедин абуге, барон.
Генерал. Дун дуе барон гуро. Дида «хIурмат тIадегIанавилан» кIалъай. 
Воронцов. ХIурмат тIадегIанав, абуге гьедин.
Генерал. Абила. Кив вугев ХIажимурад?
Марья Васильевна. ГьабсагIат ахIила, как балев вуго. ТалихI кьеги, 

дагIбадуге. ХIалакъаб дагIбаялдаса гьуинаб рекъел лъикIаб букIуна. 
(ХIажимурад вачIуна).

ХIажимурад. Гьале дун. 
Генерал (кьварун). Бице кинабго! Дурги Шамилилги ккараб дагIбаялъул.
ХIажимурад (дагьабги кьварун). Дун вачIана хъахIав пачаясе хъулухъ 

гьабизе. Гьесул сардарасда гурони, лъиениги щибниги бицинаро. (ХIажимурад 
уна. Генералас бетIер кIибикIула).

Воронцов. Киданиги дуда дандчIван вукIанищ ХIажимурад?
Генерал. Чанги. 1843 сон ГьоцIдерил рорхалъаби дос чаналиго къоялъ 

нижеда данде, ганчIица вагъулаго, цIунун рукIана. БитIахъе дангъур цIурал 
муридзаби рукIана нижгун рагъулел. Гьез Аргъутил аскаралъул гъуранщинав 
чи.  

Воронцов. Доб Зираниб Пасекил аскаразде тIаде кIанцIараб куц ракIалда 
бугищ?

Генерал. Гьеб гуребги буго ракIалда, Даргъоб букIараб рагъ. МугIрузде 
гьабураб экспедиция кIала-гъоркье чIваялъе гIайибияв ХIажимурад вукIана.

Офицер. НухIбика йикъи бегьулареб жо гьабуна дос.
Воронцов. Дида бицана унго-унгояв джентльменасул гIадинаб бербалагьи 

букIанин гьесул гьелдеян.
Генерал. Валлагь, бахIарчини вуго! 40 муридги вачун, Шуравеги вачIун, 

тукабиги тала гьарун, инчIищ? Дагьалъ хутIана дос генерал Орбелиани викъизе.
Офицер. БахIарчияв вукIаниги, вахIшияв чи вуго. Нилъер асирлъуде ккарав 

26 солдат чIвана дос.
Генерал. Рагъда рагъда гIадин букIуна.
Марья Васильевна. Гьев Европаялда вижарав вукIаравани, кавалериялъул 

генерал вукIинаан.
Генерал. Кин букIараб батаниги, Шамилие ахир букIине буго. Гьес гIадада 

ворчIизе тана ХIажимурад.  

                                      (Ахир - хадусеб номералда)

